Malove Lambone lamwamba Yesu
Kilisto lalembwije na Luka

Luka __
Ulongoledi

Chitabu achino cha Malove Lambone
lamwamba Yesu Kilisto lalembwije na Mako, nni

chitabu chimo mmitabu ncheche vya Lilailano
lya Hambi vitdnga maisha langa Yesu Kilisto. Kila
chitabu mmitabu anevyo ncheche chichemwa
“Injili” mana lake, “Malove Lambone lamwéamba
Yesu.” Vitabu anevyo vilembwije bada ya kuhwa
kwanga Yesu. Vanalembile vitabu anevyo nni
Matayo na Mako na Luka na Yohana. Luka nanga
palembile chihi kwamba maisha langa Yesu
bahi, henga nchitabu cha Matendo la Mitume,

Luka alembile na vitukutuku vivavitendile
vakuhundwa va Yesu bada ya kuhila na kufufuka

kwa Yesu. Na nanga munu aumaite uhiku
walembile Luka chitabu achino, na wala nanga
munu apamaite pachinu pachilembwije chitabu
achino. Vatalamu vohe va Bibiliya vatenda kuva
chitabu achino chilembwije mmwaka fulani,
pepi na mmwaka wa 70 kutandikila mwaka
wavelekwejije Yesu Kilisto.

Luka njo alembile chitabu achino, na avele
n'ganga. Namuna yake ya ilembi na luga yatu-
midile vinamaiha kuva nang'e avele munu avéle
na elimu. Luka akudungidile alembe saana uhiu
wa maisha langa Yesu kwa kutanga saana na-
muna chilanavele uchinga vanu vanji vapate

faida (Luka 1:1-3). Luka akanavele Nnyahudi
(Vakolosayi 4:10-14), na alembile kwa namuna
ya kunnyululiha munu akavele Nnyahudi ku-
mala. Chinu anecho chimaikana mwalehu apala
patanga kwamba mihambo ya Chiyahudi (Luka
1:8).

Chitabu cha Luka chilandana na chitabu cha
Matayo na Mako, kwa kuva vitabu anevyo

vitana vitukutuku uvila kwa namuna ilandana.
Mmitabu anevyo vitatu, chitabu cha Luka

njo chitabu weka chitdna namene habali dya
kuvelekwa kwanga Yohana Nkubatisa. Na
Luka alonjelela namene habali ya kusamehewa
masambi (Luka 3:3, 11:4, 17:3-4, 23:34, 24:47) na
habali ya kunnyuwa Nnungu (Luka 3:21, 5:16,
6:12,11:1-12, 22:32).
Uinjipihi wa chitabu cha Luka
1. Sula ya 1:1-4, Luka atandiliha chitabu chake
kwa kunnyaulila Teofili, nkulu wa Chiloma
ing'anya intendile nang'e alembe chitabu

achino. '
2. Sula ya 1:5-4:13, Luka atana habali dya ku-

velekwa kwanga Yesu na namuna chaandali-
wije kwajili ya utumishi wake.

3. Sula ya 4:14-21:38, Luka atana habali dya
madengo lalakodile Yesu, asa-asa masaibu

lalatendile na mahundo lahundile.
4. Sula ya 22-24, Luka atana namuna Yesu

chahidile na chasikwije na chafufwike.

1 Nkulu Teofili,

Vanu vohe vanitumbama kulemba saana habali
dya vitukutuku avila vitimiswije kwetuhwe. 2 Na

valembile uchila muchi chivatusimulidile vanu

avala vaviwéne vitukutuku anevyo kutandikila
anepo patandi, na vanu uvovo nkujuka kuva vatu-
mishi va Lilove lya Nnungu. 3 Hambi Nkulu, kwa
kuva nangu nimwene nnilitahija uhiu wa vituku-
tuku anevyo kutandikila anepo patandi, nguwene
kuva inikatapala nikulembile uhiu wa vitukutuku
vyene chivinavele. 4 Ngutendile uchocho uchinga

na wako uumale uhiu wammalele wa vitukutuku
vyuhundwije.

Malaika alauja kuyamba kuvelekwa kwanga
Yohana Nkuibatisa
5> Mahiku anelo Helode pdnavele nfalume wa
chilambo cha ku Yudeya, pavele na kuhani yumo
lina lyake Sakaliya, wa nnikuwa lya makuhani
va litawa lya Abiya. Na Elisabeti n'jawe nanang'e
avele wa nnitawa lya kuhani uvanchema Haluni.

6 Vammalele vavili vdtenda alald lalalembela
Nnungu, na vdikala kwa kudikamula amuli na

malaijo la Nang'olo bila kwambika. 7 Henga
nanga pavanavele na mwana ing'anya Elisabeti

avele ntonga, na vammalele vavili vanikongopala
namene.

8 Liduva limo, Sakaliya dvele pa Ing'ande ya
Nnungu wakola madengo lake la chikuhani muyo
mwanga Nnungu, kwa kuva, ivele samu ya likuwa
lyake. 9 Na kupapatana na namuna chunavele
nnyambo wa chikuhani, nang'e dnitandolwa kwa
indila ya kuyela indingi uchinga ainjile mu
Ing'ande ya Nang'olo Nnungu akatutumye ubani.
10 Sakaliya panavele nkututumya ubani, likuwa
lya vanu vanaidile unayuwa, livele nkuyuwa
pawelu. 11 Bahi malaika nkunnyumila, nkuimila
m'bali wa kunkono wa chitala cha kututumija

ubani. 12 Sakaliya pammwene ayula malaika
nkukambakamba muntima mwake na kuyopa.
13Henga ayula malaika nkunnyaulila kuchidoni,

“Sakaliya, unayope, kwa kuva Nnungu
anipilikana kuyuwa kwako. N'jalo Elisabeti
ambekunyakulila. mwana wa chilume, na wako
ncheme lina Yohana. 14 Na wako umbehangalala na
kulihekela namene, na vanu vohe vambehangalala
ing'anya ya kuvelekwa kwake. 15 Kwa kuva,
ambekuva nkulungwa pameho pa Nang'olo na
wala nanga pambekumbila divayi wala wala,
na ambeumbajwa Umumu Wanaswe kutandikila
nnitumbo lya anyokwe. 16 Nang'e ambevatenda
Vaisilaeli vohe vammuyile Nang'olo Nnungu
wavo. 17 Na ambelongolela muyo mwa Nang'olo
kwa dimongo na isungu muchi mwanavelelee
Eliya uchinga avatayalise vanu kwajili ya kwida
kwake. Ambevapatanisa anga atata na vanavao,
na kuvapindikulanya vanu vakdpilikana uchinga
vaave na lunda lwa kumpilikana Nnungu.”

18 Sakaliya nkummuja ayula malaika
kuchidoni, “Chinu ntwani chimbemaiha kuva
anelo malove lunguhaulila nni la uhiu? Nangu
nnikongopala, na n'jangu wuchocho nanang'e
anikongopala.” 19 Ayula malaika nkuyang'ula
kuchidoni, “Nangu njo Gabulieli, nguimila muyo
mwanga Nnungu. Nnitumwa unalonjela na wako
na kukuhaulila malove alano lambone. 20 Lola,
kwa kuva wako nanga paulakulupidile malove
langu lanikuhaulidile, lambetimila kwa uhiku
wake, bahi kutandikila vino wako umbekuva bubu
na ukambehulula kutangola mpaka liduva alila



Luka 1:21 \% Luka 1:30

palambetimila malove anelo.”

21 Na vanu vanavele pawelu uvanninda
Sakaliya, nkuva uvakangana pavawene watima
kuhuma mu Ing'ande ya Nnungu. 22 Pahumile
pawelu, nanga panahulwile kutangonavo. Anepo
vanu nkumala kuva alawene maono mu Ing'ande
ya Nnungu. Bahi kwa kuva avele bubu, nkuva
watangola navo kwa kuvaolotela kwa makono.

23 Sakaliya pamalidile maduva lake la kukola
madengo la chikuhani, nkuuya kukaya kwake.
24 Bada ya maduva anelo, Elisabeti n'jawe
nkuva na chitumbo, nkuikala pakaya pake
myedi nnyano, nkutangola kuchidoni, 25 “Hambi
Nang'olo angutendeledile lambone kwa kunguusija
dihoni dya kuva ntonga, dinnavenadyo pameho
pavanu.”

Malaika amwongela Maliya

26 Mmwedi wa sita wa chitumbo changa
Elisabeti, Nnungu nkunnaija malaika lina lyake
Gabulieli, ahwene mpaka imanga ichémwa
Nasaleti chilambo cha ku Galilaya, 27 kwanga
mwali yumo, akdnambimmala nnume. Aneyo
mwali dchemwa Maliya, anaposwije na munu
yumo lina lyake Yusufu, wa nnitawa lyanga
Daudi. 28 Malaika nkummwenela, nkunnyaulila
kuchidoni, “Disalamu dyako, wako ujaliwije na
Nnungu! Nang'olo avele pamo na wako.”

29 Maliya papilikene malove anelo muntima
mwake nkukambakamba, nkuva waliuja kuva,
“Disalamu anedyo divele na mana ntwani?”
30 Ayula malaika nkunyaulila kuchidoni, “Maliya
unayope, kwa kuva, Nnungu anikatapaliwa

na wako. 31 Lola, umbekuva na chitumbo, na
umbemmeleka mwana wa chilume, na lina lyake
umbenchema Yesu. 32 Nang'e ambekuva nkulu
na ambechemwa Mwana wa Nnungu Nkulu.
Na Nang'olo Nnungu ambemwing'a chiteng'u
cha chifalume changa Daudi, anakuluwe.

33 Ambevatawala Vaisilaeli vyaka na vyaka, na
ufalume wake nanga paumbekuva na ntululilo.”

34 Maliya nkummuja malaika kuchidoni,
“Anelo mambo lambehululika dachi, na nangu
nikammaité nnume?” 35 Malaika nkunnyang'ula
kuchidoni, “Umumu Wanaswe ambekuidila, na
dimongo dya Nnungu Nkulu dimbekuhunika muchi
mmbweha. Bahi ing'anya ya anelyo, Mwana

ambevelékwa ambekuva Wanaswe na ambechemwa
Mwana wanga Nnungu. 36 Lola, ata nnanga

wako Elisabeti avele na chitumbo na ambemmeleka
mwana wa chilume ikanava anikongopala. Vanu

vammaite kuva nang'e ntonga, henga vino avele na
chitumbo cha mwedi wa sita. 37 Kwa kuva, nanga
chinu chikdhululika kwanga Nnungu.” 38 Maliya
nkuchidoni, “Nangu ni ntumishi wanga Nang'olo,
bahi ngutendewe muchi chuhawile.”  Anepo
aneyo malaika nkuuka.

Maliya amwongela Elisabeti

39 Mmaduva ulolo Maliya nkupanganika,
nkupiyanya kuhwena kuimanga imo ivéle
kumachinga la chilambo cha ku Yudeya.
40 pPakamwele aneko, Maliya nkuhwena
kukaya kwanga Sakaliya, nkuinjila nng'ande,

nkunsalimila _Elisabeti. 41 Bahi Elisabeti
papilikene chihi disalamu dya Maliya, nkanunu

avéle nnitumbo mwanga Elisabeti, nkupikitanga
namene kwa kuhangalala. @ Anepo Elisabeti
nkuumbajwa Umumu Wanaswe, 42 nkunonoha
lidi wachidoni, “Unijaliwva kupunda amahe
vammalele, na mwana umbemmeléka anijaliwa!
43 Henga nangu ni nani mpaka anyokwe
Nang'olo wangu aide kwang'une? 44 Lola,
pangupilikene chihi disalamu dyako, mwana
nkanunu nkupikitanga namene kwa kuhangalala
nnitumbo lyangu. 45 Henga wasa wako
ukulupidile kuva, alald ldkuhaulidile Nang'olo
lachilatimiswe!”

Maliya annombolela Nnungu
46 Maliya nkuchidoni,

“Ntima wangu unnombolela Nang'olo,

47 pa isungu yangu innyangalalila Nnungu Mpohi
wangu.

48 Kwa kuva, anguvikidile chididi nangu nintumishi
wake ngulisuluptha.

Na kutandikila vino mpaka vyaka na vyaka,
vivelékwa vyammalele vimbenguchema ngu-
jaliwije,

4 kwa kuva, Nnungu Avéle na Dimongo
angutendedile mambo makulu,

na lina lyake nni wanaswe.

50 Nang'e avavikila chididi vanu vamwesimu va
vivelékwa vyammalele.

51 Atendile mambo makulungwa kwa dimongo
dyake,

na anivapalang'anya vanu avala valybna mmitima
yavo.

52 Avasulupusije vafalume mmiteng'u vyavo vya
chifalume,

na kuvatumbyanga vanu vaonekana kuva vakee
va mana.

53 Avasibihije amahuvani vavéle na indala kwa vi-
tukutuku vyambone,
henga vakupata avavingenge chihi makono weka.

54 Avayangete vanu va Isilaeli vatumishi vake,
kwa kukumbukila ahadi yake ya kuvavikila chi-
didi,
>Smalinga chanavaahidite anyakala vetu,
Iblahimu na lukolo lwake, vyaka na vyaka!”
56 Bahi Maliya nkuikala na Elisabeti malinga
myedi mitatu, anepo nkuuya kukaya kwake.

Kuvelekwa kwanga Yohana Nktibatisa
57 Palahwikile mahiku la Elisabeti kunyakula,

bahi nkummeleka mwana wa _ chilume.
58 Avandikani mwave chalumo na alangavake

pavapilikene kuva Nang'olo ammikilidile chididi

chikulungwa, vammalele nkuhangalala nawe
pamo.

59 Mwana pahwikihije maduva nane, vanu
nkwidang'ana unannyalula, nkulembela
vamwing'e lina Sakaliya, lina lya atatake.
60 Henga anyokwe nkuchidoni, “Nanga! Akee
uchocho, lina lyake ambechemwa Yohana.”
61 Anevo vanu nkuchidoni, “Mbona nnitawa
lyenu nanga munu avéle na lina anelyo!”
62 Anepo vanu nkummuja atatake mwana kwa
kumwolotela uchinga vamale alembenchema lina

ntwani. _
63 Sakaliya nkuyuwa chibao cha kulemba,

nkulemba uvila, “Lina lyake Yohana.” Vanu

vammalele nkukangana! 64 Bahi upala lulimi na
kanya ya Sakaliya nkuhunguliwa, nkutandilika
kavila kutangola akuno wannombolela Nnungu.
65 Avandikani mwave vammalele nkuyopa,
na vanu vammalele nkuva uvatangola habali
anedyo kila pachinu nchilambo cha machinga-
machinga cha ku Yudeya. 66 Vanu vammalele
vapilikéne habali anedyo, nkudivika mmitima
yavo akuno uvaliuja kuchidoni, “Ayu mwana
ambekuva munu wa namuna ntwani?” Kwa kuva,
dimongo dyanga Nang'olo dinanchunga.

Sakaliya ahumya unabii

67 Sakaliya, atatake Yohana, nkuumbajwa
Umumu Wanaswe, nkutandilika kuhumya unabii
wachidoni,
68 “Alombolewe Nang'olo, Nnungu wa Isilaeli,
kwa kuva, aidile unavayangata vanu vake na ku-

vakombola.
69 Nang'e atwing'ile Mpohi avéle na dimongo,
avelekwejije nnitawa lynga Daudi, ntumishi
wake,

70malinga chanatangwele anepo kala,
kupitila manabii vake vanaswe.
71Na vino tumbepohwa mmakono la amongo vetu,
yani vanu avala vatuvénga.
72Nnungu avavikidile chididi anyakala vetu,
kwa kulikumbukila lilailano lyake lyanaswe,
73lyanamwapilidile anakulwetu Iblahimu.
74 Tunipohwa mmakono la amongo vetu,
bahi tunahulula kuntumikila bila kuyopa,
75 kwa hali ya uwanaswe na haki pameho pake,
mmaduva lammalele la umi wetu.

76 Na wako mwanangu, umbechemwa nabii wa
Nnungu Nkulu,

kwa kuva, umbennongolelela Nang'olo,

uchinga unkatapajije indila yake,

77 kwa kuvamaiha vanu vake upohi wa kusame-
hewa masambi lavo.

78 Bahi ing'anya ya chididi chikulu changa
Nnungu wetu,

nng'anje wa upohi kuhaloka kulihunde uvele pepi
kutulangajija,

79 hwetu tuikila nnupi na mummbweha wa
kuhwa,

uchinga atulodye tupate kuipapata indila ya

amani.”
80 Aneyo mwana nkuhweneha kukulumuka na

kuyenjejeka dimongo muisungu yake. Nkuhwena
unaikala kulilanga mpaka palihwikile liduva alila
lyatandilike utumishi wake pameho pa vanu va
Isilaeli.

2

Kuvelekwa kwanga Yesu
(Matayo 1:18-25)
1 Mmaduva anelo, Nfalume Agusto, dnavele
nfalume nkulu wa Loma®, 4laijije vanu vammalele
va vilambo vichitawaliwa na ufalume wa Loma,

valembwe malina lavo mmitabu. 2 Na auno
wavele mwanda ntandi wa kuvalangwa kwa vanu

mmahiku alala Kuleniyo panavele nkulu wa chil-
ambo cha ku Siliya. 3 Kila munu nkuhwena
kuimanga yavelekwejije unalembwa lina lyake.

* 2:1 Nsitali auno ulembwije Kaisali, kuyamba lina lya cheo cha
Nfalume nkulu wa Loma.

4 Yusufu nanang'e nkuuka kuimanga ya ku
Nasaleti chilambo cha ku Galilaya, nkuhwena
kuimanga ya ku Betelehemu ivéle nchilambo
cha ku Yudeya, imanga yanavelekwejije Nfalume
Daudi. Yusufu dpite aneko kwa kuva, dvelekwejije
nnitawa lyanga Daudi. > Yusufu &pite unalem-
bwa pamo na Maliya mmahe wachimposa, anavele

na chitumbo. 6 Pavanavele aneko ku Betele-
hemu, uhiku wa Maliya kunyakula nkukamola,

7 nkummaleka mwana wa chilume, chihungu-
mikova. Nkun'dingilija dinguwo dya chikanunu,
nkunannaja nchombo cha kuvalisija ang'ombe,
kwa kuva, nanga pavanapete nafasi muing'ande
ya vayeni.

Malaika avahumila vachunga

8 Chilo uchocho, pepinaimanga aneyo pavele na
vachunga vachicheja kulilanga chilo uvavalolihija
angandolo vao. 9 Upala malaika wanga Nang'olo
nkuvahumila, na nng'anje wa ukulu wa Nang'olo
nkuvalangajija kila m'bali, vachunga nkuyopa
namene. 10 Malaika nkuvahaulila kuchidoni,
“Munayope, kwa kuva, nangu nimpelekejijije
mwenu malove lambone lambevahangalaja
namene vanu vammalele. 11 Kwa kuva, nelo
muimanga yavelekwejije Nfalume Daudi,
avelekwejije Mpohi kwajili yenu, aneyo njo KilistoT
na Nang'olo. 12 Na achino njo chimbekiiva
chimaiho kwenu mwenu kuva, pamumbehwena
mumbenkoja nkanunu adingilijijiwe dinguwo

T 2:11 Kilisto mana lake, “atondwelejije na Nnungu.” Na Nnungu
dniahidi myanda yohe kwa indila ya manabii vake kuva achi-
avapohe vanu vake kupitila aneyo Kilisto.

dya chikanunu akuno alajijwée nchombo cha
kuvalisija ang'ombe.”

13 Upala nkuhumila likuwa likulungwa lya
malaika, nkulundana na aneyo malaika, nkuva
uvannombolela Nnungu uvachidoni,
14«“Atumbyangwe Nnungu avéle muha kulihunde,
na apano pachilambo paave na amani kwa vanu

vakatapaliwije navo!”

15 Anevo malaika pavaukile kuhwena kuli-
hunde, vachunga nkuhaulanila kuchidoni, “Tuh-
weneng'ane ku Betelehemu tukalole chinu chihu-
midile, chatuhaulidile Nang'olo.”

16 Bahi vanang'oc nkutumanuma kuhwena,
nkunkoja Maliya na Yusufu na ayula nkanunu,
alajijiwe nchombo cha kuvalisija ang'ombe.
17 Avala vachunga pavammwene ayula nkanunu,
nkuhwena unavahaulilaf vanu vammalele
malove lanavahaulidile ayula malaika
kunnyamba aneyo mwana. 18 Vanu vammalele
vanapilikene anelo, nkukangana namene habali
anedyo divachitanga anevo vachunga. 19 Henga
Maliya nkulavika anelo lammalele muntima

mwake akuno walahimukila. 20 Bahi avala
vachunga nkuuyananga, akuno uvantumbyanga

na kunnombolela Nnungu kwajili ya mambo
lammalele lavalapilikene na kulona, kwa kuva,

lammalele ldhumidile muchi chanavahaulidile
ayula malaika.

Mwana achemwa lina

i 2:17 Apano Luka alembile, “vénihaula,” bila kuhaula kuva,
vavahaulidile vanani. Kwa kuva, Chigiliki chake nanga pachi-
maikana sana kama anevo vachunga vavahaulidile vammaléke Yesu
au vanu vanji.

21 Palikamwele liduva lya nane, liduva lya
kunnyalula ayula mwana, nkunchema lina
Yesu. Lina anelyo dhumije malaika kabla Maliya
akanambikuva na chitumbo.

Yesu akamujwa kwa Nang'olo

22 Palamalilike maduva la luhuko kupapatana
na Sheliya ya Musa chiinalaijije, Yusufu na Maliya
nkuntwala mwana nkumpelekeja ku Yelusalemu,
unankamuja kwanga Nang'olo uchinga antumik-
ile. 23 V4pite unatenda uchocho kupapatana na
Sheliya yanga Nang'olo ihatla kuva, “Kila chi-
hungumikova wa chilume, ambekamujwa kwanga

Nang'olo aave wake.”§ 24 Na véapite unahumya
na sadaka malinga chiilaijije Sheliya ya Nang'olo
kuva, “madeya mavili au makanda mavili la
dimunda.”**

25 Na pa Yelusalemu pavele na munu yumo
lina lyake Simeoni. Munu aneyo atenda alala
lalalembela Nnungu na kumweshimu. Simeoni
alolela kwa hamu ing'ulu kuida kwa upohi wa
vanu va Isilaeli, na Umumu Wanaswe avele pamo
nanang'e. 26 Umumu Wanaswe dnimmaiha kuva,
akambekuhwa mpaka amwone Kilistoft wa
Nang'olo Nnungu. 27 Anepo Umumu Wanaswe
nkunnodya Simeoni Kkuinjila pa Ing'ande ya
Nnungu. Vammeléke Yesu pavampelekejije
mwana pa Ing'ande yanga Nnungu uchinga
atendewe muchi chiilaijije Sheliya ya Musa,
28 Simeoni nkumpwechelela aneyo mwana

§ 2:23 Kuuka13:2,12 7 2:24 valawi12:8 TT 2:26 Manala
Kilisto, lola Luka 2:11.

mmakono lake na kunnombolela Nnungu,

wachidoni,

29 “Nang'olo Nkulu, nangu ni ntumishi wako,

na vino unguluhusu kuhwa kwa amani, kwa kuva,
Uniitimisa ahadi yako.

30 Kwa kuva, kwa meho langu nnichona chiuchi-
tendile uchinga kuvapoha vanu vako.

31 Na upohi anewo Uniutayalisha na vanu vam-
malele vachivawone.

32 Upohi anewo njo umbevalangajija vanu
vakavele Vayahudi,

na kuida na ukulu kwa vanu vako Vaisilaeli.”

33 Atatake Yesu pamo na anyokwe nkukangana
namene pavapilikene malove lachitangola

Simeoni _kumwamba Yesu. 34 Simeoni
nkuvabaliki, nkunnyaulila Maliya anyokwe

Yesu kuchidoni, “Ayu mwana anivelekwa kuva
ing'anya ya kuyahika na kupohwa kwa Vaisilaeli
vohe. Na nang'e ambekuva chimaiho kuhaloka
kwanga Nnungu, henga vanu vohe vambentahuka,
35 uchinga mitima ya vanu vohe imaikane. Na
wako Maliya ntima wako umbepwateka muchi
uhomwije upanga ukéla akuno na akuno.”

36 Anepo pa Ing'ande yanga Nnungu pavele
na nabii yumo wa chikongwe anakongopele
namene. Mmahe aneyo lina lyake vanchema Ana,
mwana wanga Fanuweli, wa nnitawa lwa Asheli.
Ana pdanavele mwali aikalene na ntwave myaka
saba, anepo ntwave nkuhila. 37 Pahiliwijije
na ntwave nkuva chihi waikala weka mpaka
kuhwikila kuva na myaka samanini na ncheche.
Maduva anelo lammalele akachiuka pa Ing'ande
ya Nnungu wantumikila Nnungu chilo na mubhi,

wafunga na kunnyuwa Nnungu. 38 Aneyo mmahe
nkuhaloka, nkutandilika kunnombolela Nnungu
na kutanga habali dya aneyo mwana kwa vanu
vammalele vachiloléla kupohwa kwa imanga ya
Yelusalemu.

39 Yusufu pamo na Maliya, pavamalidile ku-
tenda mambo lammalele lalaijijwe mu Sheliya
yanga Nang'olo, nkuukananga pa Yelusalemu
ambo cha ku Galilaya. 40 Aneyo mwana nkukulu-
muka na kuyenjejeka dimongo na kuumbalwa na
linda, na inema ya Nnungu ivele pamo nanang'e.

Yesu pa Ing'ande yanga Nnungu

41 Kila mwaka atatake na anyokwe Yesu
vanayomboka kuhwena ku Yelusalemu kusikukuu
ya Vayahudi ya Pasaka. 42 Yesu pahwikihije
changa cha myaka kumi na mbili, nkuyomboka
navo kuhwena kusikukuu kupapatana na
nnyambo wa sikukuu aneyo. 43 Na paimalilike
sikukuu, nkutandilika mwanda wa kuuya kwavo,
henga Yesu nkuisalila ku Yelusalemu. Anyokwe
na atatake vakdachimala kuva aniisalila, ¢ vanang'o
vatenda kuva avele nnikuwa lya amwanda. Anepo
nkuhwena mwanda wa liduva limo, nkutandilika
kuntaha mmakuwa la alangavao na ayanjavao.
45 Bahi kwa kuva nanga pavanammwene,
nkuuyananga ku Yelusalemu unantaha.

46 Nniduva lya tatu lya kuntaha, nkunankoja
nnuwanilwa Ing'ande ya Nnungu aikelé ching'ati
vakuhunda Sheliya ya Musa, wavapilikanila
na kuvauja maswali. 47 Vanu vammalele
vachimpilikanila vanikangana namene ing'anya ya

ding'ano dyake na mayang'udilake. 48 Vammaléke
pavammwene nkukangana namene. Anyokwe
nkummuja kuchidoni, “Mwanangu, ing'anya
ntwani ututendedile uchocho? Nangu na atatako
twavele na lipamba patuchikutaha.” 49 Yesu
nkuvayang'ula kuchidoni, “Mungutahija chani?
Dachi, mukamayite kuva ngulembelewa nguuve mu
Ing'ande mwa Atatangu?” 50 Henga vammaléke,
nanga pavanakameke chilachiyamba malove
lavahaulidile.

51 Bahi Yesu nkuuya ku Nasaleti chalumo
na anyokwe na atatake, nkuva wavapilikana.
Anyokwe nkulavika anelo lammalele muntima

mwake akuno walahimukila. 52 Yesu
nkuhweneha kuyenjejeka lunda na changa, na

kuhalija kunkatapalila Nnungu pamo na vanu.

3

Yohana Nktibatisa avahunda vanu

(Matayo 3:1-12, Mako 1:1-8, Yohana 1:19-28)

1 Bahi mmwaka wa kumi na nnyano wa
utawala wanga Tibeliyo Nfalume wa Loma,

Pontio Pilato dvele nkulu wa chilambo cha ku
Yudeya. Na Helode avele nkulu wa chilambo cha

ku Galilaya na Filipo nkuluwe Helode avele nkulu
wa chilambo cha ku Ituleya na ku Talakoniti, na
Lusaniya avele nkulu wa chilambo cha ku Abilene,
2 Anasi na Kayafa vavele Makuhani Vakulu. Bahi
mmahiku anelo Yohana mwana wanga Sakaliya
nkupwechelela ujumbe wa lilove lya Nnungu
pénavele aneko kulilanga. 3 Anepo Yohana nkupita
waonga mmilambo vyammalele vivéle pepi
na luhunde lwa Yoludani wavahubilila vanu

valeke masambi na kubatiswa uchinga Nnungu
avasamehe masambi lavo. ¢ Bahi anepo njo
palatimidile malove alano lalembwije nchitabu
changa nabii Isaya kuchidoni,

“Munu anonoha lidi aneko kulilanga wachidoni,
‘Nkatapajije Nang'olo indila yake,

nyoshanga dihengo dyambepita.

5 Kila lubobolo lumbehuhuliwa,

na kila lichinga na kila chisulu vimbetingilivanywa,
na sehemu dingongomeéne dimbenyoshwa,

na dindila divéle na mapondo dimbehang'anijwa.

6 Na kila munu achiawone upohi uhal6ka kwa

Nnungu! ”*

7 Bahi Yohana nkuva wavahaulila vanu
vammalele vachiida wunabatiswa kuchidoni,
“Mwenu nni mmana mma nachihungo! Nnani
an'duménge mwenu muitile gasabu yanga
Nnungu iida? 8 Bahi tendanga matendo lalangija
kuva munilaleka masambi lenu. Munatandilike
chihi kulihaulila mmene kwa mmene kuva,
‘Iblahimu nni anakulwetu.” Nangu ninnyaulilanga
kuva, Nnungu anahulula kulapindikulanya
mayanga alano laave udukulu vanga Iblahimu.
9 Bahi vino imbedo inivikwa tayali kucheketa
mahina la milandi. Kila nnandi ukapa vihepo
vikatapele umbecheketwa na kuyahwa mmoto.”

10 Likuwa lya vanu nkummuja Yohana
kuchidoni, “Vino tutende dachi?” 11 Yohana
nkuvayang'ula kuchidoni, “Kila munu avéle na
mikogo mivili, atwale umo annyavile nnyake
akdvenawo, na avéle na chakulya nanang'e
avayavile vakdavenacho.” 12 Na vakutwala

* 3:6 Isaya40:3-5



Luka 3:13 Xviii Luka 3:20

kodi navanang'oc nkummwenela uchinga
vabatiswe, nkummuja Yohana kuchidoni,
“Nkuhunda, nkee hwetu tutende dachi?” 13 Nang'e
nkuvayang'ula kuchidoni, “Nnatwale kodi
kupunda chimulaijijwe.” 14 Matiyala navanang'o
nkummuja Yohana kuchidoni, “Nkee hwetu
tutende dachi?” Yohana nkuvayang'ula
kuchidoni, “Mwenu munampakanyole munu
chinu chohecho, na wala munansitaki munu
kulukumbi kwa kunnambilila. Mwenu tolelanga
chihi na misahala yenu.”

15 Vanu vammalele vachiloléla kuida kwa
Kilisto, nkuva uvaliuja mmitima yavo kuva,

panjika Yohana njo Kilisto. 16 Bahi Yohana
nkuvahaulila vanu vammalele kuchidoni,
“Nangu nim'batisa mwenu kwa medi, henga
anipwawa avenkwida, avéle na dimongo
ding'ulu kungupunda nangu, na nangu wala
nikafala kuntumikila kananga kwa kuhungula
mididi ya vilatu vyake. Nang'e ambem'batisa

mwenu kwa Umumu Wanaswe na kwa moto.
17 Nang'e anyakwile chihelo cha kupembulila

mmakono mwake uchinga apepetele ngano yake.

Ambeilapola ngano na kuivika nnikangala, henga
mahahi dmbelayocha mmoto ukadimika.”

18 Yohana dnivahubilila avala vanu Malove
Lambone akuno wavahaulila malove lohe la
kila namuna la kuvaduma. 19 Uchocho, Yohana

anin'duma Nfalume Helode ing'anya ya kunnomba
Helodiya, n'jawe Filipo nnung'une mwene
Helode, na ing'anya ya mambo lanji mabaya
lanatendile. 20 Anepo Helode nkuhalija kutenda
lahakalenge kwa kuntaya Yohana nnilungu.

Kubatiswa kwanga Yesu

(Matayo 3:13-17, Mako 1:9-11)

21 Vanu vammalele pavachibatiswa, Yesu
nanang'e nkubatiswa. Yesu pachinnyuwa
Nnungu, kulihunde nkuhunukuka, 22 na

Umumu Wanaswe danavele muchi umunda
nkunsulupukila. Anepo nkupilikanika lidi

kuhaloka kulihunde wulichidoni, “Wako njo
mwanangu unikutamwa, nnikatapaliwa na wako.”

Litawa lyavelekwejije Yesu
(Matayo 1:1-17)

23 Yesu patandilike kukola madengo lake avele
na myaka malinga salasini, na vanu vatenda
kuva nang'e ni mwana wanga Yusufu. Yusufu
dvele mwana wanga Heli. 24 Heli dvele mwana
wanga Masati, na Masati dvele mwana wanga
Lawi, na Lawi avele mwana wanga Meliki, na
Meliki &vele mwana wanga Yanayi, na Yanayi avele
mwana wanga Yusufu, 25 na Yusufu dvele mwana
wanga Matatiya, na Matatiya dvele mwana wanga
Amosi, na Amosi avele mwana wanga Nahumu,
na Nahumu avele mwana wanga Hesili, na Hesili
avele mwana wanga Nagayi, 26 na Nagayi avele
mwana wanga Maasi, na Maasi avele mwana
wanga Matatiya, na Matatiya dvele mwana wanga
Semeyi, na Semeyi dvele mwana wanga Yoseki,
na Yoseki dvele mwana wanga Yuda, 27 na Yuda
avele mwana wanga Yohanani, na Yohanani avele
mwana wanga Lesa, na Lesa dvele mwana wanga
Selubabeli, na Selubabeli dvele mwana wanga
Shealitieli, na Shealitieli dvele mwana wanga
Neli, 28 na Neli dvele mwana wanga Meliki, na

Meliki avele mwana wanga Adi, na Adi avele
mwana wanga Kosamu, na Kosamu avele mwana
wanga Elimadamu, na Elimadamu avele mwana
wanga Eli, 29 na Eli dvele mwana wanga Yoshuwa,
Yoshuwa avele mwana wanga Eliaseli, na Eliaseli
avele mwana wanga Yalimu, na Yalimu dvele
mwana wa Masati, Masati dvele mwana wanga
Lawi, 30 na Lawi avele mwana wanga Simeoni,
na Simeoni dvele mwana wanga Yuda, na Yuda
avele mwana wanga Yusufu, na Yusufu avele
mwana wanga Yonamu, na Yonamu dvele mwana
wanga Eliakimu, 31 Eliakimu 4vele mwana wanga
Meleya, na Meleya avele mwana wanga Mena,
na Mena avele mwana wanga Matasa, na Matasa
avele mwa wa Nasani, na Nasani avele mwana
wanga Daudi, 32 na Daudi dvele mwana wanga
Yese, na Yese avele mwana wanga Obedi, na Obedi
avele mwana wanga Boasi, na Boasi dvele mwana
wanga Salumoni, na Salumoni 4vele mwana
wanga Nashoni, 33 na Nashoni avele mwana
wanga Aminadabu, na Aminadabu avele mwana
wanga Adimini, na Adimini avele mwana wanga
Alini, na Alini avele mwana wanga Esiloni, na
Esiloni avele mwana wanga Pelesi, na Pelesi avele
mwana wanga Yuda, 34 na Yuda dvele mwana
wanga Yakobo, na Yakobo avele mwana wanga
Isaka, na Isaka avele mwana wanga Iblahimu,
na Iblahimu &avele mwana wanga Tela, na Tela
dvele mwana wanga Naholi, 35 na Naholi 4vele
mwana wanga Selugi, na Selugi avele mwana
wanga Lewu, Lewu avele mwana wanga Pelegi,
na Pelegi avele mwana wanga Ebeli, na Ebeli



Luka 3:36 Xxi Luka 4:5

avele mwana wanga Sela, 36 na Sela dvele mwana
wanga Kenani, na Kenani avele mwana wanga
Alifakisadi, na Alifakisadi avele mwana wa Semu,
na Semu avele mwana wanga Nuhu, na Nuhu avele
mwana wanga Lameki, 37 na Lameki dvele mwana
wanga Mesusela, na Mesusela avele mwana
wanga Henoko, na Henoko avele mwana wanga
Yeledi, na Yeledi avele mwana wanga Mahalaleli,
na Mahalaleli dvele mwana wanga Kenani, 38 na
Kenani avele mwana wanga Enoshi, na Enoshi
avele mwana wanga Seti, na Seti dvele mwana
wanga Adamu, na Adamu avele mwana wanga
Nnungu.

4

Kulingwa kwanga Yesu
(Matayo 4:1-11, Mako 1:12-13)

1 Anepo Yesu nkuuya kuhaloka kuluhunde lwa
Yoludani akuno aumbajijwé Umumu Wanaswe.
Aneyo Umumu nkunnodya Yesu kuhwena
kulilanga. 2 Aneko kulilanga Yesu nkulingwa

na JIbilisi kwa maduva alubaini. = Mmaduva
anelo, Yesu nanga panalile chinu chohecho, na

palamalidile maduva anelo, nkuva na indala.
31bilisi nkunnyaulila Yesu kuchidoni, “Ikava wako
Mwana wanga Nnungu, lihaulile alino liyanga
liive nkate.” 4 Yesu nkunnyang'ula kuchidoni,
“Inilembwa Mmalemba Lanaswe kuva, ‘Munu
akambelama chihi kwa kulya nkate.”™”

5 Anepo Ibilisi nkumpelekeja Yesu kudedu
lichinga lilehu, nkunnanguja kwa pamo ufalume

* 4:4 Makumbuso 8:3



Luka 4:6 Xxii Luka 4:14

wa kila chilambo. 6 Ibilisi nkunnyaulila Yesu
kuchidoni, “Nangu nguchinikwing'e mamulaka

la kutawala ufalume anewo wammalele na ukulu
wake, kwa kuva, vyammalele vivele mmakono

mwangu, na nangu nahulula kumwing'a munu
woheyo unintamwa. 7 Bahi ukangwabudu nangu
nguchinikwing'e anevyo vyammalele.” & Yesu
nkunnyang'ula kuchidoni, “Inilembwa Mmalemba
Lanaswe kuva,
‘Mwabudu Nang'olo Nnungu wako,
na kuntumikila chihi nang'e weka.’t”

9Bahi Ibilisi nkumpelekeja Yesu ku Yelusalemu,

nkunammika kuchisweswe cha muha namene
cha Ing'ande ya Nnungu, nkunyaulila kuchidoni,

“Ikava wako Mwana wa Nnungu, liyahe pahi,

10 kwa kuva, inilembwa Mmalemba Lanaswe kuva,

‘Nnungu ambekulaijija malaika vakuchunge,

navanang'o vambekunyakula mmakono lavo,

uchinga unalihumbule kananga madodo lako
mmayanga.’t”

12 Henga Yesu nkunnyang'ula kuchidoni,
“Inilembwa, ‘Unanninge Nang'olo, Nnungu
wako.’$” 13 Bahi Ibilisi pamalidile kunninga
Yesu kwa kila namuna, nkunneka kadiki mpaka
panapata wasa unji wa kunninga.

Yesu atandilika madengo lake nchilambo cha ku
Galilaya
(Matayo 4:12-17, Mako 1:14-15)
14 Anepo Yesu nkuuka kulilanga, nkuhwena
kwave ku Galilaya akuno aumbajijwé dimongo

T 4:8 Makumbuso 6:13 T 4:11 Sabuli 91:11-12 S 4:12
Makumbuso 6:16

dya Umumu Wanaswe, habali dyake nkuyan-
jala kila pachinu nchilambo anecho. 15 Yesu
nkuva wavahunda vanu n'ding'ande dyavo dya
kunnyuwila Nnungu, na vanu vammalele nkuva
uvannombolela.

Kuhitwa kwanga Yesu aneko ku Nasaleti
(Matayo 13:53-58, Mako 6:1-6)

16 Anepo Yesu nkuhwena ku Nasaleti,
chijiji chavelekwejije. Palihwikile Liduva
lya Kuyewelela, Yesu nkuinjila muing'ande
ya kunnyuwila Nnungu, malinga chiunavele
nnyambo wake. Nkuimila uchinga avasomele
vanu Malemba Lanaswe. 17 Nkupewa chitabu
changa nabii Isaya. Nkuchihunukula, nkutaha
pachinu palembwije uvila,

18 “Umumu wa Nang'olo avele pamo na nangu.
Kwa kuva, aningutandola nivahubilile amahuvani

_Malove Lambone.
Na aningutuma nivahaulile vafungwa Kkuva

vambekombolewa,

na vanu vaputéle meho kuva vachivalole.

Aningutuma unaveng'a uhulu vanu vabanihwa,

19 na kuvahaulila vanu kuva mahiku la
Nang'olo kulanguja uwambone kwa vanu
Unikamola.”**

20 Anepo Yesu nkuchihinika achila chitabu,
nkumwing'a  ntumishi wa  muing'ande
aneyo, nang'e nkuikala. Vanu vammalele
vanavele muing'ande ya kunnyuwila Nnungu
nkumpalambahija meho. 21 Yesu nkuvahaulila
kuchidoni, “Alano Malemba, nelo lanitimila

** 4:19 Isaya 61:1-2, Isaya 58:6

pamuchipilikanila.” 22 Anepo vanu vammalele
nkunnombolela na  kukangana ing'anya
ya malove la inema lachilatangola, nkuva
uvachidoni, “Kwani ayu akee mwana wanga
Yusufu?”

23 Yesu nkuvahaulila kuchidoni, “Nangu
nikee na lipamba kuva muchimunguhaulile
nlili auno, ‘N'ganga lilamye umwene! Na
muchimunguhaulile kuva, ‘Lammalele
latupilikene kuva unilatenda ku Kapelinaumu,
latende na apano penu.” ” 24 Yesu nkuhweneha
kutangola wachidoni, “Nangu ninnyaulila uhiu
kuva, nanga nabii akubalika nkaya yake. 25 Nangu
ninnyaulilanga uhiu kuva, mmahiku langa Eliya,

nchilambo cha Isilaeli kuvele na anannidi
vohe. Na mmahiku anelo imbula inihungwa

uchinga inatonye kwa uhiku wa vyaka vitatu
na myedi sita, bahi nkuva na indala nchilambo
chammalele. 26 Pamo na anelo, Eliya nanga
panatumwije kwa anannidi anevo va nchilambo
cha Isilaeli. Henga atumwije chihi kwa nannidi
wa ku Salepta, nchilambo cha ku Sidoni. 27 Na
mmahiku langa nabii Elisha, nchilambo cha
Isilaeli kuvele na amangundula vohe. Henga
alamijwe chihi mmangundula yumo uvanchema
Namani wa nchilambo cha ku Siliya.”

28 Vanu vammalele vanavele muing'ande
ya kunnyuwila Nnungu, nkuvisa namene
pavapilikene malove anelo. 29 Nkuimilanga,
nkunnyumya Yesu pawelu imanga yavo
inadengwije muha lichinga. Nkumpelekeja
Yesu mpaka nnyenje likobikobi uchinga
vammotohije. 30 Henga Yesu nkupita ching'ati

likuwa, nkuhwena.

Yesu ammusa nanndenga
(Mako 1:21-28)

31 Bahi Yesu nkuhelela mpaka kuimanga ya ku
Kapelinaumu, chilambo cha ku Galilaya. Aneko
Yesu nkuva wavahunda vanu kila Liduva lya
Kuyewelela. 32 Vanu vammalele nkukangana
namene namuna chachivahunda, kwa kuva,

dvahunda muchi munu avéle na mamulaka.
33 Na amula muing'ande ya kunnyuwila Nnungu

muvele na munu anavele na nanndenga, nkukuta
ing'uto wachidoni, 34 “Aaa!l Wako Yesu wa ku
Nasaleti utulembela chani hwetu? Dachi, uidile
unatuwalala? Nangu nnikumala wako. Wako nni
Wanaswe wanga Nnungu!” 35 Yesu nkunkalipila
ayula nanndenga wachidoni, “Nyalala! Mmuke
munu ayuno!” Bahi nanndenga nkummatohija
ayula munu pahi, muyo mwa vanu, nkummuka
bila kummumisa.

36 Vanu vammalele nkukangana namene,
nkuva uvahaulanila kuchidoni, “Malove alano
la namuna ntwani? Kwa kuva, kwa dimongo na
mamulaka avaamulisa anamindenga vauke, na
vanang'o vanauka!” 37 Bahi habali dyanga Yesu
nkupilikanika kila pachinu nchilambo cha ku
Galilaya.

Yesu avalamya vanu vohe
(Matayo 8:14-17, Mako 1:29-34)
38 Yesu nkuhuma amula muing'ande ya kun-
nyuwila Nnungu, nkuhwena kukaya kwanga

Simoni uvanchema Petulo. =~ Nkawake Simoni
dnauula namene chidumba, bahi nkunnyuwa Yesu

annamye mmahe aneyo. 39 Yesu nkunnyen-
gelekela ayula mmahe, nkuchiamulisa chidumba
chimmuke, na chidumba nkummuka. Upala
ayula mmahe nkuimila, nkutandilika kuvahudu-
mila.

40 Liduva palichiswa, vanu vammalele vanavele
na alangavao vanavele na magonjo la kilanamuna,
nkumpelekejija Yesu anevo vagonjo. Na Yesu
nkuvavikila makono lake vagonjo vammalele,
nkuvalamya. 4! Anamindenga vénivauka vanu
vohe akuno uvatayalwasu uvachidoni, “Wako nni
Mwana wanga Nnungu!”

Henga Yesu nkuvakalipila anevo anamindenga,
na kuvadivila vanatangole kwa kuva, vanimmala
kuva nang'e njo KilistoTT,

Yesu avayanjajija Malove Lambone vanu va Ku
Yudeya

(Mako 1:35-39)

42 Liduva lipapete ulyamba na mambumbu,
Yesu nkuuka paimanga nkuhwena pachinu
pakavele na vanu. Likuwa likulungwa lya

vanu nkutandilika untaha. Pavammwene
nkulinga kun'divila uchinga anauke. 43 Henga

Yesu nkuvahaulila kuchidoni, “Ngulembelewa
nguhwene na n'dimanga dinji nikavahubilile
vanu Malove Lambone la Ufalume wa Nnungu,
kwa kuva, nnitumwa kwajili ya anelyo.” 44 Bahi
Yesu nkuva wavayanjajija vanu Malove Lambone
n'ding'ande dya kunnyuwila Nnungu, nchilambo
cha ku Yudeya.

'H 4:41 Mana la Kilisto lola Luka 2:11.

S

Yesu avatandola vakuhundwa vatandi
(Matayo 4:18-22, Mako 1:16-20)

1 Liduva limo, Yesu &imidile nnyenje Litanda
lya Galilaya, akuno likuwa lya vanu lin'dingwike
uvagumanagumana uchinga vapilikanile lilove

lya Nnungu.® 2 Yesu nkudyona dingalava
dimbili divelé nnyenje litanda. Dingalava
anedyo dilekwije na akuupa dihomba vachilsa
miswani n'dinjawu dyavo. 3 Yesu nkuinjila
muingalava imo inavele yanga Simoni uvanchema
Petulo, nkunnyaulila Simoni aitukuhije mmedi,
kulehu kadiki na kunnyangi. Yesu nkuikala,
nkuva wahunda likuwa lya vanu akuno aikéelé
mwingalava.

4 Pamalidile kuvahunda vanu, nkunnyaulila

Simoni  kuchidoni, “Thengeleje  ingalava
mpaka pachinu pavéle medi lohe, mukataye
dinjawu dyenu, muupe dihomba.” > Simoni

nkunnyang'ula Yesu kuchidoni, “Nang'olo,
tunitumbama kuupa chilo chammalele ila
nanga patupete chinu. Henga kwa kuva
uhawile wako, bahi nguchingutaye dinjawu.”
6 Pavatadile dinjawu, nkuupa dihomba dyohe
namene, mpaka dinjawu dyavo kutandilika
kukaduka. 7 Bahi nkuvakapila avao vanavele
muingalava inji uchinga vaide vakavayangate.
Vanang'o nkuidananga, nkuumbajanga dihomba
n'dingalava dyammalele dimbili, mpaka
dingalava kutandilika kutitimila.

* 5:1 Munsitali auno Luka alembile “Litanda lya Genesaleti”
kwamba Litanda lya Galilaya.

8 Bahi Simoni uvanchema Petulo palawene
anelo lahumidile, nkuhunama muyo mwa Yesu
nkuchidoni, “Nang'olo, linyemye na nangu! Kwa
kuva, nangu nni munu nguvéle na masambi!”
9 Simoni atangwele uchocho ing'anya nang'e
na avake vammalele vanikangana namene
ing'anya ya kuupa dihomba dyohe. 10 Yakobo na
Yohana vana vanga Sebedayo, vanavele vakuupa
avake Simoni, na vanang'o vanikangana. Yesu
nkunnyaulila Simoni kuchidoni, “Unayope, kwa
kuva kutandikila vino wako umbekuva uvaupila
vanu kwanga Nnungu.” 11 Anepo nkuutangila
dingalava dyavo mpaka Kkunyenje litanda,
nkulekanga kila chinu, nkumpapata Yesu.

Yesu annamya mmangundula
(Matayo 8:1-4, Mako 1:40-45)

12 Yesu pdnavelé muimanga imo ya chilambo
cha ku Galilaya, nkuida munu yumo anavele na
mangundula mmili wammalele. Pammwene
Yesu, nkuhunama pamadodo langa Yesu
nkunnyuwa wachidoni, “Nang'olo, wako
ukalembela unahulula chihi unguhahulanga kwa
kungulamya.”

13 Yesu nkunyoloja nkono wake nkun'gusa,
nkunnyaulila kuchidoni, “Elo nalembela,
lama. Hahuka mwalehu!” Upala mangundula
nkummuka. 14 Bahi Yesu nkumwamulisa ayula
munu kuchidoni, “Unannyaulile munu woheyo,
henga hwena ukalilanguje kwa kuhani na
uhumye sadaka ya kuhahulwa kwako malinga
chalaijije Musa, uchinga vanu vamale kuva
Unihahulwa.”

15 Henga habali dyanga Yesu nkuhalija
kuyanjala kila pachinu. Makuwa lohe la vanu
nkuidang'ana unampilikanila na kulamywa
magonjo lavo. 16 Henga myanda yohe Yesu
dnalinyemya na anevo vanu wahwena pachinu
pakavele vanu, wayuwa.

Yesu annamya munu adidiménge na kunsamehe

(Matayo 9:1-8, Mako 2:1-12)

171Liduva limo Yesu dvenkuhunda. Mafalisayo na
vya nchilambo cha ku Galilaya na ku Yudeya na
imanga ya Yelusalemu, vammalele vavele upala.
Na Yesu davalamya vagonjo kwa dimongo dya
Nang'olo. 18 Upala nkwida vanu vannyakwilé
munu adidiménge, akuno alele nchinanda.
Nkulinga kutaha nafasi ya kumwingija uchinga
vakammike pachinu pavele Yesu. 19Bahi ing'anya
vanu vavele vohe, nanga pavanapete nafasi
ya kumwingija nkati. Vanu anevo nkukwela
nawe muha ing'ande, nkuvimbula pachinu,
nkunsulupusa nchinanda mpaka ching'ati
likuwa lya vanu, pachinu pdavele Yesu. 20 Yesu
paiwene ing'ulupa yavo, nkunyaulila ayula
munu adidiménge kuchidoni, “Nnyanjawangu,
Unisamehewa masambi lako.”

21 Vakuhunda  Sheliya na  Mafalisayo
nkutandilika kuujana vene kwa vene uvachidoni,
“Ayu ni munu wa namuna ntwani ankuftlu
Nnungu? Nnani ahuldla kunsamehe munu
masambi ikanave chihi Nnungu weka?” 22 Henga
Yesu dnilamala lavachitangodikanga, nkuvauja
kuchidoni, “Ing'anya ntwani mutangodikanga

uchocho mmitima yenu? 23 Lilida lipeyapeya
namene, kuhaula kuva, ‘Unisamehewa masambi
lako,” au kuhaula, ‘Imila uhwene?’ 24 Bahi nangu
ngulembela ngumaihe kuva, Mwana wa Munu

avele na mamulaka la kuvasamehe vanu masambi
lavo apano pachilambo.” Anepo nkunnyaulila

ayula adidiménge kuchidoni, “Nikuhaulila, imila,
utwale chinanda chako, uhwene kukaya!”
25 Upala ayula munu adidiménge nkuimila muyo
mwavo, nkutwala chinanda chake, nkuhwena
kukaya kwake, akuno wannombolela Nnungu.
26 Vanu vammalele nkukangana namene!
Nkuyopa na kunnombolela Nnungu uvachidoni,
“Nelo tuviwene vitukutuku vya kukanganya.”

Yesu anchema Lawsi, lina linji vanchema Matayo
(Matayo 9:9-13, Mako 2:13-17)

27 Palamalilike anelo, Yesu nkuhuma pawelu
nkumwona nkutwala kodi yumo lina lyake Lawi
aikele paing'ande ya kulipila kodi. Yesu nkun-
nyaulila kuchidoni, “Ngupapate!” 28 Lawi nkuim-
ila, nkuleka kila chinu, nkumpapata.

29 Bahi Lawi nkuntendela Yesu ing'ole ing'ulu
kuing'ande yake. Na likuwa likulu lya vakutwala
kodi pamo na vanu vanji nkuikala pamo na Yesu
uvalya nawe. 30 Henga Mafalisayo na vakuhunda
vao va Sheliya, nkuva wuvavatongodikila
vakuhundwa vanga Yesu uvachidoni, “Ing'anya
ntwani munalya na kukumbila pamo na vakutwala

kodi na vanu vavéle na masambi?” 31 Yesu
nkuvayang'ula kuchidoni, “Vanu vakauula

nanga pavannembela n'ganga, ila vanu vaulla
njo vannembéla n'ganga. 32 Nangu nikaidile

unavachema vanu vaténda alala lalalembela
Nnungu, henga nguidile unavachema vanu vavéle

na masambi uchinga vapate kulaleka masambi
lavo.”

Vanu fulani vammuja Yesu habali dya kufunga
(Matayo 9:14-17, Mako 2:18-22)

33 Vanu fulani nkunnyaulila Yesu kuchidoni,
“Vakuhundwa vanga Yohana Nkubatisa myanda
yohe vanafunga na kuyuwa, ata vakuhundwa va
Mafalisayo navanang'o vatenda uchocho, henga
vakuhundwa vako, valya chihi na kukumbila!”
34 Yesu nkuvayangula kuchidoni, “Dachi,
inahululika kuvatenda vanu vakumbuliwijwe
kuing'ole ya ulombi vafunge wakati mwene
nnombi avenavo pamo? Ikdhululika. 35 Henga
mahiku lachilakamole nnombi pambetwaliwa
muvanang'o, anepo njo pavambefunga.”

36 Yesu nkuvahaulila nfano kuchidoni, “Nanga
munu apapula chilaka muinguwo yahambi nku-
totela muinguwo yatangu. Akatenda uchocho,
ambeyondonga inguwo yahambi, na chilaka cha
inguwo yahambi chikambekwendana na inguwo
aneyo yatangu. 37 Uchocho, wala nanga munu
ataya divayi dyahambi mmipatila ya tangu ya
limbende. Akatenda uchocho, anedyo divayi
dyahambi dimbeipapula aneyo mipatila, na di-
vayl dimbemwadilika, na mipatila imbekwondongeka.
38 Henga divayi dyahambi dilembelewa ditaywe
mmipatila yahambi. 39 Na wala nanga munu
akumbila divayi dya tangu koka nkulambela kav-
ila divayi dyahambi. Kwa kuva, ahaula kuva, adila
dya tangu nni dyambone namene.”

6

Yesu njo Nang'olo avéle na mamulaka ata
Nniduva lya Kuyewelela
(Matayo 12:1-14, Mako 2:23-3:6)
1 Liduva limo lya Kuyewelela, Yesu nkuva
wapita n'dindila dya mmawelu la ngano chalumo

na vakuhundwa vake. Vakuhundwa vake
nkutandilika kupulula ngano, uvaitinginda na

makono lavo na kutang'una. 2 Henga Mafalisayo
vanji nkuvauja kuchidoni, “Mwadachi mutenda
vitukutuku vikaluhusiwa na Sheliya ya Musa
kutendwa Nniduva lya Kuyewelela?” 3 Yesu
nkuvayang'ula kuchidoni, “Dachi, mwenu nanga
pamusomile chanatendile Nfalume Daudi na
vavake pavanavele na indala? ¢ Daudi dingidile
pa Ing'ande ya Nnungu, nkutwala mikate
ihumijwe kwa Nnungu nkulya, nkuveng'a na
avake navanang'o nkulya, wakati Sheliya ya
Musa iluhusu chihi mikate aneyo kuliwa chihi

na makuhani weka.” > Yesu nkuvahaulila
kuchidoni, “Mwana wa Munu njo Nang'olo avéle

na mamulaka ata Nniduva lya Kuyewelela.”
6 Liduva linji lya Kuyewelela, Yesu nkuhwena
muing'ande ya kunnyuwila Nnungu, nkuva

wahunda. Na amula nkati muvele na munu
anadidimenge nkono wa kunkono. 7 Vakuhunda

Sheliya pamo na Mafalisayo vataha ing'anya ya
kunsitaki Yesu. Bahi nkuva uvannoleha uchinga
vamale ikava ambennamya munu Nniduva lya
Kuyewelela. 8 Henga kwa kuva Yesu &nimala
lavachiliuja avala vanu, nkunnyaulila ayula
munu avéle na nkono udidiménge kuchidoni,
“Takatuka, ida uimile muyo.” Ayula munu



Luka 6:9 XXXiii Luka 6:16

nkutakatuka, nkunaimila muyo mwa vanu.
9 Anepo Yesu nkuvahaulila kuchidoni, “Nangu
nimmujanga mwenu kuva, dachi Sheliya yetu
inatuluhusu kutenda lambone au lahakalenge
Nniduva lya Kuyewelela? Dachi, inatuluhusu
kumpoha munu au kummwalala?” 10 Yesu
nkuvapalambahija meho vanu vammalele
vanapwawije apala, koka nkunnyaulila ayula
munu kuchidoni, “Nyoloja nkono wako.” Nang'e
nkunyoloja, na nkono wake nkuva umi.

11 Henga vanu nkusunala namene, nkuujana
ding'ano namuna chivambentendela Yesu.

Yesu avatandola mitume kumi na mbili
(Matayo 10:1-4, Mako 3:13-19)

12 Mmaduva ulolo, Yesu nkuhwena kulichinga
unayuwa, aneko nkucheja  wannyuwa
Nnungu. 13 Ulyamba wake, Yesu nkuvachema
vakuhundwa vake, nkuvatandola vanu kumi
na mbili kuhaloka nnikuwa lya vakuhundwa,

nkuvachema kuva mitume. 14 Vanu anevo
vanavatandwele Yesu nni Simoni wananchemile
Petulo, na Anduleya nnung'une Simonina Yakobo

na Yohana na Filipo na Batolomayo, 15 na Matayo
na Tomaso na Yakobo mwana wanga Alufayo na
Simoni achichemwa Nselote*, 16 na Yuda mwana
wanga Yakobo chalumo na Yuda Isikaliote,
anantengeleke Yesu.

Yesu avahunda vanu na kuvalamya vagonjo
(Matayo 4:23-25)

6:15 Vaselote livele likuwa lya Vayahudi vachichitamwa
namene chilambo chavo, na vakachitamwa kutawaliwa na Valoma.

17 Bahi Yesu nkusulupuka nnichinga chalumo
na mitume vake, nkunaimila pachinu pavéle tam-
balale. Na pachinu anepo pdvele na likuwa liku-
lungwa lya vakuhundwa vake pamo na mmu-

lukuwa vanuvanahaleke nchilambo chammalele
cha ku Yudeya na kuimanga ya Yelusalemu, na

kuhaloka nchilambo cha Tilo na Sidoni, chilambo
chivéle nnyenje bahali. 18 Vanu anevo vaidile un-
ampilikanila Yesuna kulamywa magonjo lavo. Na
vanu vachibanihwa na anamindenga, navanang'o
vaniida nkulamywa. 19 Na kila munu dnatumbama
uchinga an'guse Yesu, ing'anya dimongo dya
Nnungu dinannyuma na kuvalamya vanu vam-
malele.

Wasanaole
(Matayo 5:1-12)
4 20 Yesu nkuvalola vakuhundwa vake, nkuchi-
oni,
“Wasa mwenu mmamahuvani,
kwa kuva, Ufalume wanga Nnungu ni wenu!
21'Wasa mwenu muvéle na indala hambi,
kwa kuva, muchimusibe!
Wasa mwenu mukiita hambi,
kwa kuva, muchimuheke kwa kuhangalala.
22 Wasa mwenu, vanu pavambemmenganga na
kulinyemya na mwenu, pavambentangolelanga
malove lahakalenge na kuhakajanga malina lenu
ing'anya yanga Mwana wa Munu. 23Mambo anelo
palambehumila, hangalala na kuvina, ing'anya
inujo yenu ing'ulungwa inivikwa kulihunde. Kwa
kuva, uvila nni anyakala vao chivanavatendile
manabii.
24Henga ole wenu mwenu mmakupata,

kwa kuva, tayali munitujwa mitima yenu!
25 0le wenu mwenu musibile hambi,
kwa kuva, mumbekuva na indala.
Ole wenu mwenu muhéka hambi,
kwa kuva, mumbekuta na kulikutangila.
26 Ole wenu vanu vammalele vakannombolelangal!
Kwa kuva, uvila njo anyakala vao chivanava-
tendedile manabii va kulambila!”

Kuvatamwa amongo mwenu

(Matayo 5:38-48, 7:12a)

27 “Henga nangu ninnyaulilanga mwenu
mungupilikanila kuva, vatamwange amongo

mwenu.  Na muvatendele lambone vanu
vammenganga. 28 Vayuwile lambone avala

vanndni mwenu, na muvayuwile avala
vantendeldnga lahakalenge. 29 Munu
akakupanya likofi nnibuda limo, uchocho nneke
akupindikulile na libuda lya vili. Na munu
akakupakanyola likoti lyako, uchocho nneke
atwale na nkogo wako mwalehu. 30 Munu
woheyo akakuyuwa chinu mwing'e, na munu
akakupakanyola vitukutuku vyako, unayuwe
akuuyihije. 3! Chimulembela vanu vantendele
mwenu, na mwenu vatendele vanang'o uchocho.

32 Tkava muvatamwa chihi vanu vantamwanga
mwenu, dachi, mumbepata inujo ntwani kwa
Nnungu? Kwa kuva, ata vanu vavéle na masambi
vavatamwa vanu vavatdmwa vanang'o. 33 Na

mwenu mukavatendela chihi lambone vanu avala
vantendéla mwenu lambone, dachi mumbepata in-

ujo ntwani kwa Nnungu? Kwa kuva, ata vanu
vavéle na masambi navanang'o vatenda uchocho

avao. 34 Na ikava muvakopesa chihi avala vamu-
valolela kuva vachivannipange, dachi mumbepata
inujo ntwani kwa Nnungu? Kwa kuva, ata vanu
vavéle na masambi navanang'o vavakopesa avao
akuno uvalolela kuuyihijwa achila chivavakope-
sije. 35 Henga mwenu vatamwange amongo
mwenu, vatendele lambone, na mukavakopesa
munalolele kuuyihijwa achila chimuvakopesije.
Anepo njo inujo yenu paimbekuva ing'ulu kwa
Nnungu, na njo pamumbekuva mmana mma
Nnungu Nkulu, kwa kuva, nang'e nni wambone

kwa vanu vakdvele na shukulani na vaténda la-
hakalenge. 36 Bahi muuve na chididi muchi Atata

wenu chavele na chididi.”

Munavahukumu vanji

(Matayo 7:1-5)

37 “Munavahukumu vanu vanji na Nnungu
akambennyukumu mwenu. Munavaambe
vanu vanji, na Nnungu akambemwamba
mwenu. Muvasamehe vanu vanji, na Nnungu
achiansamehe mwenu. 38 Veng'ange vanu
vanji vitukutuku vivasikikidile, na Nnungu
achiamwing'ange mwenu. Muchimupwechele
chipimo chambone namene, chichinyiwije na
kutikwa, chiombéle mpaka kupakatika. Kwa
kuva, chipimo wuchila chimupimila kuveng'a
vanu vanji, njo uchocho chambetumila Nnungu
kumpimila mwenu.”

39 Anepo Yesu nkuvahaulila nfano auno
kuchidoni, “Dachi, munu aputéle meho anahulula
kunnodya nnyake aputéle meho? Dachi,
vammalele vavili vakambematokela nnipondo?

40 Nkuhundwa akdva nkulu kumpunda nkuhunda
wake, henga kila nkuhundwa akamalila kulihunda
kwake, aava muchi nkithunda wake.

41 Mwadachi Uuloleha nswani uvéle nniso
lya nnunguno, akuno lukongolo luvéle nniso

lyako ukalwona? 42 Au umbehulula dachi
kunnyaulila nnung'uno kuchi, ‘Nnung'unwangu,
nahoti nikuuse chipatu nniso lyako,” akuno
umwene ukalwona lukongolo luvéle nniso lyako?
Nkulilambilila wako! Tandilika kuluusa lukongolo
luvéle nniso lyako nahoti, na anepo njo pumbelola
saana na kuchiusa chipatu chivéle nniso lya
nnung'uno.”

Nnandi tumaikana kwa vihepo vyake
(Matayo 7:16-20, 12:33-35)

43 “Wala nanga nnandi wambone tUpa vihepo
vikee vyambone, na wala nanga nnandi ukee
wambone Upa vihepo vyambone. 44 Na Kkila
nnandi umaikana kwa vihepo vyake. Vanu nanga
pavahepa tini n'diheya, na wala nanga pava-
hepa sabibu mmbigili. 45 Munu wambone ahumya
vitukutuku vyambone kuhaloka muvyambone
vyakondije muntima wake wambone, na munu
akavele wambone ahumya vitukutuku vikee vyam-
bone kuhaloka muvitukutuku vikee vyambone
vyakondije muntima wake ukee wambone. Kwa
kuva, munu atangola alala laombéle muntima
wake.”

Nfano wa vakudenga vavili va ing'ande
(Matayo 7:24-27)
46 “Mwadachi munguchema nangu, ‘Nang'olo,
Nang'olo,” akuno mukaténda alald laninnyaulila

mulatende? 47 Munu woheyo alda kwang'une,
nkupilikanila mahundo langu na Kkutenda
chalembelewa atende, 48 munu aneyo alandana

na munu adengile ing'ande yake saana. Ahimbile
lipondo lilehu lya nsingi mpaka nniyanga
likulungwa, nkudenga nsingi wa ing'ande aneyo
nniyanga anelyo. Paliidile livambwe, medi
nkuiguma namene aneyo ing'ande henga nanga
palanahulwile kananga kuitikinya ing'anya
initandeka. 49 Henga munu apilikdna mahundo
langu koka anatende chalembelewa atende,
aneyo alandana na munu akdadengile saana
ing'ande yake. Nang'e nanga panahimbile
lipondo lya nsingi, ila 4dengile chihi muha ulongo.
Livambwe paliidile, medi nkuiguma aneyo
ing'ande, upala nkulinduka na kwondongeka
mwalehu!”

7

Yesu annamya ntumishi wanga nkulu wa
matiyala
(Matayo 8:5-13)

1 Yesu pamalidile kutangola anelo kwa vanu,
nkuhwena ku Kapelinaumu. 2 Aneko kuvele
na nkulu yumo wa matiyala myamoja la Val-
oma, anavele na ntumishi wake wachimweshimu
namene, na aneyo ntumishi dnapwateka namene
pepi na kuhwa. 3 Ayula nkulu wa matiyala papi-
likene habali dyanga Yesu, nkuvalaija vasele va
Vayahudi vakannyuwe Yesu aide akannamye ntu-
mishi wake. 4 Pavakamwele kwanga Yesu, nkun-
nyuwa namene uvachidoni, “Ayu munu anavaikila

wako unnyangate, 5 ing'anya anavatamwa namene
vanu vetu na njo atudengedile ing'ande ya kun-
nyuwila Nnungu.”

6 Bahi Yesu nkuuka chalumo na anevo vanu.
Henga pdanavele pepi na ing'ande yanga nkulu
wa matiyala, ayula nkulu nkuvalaija ayanjavake
vakannyaulile Yesu kuchidoni, “Nang'olo unali-
hopeje kwida akuno. Nangu wala nikafala kukup-
wechelela wako nng'ande mwangu, 7 na ngulyona
kuva nikafala kukwidila wako. Henga wako tan-
gola chihi lilove na ntumishi wangu achialame.
8 Kwa kuva, ata nangu nimwene nni munu
nguvéle pahi pa mamulaka la vakulu, na pavele na
matiyala vavéle pahi pangu. Nikannyaulila yumo
kuchi, ‘Hwenal!,” anahwena. Na nikannyaulila yunji
kuchi, ‘Ida!; anaida. Na nikannyaulila ntumishi
wangu kuchi, ‘Tenda achino!,” anatenda.”

9Bahi Yesu papilikene anelo malove, nkunkan-
gana namene ayula munu, nkupindikuka
nkulilola likuwa lya vanu lichinnondola
nkuvahaulila kuchidoni, “Nangu ninnyaulilanga
uhiu kuva, nikanambimwona munu muvanu va
Isilaeli avéle na ing'ulupa ing'ulungwa malinga
ayi!” 10 Bahi avala vanu vanatumwije kwanga
Yesu, pavauyite kukaya kwanga nkulu wa
matiyala, nkunkoja ayula ntumishi avelé mumi.

Yesu anfufula mwana wanga nannidi
11 Bada ya anelo, Yesu nkuhwena imanga imo
ivachema Naini, vakuhundwa vake na likuwa lya
vanu nkunnondola. 12 Pdnavele pepi na nnango
wa kuinjilila muimanga aneyo, nkuhaloka vanu
vanyakwile ntuhi wa kijana dnavele mwana wa

weka wa nannidi. Na likuwa lya vanu vohe
va imanga aneyo vavele chalumo na mmahe
aneyo. 13 Nang'olo Yesu pammwene ayula nan-
nidi nkummikila chididi, nkunnyaulila kuchi-
doni, “Unakute.” 14 Anepo Yesu nkuhengelekela,
nkuchigusa chinanda chivanyakulidile ntuhi, na
avala vanachinyakwile nkuimila. Yesu nkuchi-
doni, “Nnemba, nikuhaulila takatuka!” 15 Bahi
ayula kijana anahwile nkutakatuka, nkuikala na
kutandilika kutangola. Anepo Yesu nkunkamuja
ayula kijana kwa anyokwe.

16 Vanu vammalele nkuyopa, nkunnombolela
Nnungu, wuvachidoni, “Nabii nkulu wanga
Nnungu aidile kwetuhwe. Nnungu aidile
unavayangata vanu vake.” 17 Habali dya kijana
aneyo nkupilikanika nchilambo chammalele cha
ku Yudeya, na vilambo vyammalele vya pepi.

Vatumishi kuhaloka kwanga Yohana NKktibatisa

(Matayo 11:2-19)

18 Vakuhundwa vanga Yohana Nkubatisa
nkunnyaulila Yohana habali dya vitukutuku
vyammalele vyachitenda Yesu. Anepo
Yohana nkuvachema vakuhundwa vake vavili,
19 nkuvalaija vahwene kwanga Nang'olo Yesu
vakammuje kuchidoni, “Dachi, wako njo ayula
Mpohi ahaulika kuva avenkwida au tunnolele
yunji?”

20 Avala vanu pavahwikile kwanga Yesu
nkunnyaulila kuchidoni, “Yohana Nkubatisa
anitulaija tukakuuje kuva, ‘Dachi, wako njo
ayula Mpohi ahaulika kuva avenkwida au
tunnolele yunji?”’ ” 21 Uhiku uwowo,

Yesu avenkuvalamya vanu vohe vanavele na
magonjo na vachihuvanga na vachibanihwa
na anamindenga, na kuvalamya vanu vaputéle
meho. 22 Bahi Yesu nkuvayang'ula vakuhundwa
vanga Yohana kuchidoni, “Hwena mukannyaulile
Yohana lammalele lamulawene na kulapilikana,
vanu vaputéle meho vavenkulola na vikwava
vavenkuhwena na amangundula vanalama na
anammwidi hambi vavenkupilikana na vanu

vahwile vanafufuka na amahuvani vanahubiliwa
Malove Lambone. 23 Wasa munu ayula

akaleka kungukulupila nangu ing'anya ya alala
langulatenda!”
24 Vakuhundwa vanga Yohana pavaukile,

Yesu nkutandilika kuhaulila makuwa la vanu
habali dyanga Yohana wachidoni, “Dachi,

pamupite kulilanga unannola Yohana, mulolela
muchone chani? Dachi, mutenda ambekuva
muchi imbalu itikinywa na mpapa? Nanga!
25 Bahi ikanave uchocho, vino mwapite unalola
chani? Dachi, mwapite unannola munu awéte
dinguwo dikatapéle? Nanga akee uchocho! Vanu
vawala dinguwo dikatapéle na kupoka, vaikala
n'ding'ande dya chifalume. 26 Bahi nguhaulile,
mwapite unalola chani? Dachi, mwapite
unannola nabii? Elo! Henga nangu ninnyaulilanga
kuva, umummwene ni nkulu kumpunda nabii.
27 Yohana njo n'jumbe achiyambwa Mmalemba
Lanaswe, Nnungu pachihaula kuchidoni,

‘Nangu nimbentuma n'jumbe wangu akulon-

golelee,

aneyo njo ambekukatapajija indila yako.

sy

* 7:27 Malaki 3:1

28 Yesu nkuyenjeja kutangola kuchidoni,
“Muvanu vavelekwejije na mmahe, nanga munu
nkulu kumpunda Yohana Nkubatisa. Henga ayula
avalangiwa kuva n'joko kupunda vammalele
mu Ufalume wanga Nnungu, aneyo njo nkulu
kumpunda Yohana Nkubatisa.”

29 Vanu vammalele na ata vakutwala kodi
pavapilikene malove la Yesu, nkukubali kuva,
makudungilo la Nnungu nni lambone kwa
kubatiswa na Yohana. 30 Henga Mafalisayo na
vakuhunda Sheliya vanilahita makudungilo la
Nnungu kwamba vanang'o kwa kuhita kubatiswa
na Yohana.

31 Yesu nkuhweneha kutangola kuchidoni,
“Nivalandanye na chani vanu va chivelekwa

achino? Vanu ava vavele muchi_ chinu
ntwani? 32 Valandene na vavana vaikalénge

kusakoni uvahaulanila vene kwa vene kuva,
‘Twanimwombelanga vimbeta, henga nanga
pamunavinite! Twaniimba dihimu dya
kulikutangila, henga nanga pamunakutile!
33 Kwa kuva, Yohana Nkubatisa aniida, nang'e
ajukile chihi munu wa kufunga-funga na wala
akdkumbila divayi, henga mwenu muhaula kuva,
‘Yohana avele na nanndenga!” 34 Henga Mwana
wa Munu aniida, analya na kukumbila, henga
mwenu muhaula kuva, ‘Ayu munu nni nkulya
uwamba na nkukalewa, nnyanjawavo vakutwala
kodi na vanu vavéle na masambi!’ 35 Henga liinda
lwa Nnungu lumaihwa kuva lwambone kupitila
vitendo vya vanu vammalele vavéle na lunda
anelwo.”

Mmahe avéle na masambi ampaka Yesu mahuta
(Matayo 26:6-13, Mako 14:3-9, Yohana 12:1-8)

36 Munu yumo Nfalisayo nkunkumbula Yesu
kukaya kwake akalye chakulya chalyulo chalumo
nanang'e. Bahi Yesu nkuhwena kuing'ande
kwanga ayula Nfalisayo, nkuikala na kulya
chakulya. 37 Muimanga aneyo muvele na
mmahe yumo nkutenda masambi. Mmahe aneyo
papilikene kuva Yesu avenkulya muing'ande yanga
ayula Nfalisayo, aniida akuno anyakwilé chupa
chikatapele namene chikatapajijwe kwa mayanga
la alabasta cha mahuta lanung'ila namene.
38 Nkuhwena unahunamila mmadodo langa
Yesu wakuta, akuno mihodi yake uimatokela
mmadodo langa Yesu, na kulapukutanga madodo
langa Yesu kwa ulindo wake na kulabusu na
kulapaka mahuta lanung'ila namene.

39 Ayula Nfalisayo ankumbwile Yesu palawene
anelo latendéka, nkuva watangola chimunda-
munda kuva, “Ayu munu akachiva nabii wa
Nnungu akanimmala ayu mmahe ankwaha kuva
nni munu wa namuna ntwani. Akanimala kuva
nni munu avéle na masambi.”

40 Yesu nkunnyaulila aneyo Nfalisayo kuchi-
doni, “Simoni, nguvele na chinu cha kukuhaulila.”
Simoni nkuyang'ula kuchidoni, “Aya nkuhunda,
nguhaulile.” 41 Yesu nkutandilika kutangola
wachidoni, “Pavele na vanu vavili vanayadike di-
hela kwanga munu ayadikisa dihela. Munu yumo
ayadike dihela dihwikila nshahala wa mwaka umo
na myedi sita, na munu yunji ayadike dihela di-
hwikila nshahala wa mwedi umo na majuma

matatu.T 42 Vammalele vavili wala yumo anahul-
wile kulipa dihela dyanayadike, nang'e nku-
valekelela. Dachi, kati ya anevo vanu vavili, alida
ambentdmwa namene ayula munu anavayadik-
isije dihela?”

43 Simoni nkuyang'ula kuchidoni, “Nangu
ngwona kuva, ayula uvansamehite dihela dyohe
njo ambentdmwa namene.”

Yesu nkunnyaulila kuchidoni, “Elo, Uniyang'ula
saana.”

44 Anepo Yesu nkunnaukila ayula mmabhe,

nkunnyaulila Simoni kuchidoni, “Uvenkumwona
ayu mmahe? Nangu nguidile nng'ande mwako,
henga ukaning'ile medi la kukalava mmadodo
langu, ila ayu mmahe anilakalavya madodo langu
kwa mihodi yake na kulayumya kwa ulindo
wake. 45 Wako ukdngupwechedile kwa kungubusu
nnibuda, henga ayu mmahe, kutandikila
panguingidile, akanaleka kulabusu madodo
langu. 46 Wako nanga paungupakile mahuta
mmuti mwangu, henga ayuno mmahe aningupaka
mahuta la kunung'ila mmadodo langu. 47 Bahi
ing'anya ya anelyo, nangu nikuhaulila kuva,
itamwi ing'ulu yalangujije ayu mmahe imaiha
kuva Nnungu aninsamehe masambi lake lohe.
Henga munu ayula uvansamehite mambo kadiki
atamwa chihi kadiki.”

48 Anepo Yesu nkunnyaulila ayula mmahe
kuchidoni, “Masambi lako lanisamehewa.”

Jr 7:41 Mmalemba la nsitali auno ilembwije, dinali 500 na dinali 50.
Dinali imo yavele sawa na nshahala wa kawaida wa liduva limo.

499 Bahi vanu vanji vanavele pachakulya
chalumo na Yesu nkutandilika kuujana vene
kwa vene uvachidoni, “Ayu munu ntwani mpaka

ahulule kusamehe masambi?”
50 Yesu nkunnyaulila ayula mmahe kuchidoni,

“Ing'ulupa yako inikupoha. Hwena kwa amani.”

8

Amahe vachipapatdna na Yesu

1 Bahi palamalilike anelo, Yesu nkuhwena
n'dimanga na mmijiji wayanjaja Malove
Lambone layamba Ufalume wa Nnungu. Na
vakuhundwa vake kumi na mbili vanipapatana
nawe. 2 Na amahe vanji vanausijwe
anamindenga na Yesu na kulamywa magonjo
navanang'o vanipapatana nawe. Amahe anevo nni
chalumo na Maliya wa imanga ya ku Magidala
anausijwe anamindenga saba, 3 na Susana na
Yoana n'jawe Kusa, Kusa dnavele nkwimilila dimali
dyanga Helode, na amahe vanji vohe. Amahe
anevo vannyudumila Yesu na vakuhundwa vake
kwa dimali dyavo.

Nfano wanga nktipanda
(Matayo 13:1-9, Mako 4:1-9)

4 Vanu vohe kuhaloka kila imanga
nkummwenela Yesu. Likuwa lya vanu palikojene
pamo, Yesu nkuvahaulila nfano auno wachidoni,

5 “Nkupanda apite unapanda dimbeyu. Panavelé
nkumyaya dimbeyu mmwelu, dinji nkumatokela
nndila. Vanu nkudilivata, na vyuni nkudidadola.
6 Dimbeyu dinji nkumatokela mmayanga
muvéle ulongo kadiki, padimedile mitipu



Luka 8:7 x1vi Luka 8:13

nkuyuma ing'anya muulongo mukanavele
medi. 7 Dinji nkumatokela ching'ati miva.
Mitipu nkukulumuka chalumo na miva.
Miva nkuidingila aila mitipu na kuiwalala.
8 Dimbeyu dinji nkumatokela pavéle ulongo
wa matapata, mitipu nkumela na kukulumuka,
nkupundiha kupa, myanda myamoja kupunda
adila dipandwije.”

Bahi Yesu pamalidile kuvahaulila anelo lam-
malele, nkunonoha lidi wachidoni, “Munu avéle
na makutu la kupilikana, apilikane!”

Chiuchilanda nfano
(Matayo 13:10-23, Mako 4:10-20)

9 Vakuhundwa vake nkummuja Yesu mana la
aula nfano. 10 Nang'e nkuvayang'ula kuchidoni,
“Mwenu munijaliwa kudimala disili dya Ufalume
wa Nnungu. Henga kwa vanu vanji ngutangola
kwa mifano uchinga, ‘Tkanava vanalola, vanachone

chinu, na ikanava vanapilikana, vanamale chinu.”*

11 Bahi aino njo mana ya anewo nfano.
Adila dimbeyu dipandwa dilandanywa na lilove
lya Nnungu. 12 Vanu vanji valandanywa na
hali ya nndila, amula mudimatokedile adila
dimbeyu. Vanu anevo vanalipilikana lilove lya
Nnungu, henga Ibilisi anaida nkuliusa anelyo
lilove mmitima yavo, wachinga vanakulupile
nkupohwa. 13 Na vanu vanji valandanywa na
hali ya pachinu pavéle mayanga-mayanga,
apala padimatokedile adila dimbeyu. Vanu
anevo vanalipilikana lilove lya Nnungu na
kulipwechelela kwa kuhangalala, henga nanga

* 8:10 Isaya 6:9

palitita mmitima yavo muchi chiditita dinyiya
muulongo. Valikulupila chihi kwa uhiku kadiki
lilove anelyo, henga pavalingwa, vanalileka. 14 Na
vanu vanji valandanywa na hali ya mmiva, amula
mudimatokedile adila dimbeyu. Anevo vanu
vanalipilikana lilove lya Nnungu, henga ing'anya
ya kukambikambila namene mambo la maishana
kupoka na dimali dya pachilambo, mambo anelo
lanavabana na nanga pavapa vihepo vitandéke.
15 Na vanu vanji valandanywa na hali ya pachinu
pavéle ulongo wa matapata. Vanu anevo vavele na
ntima wambone na wa kupilikana. Vanalipilikana
na kulikamulila anelyo lilove na kupa vihepo kwa
kupililila.”

Chibatali chihinikwije

(Mako 4:21-25)

16“Nanga munu achdacha chibatali nkuchihinika
na chombo fulani au kuchivika paliungu chi-
nanda. Henga achivika muha chipanda uchinga
vanu vainjila nng'ande vawone nng'anje.

17 Kwa kuva, chinu chohecho chipihijwe
chimbepihuliwa, na chinu chohecho chihinikwije
chimbehunukulwa na kuvikwa palangele.

18 Bahi lyongolelange saana namuna chimupi-
likanila lilove lya Nnungu. Kwa kuva, munu avéle
na chinu ambeyenjejwa vinji, henga munu akavele

na chinu ata achila chatenda kuva anivanacho
ambepokonyolwa.”

Anyokwe Yesu pamo na vanung'unuvake Yesu
(Matayo 12:46-50, Mako 3:31-35)
19 Anyokwe Yesu chalumo na anungunuvake
vaniida unannola, henga nanga pavanahulwile

kuhwika pepi nanang'e ing'anya ya likuwa
lya vanu. 20 Munu yumo nkunnyaulila Yesu
kuchidoni, “Anyoko chalumo na anung'unuvako
vaimidile pawelu, valembela vakwone.”

21 Henga  Yesu nkuvahaulila vanu
vammalele kuchidoni, “Ayuvangu nangu na
anung'unuvangu nni vanu vammalele vapilikana
lilove lyanga Nnungu na kutenda chililembela.”

Yesu anyalaja chimbunga
(Matayo 8:23-27, Mako 4:35-41)

22 Bahi liduva limo Yesu dvahaulidile
vakuhundwa vake kuchidoni, “Tuyomboke
litanda, tuhwene m'bali wavili.” Nkukwe-
langa muingalava, nkutandilika mwanda.
23 Pavanavele mmwanda, Yesu nkulala luwono.
Upala chimbunga nkulindamuka kupunga, medi
nkwenda muingalava, vammalele nkuva vavéle
muhatali ing'ulungwa. 24 Bahi vakuhundwa vake
nkummwenela Yesu nkumwimula uvachidoni,
“Nang'olo, Nang'olo! Tuvenkuhwa!”

Yesu nkuimuka, nkuliamulisa lipungo na
mawimbi vinyalale. Vyammalele nkunyalala,
litanda nkutungamana. 25 Anepo Yesu nkuvauja
vakuhundwa vake kuchidoni, “Ing'ulupa yenu
ivele kwachi?”

Henga vanang'o nkukangana, nkuyopa akuno
uvaujana kuva, “Ayu munu wa namuna ntwani?

Aliamulisa mpaka lipungo na mawimbi, na vyam-
malele vinampilikana!”

Yesu ammusa munu nanndenga nchilambo cha

ku Gelasi
(Matayo 8:28-34, Mako 5:1-20)

26 Yesu na vakuhundwa vake nkuhwena na
mwanda wavo, nkunahwika chilambo cha

Vagelasif chivéle kung'ambo Litanda lya Galilaya.
27 Yesu pasulupwike kunnyangi, munu yumo
dnavele na anamindenga nkumwidila. Aneyo
munu kwa maduva lohe nanga pachiwala
dinguwo na wala akachiikala nng'ande, henga
dikala chihi kumisati. 28 Aneyo munu pammwene
Yesu, nkukuta, nkunamatokela muyo madodo
langa Yesu akuno watangola kwa lidi likulu
wachidoni, “Yesu Mwana wanga Nnungu Nkulu!
Dachi, undambela chani nangu? Nakuyuwa
unangubanihe!” 29 Munu aneyo datangwele
uchocho ing'anya Yesu dmwamulisije nanndenga
ammuke. Myanda yohe aneyo nanndenga

anambebelua. Pamo na kuva vanu vanintava
makono na madodo kwa mididi ya chitale,

henga danihulula kuikadulanga, na nanndenga
nkuntukutihija kulilanga. 30 Yesu nkummuja
ayula munu kuchidoni, “Lina lyako nnani?”
Nang'e nkuyang'ula kuchidoni, “Lina lyangu
Jeshi.” Aneyo munu atangwele uchocho ing'anya
vamwingidile anamindenga vohe. 31 Anevo
anamindenga nkunnyuwa Yesu anavapelekeje
nnipondo livéle na ulehu ukee na ntululilo.

32Pepina pachinu apala pavele na likuwa likulu
lya anguluve vanavele nkulya nnichinga. Avala
anamindenga nkumpembeja Yesu avaluhusu
vakavaingile avala anguluve. Yesu nkuvaluhusu
vahwene vakavaingile. 33 Anamindenga

T 8:26 Malemba lanji la kala vanji valembile Vagadala va vanji
valembile Vagelasi na vanji valembile Vagelagesi.

nkummuka ayula munu, nkunavaingila
anguluve. Likuwa lyammalele lya anguluve
nkuhelelekela  kumakobikobi, nkutubukila

nnitanda na vammalele nkuhwa mmedi.
34 Vachunga va anguluve pavalawene anelo

lahumidile, nkutukuta, nkuhwena kumanga
na mmawelu wunavahaulila vanu kuyamba
alald lavakojije. 35 Vanu nkuhweneng'ana
unalola lahumidile. Pavahwikile kwanga Yesu,
nkumwona munu ausijwe anamindenga aikélé
pamadodo langa Yesu, akuno aweté dinguwo,
na ding'ano dyake dimmuyidile. Bahi vanu
vammalele nkuyopa. 36 Vanu vammalele
valawéne anelo, nkuvahaulila vanu vanji habali
dyanga ayula munu d&navele na nanndenga
namuna chalamijwe. 37 Bahi vanu vammalele
va chilambo cha Vagelasi, nkunnyuwa Yesu
auke, ing'anya vanayopa namene. Anepo Yesu
nkukwela ingalava nkuuka. 38 Ayula munu
anausijwe anamindenga nkunnyuwa namene
Yesu apapatane navo.

Henga Yesu nkuhita kupapatana nawe, nkun-
yaulila kuchidoni, 39 “Uya uhwene kukaya ukava-
haulile vanu vitukutuku vyammalele vyakuten-
deledile Nnungu.” Ayula munu nkuuka nkuh-
wena imanga yammalele, wavahaulila vanu ha-
bali dya vitukutuku vyammalele vyatendewije na
Yesu.

Kulamywa kwa mmahe yumo na kufufulwa kwa
piti Yailo
(Matayo 9:18-26, Mako 5:21-43)
40 Yesu pauyite kuhaloka m'bali unji wa
litanda, likuwa lya vanu nkumpwechelela kwa

kuhangalala, kwa kuva, vanu vammalele vavele
nkunnindilila. 4! Upala nkuida munu yumo
lina lyake Yailo, nkulungwa wa ing'ande ya
kunnyuwila Nnungu. Nkulimatoha pamadodo
langa Yesu, nkunnyuwa Yesu apapatane nawe
ahwene kukaya kwake, 42 ing'anya nahaku wake
anavele na vyaka malinga kumi na mbili dnauula
na avele pepi na kuhwa.

Yesu pachihwena, likuwa lya vanu nkuva
uvan'gumaguma kila m'bali. 43 Nnikuwa anelyo
muvele na mmahe anavele na ugonjo wa kuhuma
myadi vyaka kumi na mbili. Mmahe aneyo
anisumisa vitukutuku vyake vyammalele na
kuveng'a vaganga, henga nanga anahulwile
kunnamya. 44 Ayula mmahe nkumwidila Yesu
nnyuma mwake nkugusa lupepe Iwa lijoho
lyawete Yesu. Upala myadi nkunyalala kuhuma.
45 Yesu nkuuja kuchidoni, “Nnani angugusije?”
Vanu vammalele nkukana. Petulo nkuchidoni,
“Nang'olo, lola mmuluku wa vanu ukudingwike
na kukubana-bana.” 46 Henga Yesu nkuchidoni,
“Pavele munu angugusije, kwa kuva, ngwona
dimongo dyangu dinitumika.” 47 Ayula mmahe
pawene kuva animaikana, nkulihumija akuno
watetemela, nkulimatohija pamadodo langa
Yesu, nkulihaulanga muyo mwa vanu vammalele
ing'anya intendile nang'e an'guse Yesu na kuva,
nkulamywa upala. 48 Yesu nkunnyaulila ayula
mmahe kuchidoni, “Mwanangu, ing'ulupa yako
inikulamya, hwena kwa amani.”

49 Yesu panavele nkupwahika, nkwida munu
yumo kuhaloka kukaya kwanga Yailo. Nkun-
nyaulila Yailo kuchidoni, “Nahaku wako anihila,

unamkambye-kambye nkuhunda.”

50 Yesu papilikene anelo nkunyaulila Yailo
kuchidoni, “Unayope, wako kulupila chihi na
mwanalo achialamywe.”

51Yesu pahwikile kukaya kwanga Yailo, nkuval-
imbija vanu vanji vanaingile nng'ande pamo na
nang'e, henga aingidile chihi na Petulo na Yohana
na Yakobo pamo na atatake na anyokwe mwana

ahidile. 52 Vanu vammalele vdnakuta na kunku-
tangila ayula mwana. Yesu nkuvahaulila kuchi-

doni, “Nyalala, munakute, kwa kuva, ayu mwana
nanga pahidile ila alele chihi luwono!”

53 Anevo vanu nkunnyeka Yesu ing'anya

vanimala kuva mwana anihila. 54 Yesu nkukamula
nkono wanga ayula mwana ahwile nkunonoha

lidi wachidoni, “Mwanangu, imuka!” 55 Upala
dimumu dyake nkummuila, nkutakatuka. Anepo
Yesu nkuvahaulila vamwing'e chakulya. 56 Bahi
atatake na anyokwe ayula mwana nkukangana
namene, Yesu nkuvahaulila vanannyaulile munu
woheyo kwamba achila chihumidile.

9

Yesu avatuma mitume kumi na mbili
(Matayo 10:5-15, Mako 6:7-13)

1 Yesu nkuvachema pamo vakuhundwa vake
kumi na mbili, nkuveng'a dimongo na mamu-
laka la kuvausa anamindenga vammalele na ku-
valamya vagonjo. 2 Bahi nkuvatuma vakavayan-
jajije vanu habali dya Ufalume wanga Nnungu
na kuvalamya vagonjo. 3 Nkuvahaulila kuchi-
doni, “Munanyakule chinu chohecho mmwanda,

ata kuiva isimbo au mpatila au chakulya au di-
hela au nkogo wa akiba. 4 Ing'ande yoheyo
imumbepwechelewa, ikalanga anemwo mpaka
pamumbeukananga muimanga aneyo. 5> Na vanu
va imanga fulani vakahita kumpwechelanga, pa-
mumbeuka paimanga aneyo vakanange vanu
anevo kwa kulipumunanga litutunga mmadodo
lenu ilangule kuva vene vanitandola kulahita mal-
ove langa Nnungu.” 6 Bahi vakuhundwa nku-
jaja Malove Lambone na kuvalamya vagonjo kila
pachinu.

Kupuwanyika kwa Helode ing'anya yanga Yesu
(Matayo 14:1-12, Mako 6:14-29)

7 Nfalume Helode dnipilikana habali dya
vitukutuku vyammalele vyachitenda Yesu. Bahi
nkupuwanyika ding'ano ing'anya vanu vanji
vahaula kuva, “Yohana anifufuka kuhaloka kwa
vanu vahwile!” & Na vanu vanji vahaula kuva,
Eliya aniida, na vanu vanji vahaula kuva, yumo
wa manabii va machedo anifufuka. 9 Henga
Helode nkuhaula kuchidoni, “Yohana ninchekete
muti, hambi aneyo nnani ungumpilikana habali
dyake?” Bahi Helode nkutaha namene kumwona
Yesu.

Yesu aveng'a chakulya vanu vohe
(Matayo 14:13-21, Mako 6:30-44, Yohana 6:1-14)
10 Bahi mitume pavauyite, nkunnyaulila Yesu
kuyamba mambo lammalele lavatendile. Yesu
nkuvatwala nkuhwena navo pachinu pakavele
na vanu kuimanga ya ku Betisaida. 11 Henga
likuwa lyammalele lya vanu pavamayite kwapite

Yesu, nkumpapata. Yesu nkuvapwechelanga,
nkuvahaulila habali dya Ufalume wanga Nnungu
na nkuvalamya vammalele vachilembela
kulamywa.

12 Liduva palichiswa, avala vakuhundwa kumi
na mbilinkummwenela Yesu nkunnyaulila kuchi-
na kumawelu vakalitahije chakulya na pachinu
pakulala, kwa kuva, apano patuvele palilanga.”

13 Henga Yesu nkuyang'ula kuchidoni, “Veng'e
mwenu chakulya.”

Vanang'o nkuchidoni, “Tuvele chihi na mikate
nnyano na ahomba vavili bahi. Dachi, wako
ulembela hwetu tukavasumile chakulya vanu ava
vammalele?” 14 Na pachinu anepo pdvele na val-
ume vahwikila malinga alufu nnyano.

Yesu nkuvahaulila vakuhundwa vake kuchi-
doni, “Vahaulile vanu vaikale matunji la vanu
malinga amsini-amsini.” 15 Vakuhundwa nku-
tenda uchocho, na vanu vammalele nkuikala
pahi. 16 Yesu nkuitwala aila mikate nnyano
na avala ahomba vavili, nkulola muha kuli-
hunde, nkuvibaliki na kuvimeyanya, nkuveng'a
vakuhundwa vavayavanyije vanu. 17 Vanu vam-
malele nkulya nkusiba, nkulokotanya vibeduli
vya maisalilo la mikate na ahomba nkuumba-
janga makalala kumi na mbili.

Yesu njo Kilisto, na nni lasima abanihwe na
kuhwa
(Matayo 16:13-28, Mako 8:27-9:1)
18 Liduva limo Yesu pdnavele nkuyuwa weka,
vakuhundwa vake vavele pamo nanang'e. Yesu

nkuvauja kuchidoni, “Dachi, vanu vahaula kuva
nangu nnani?”

19 Vakuhundwa nkunnyang'ula kuchidoni,
“Vanu vanji vahaula kuva wako nni Yohana
Nkubatisa, na vanji vahaula kuva wako nni Eliya
na vanji vahaula kuva wako nni yumo wa manabii

vamachedo afufwike.” o
20 Henga Yesu nkuvauja kuchidoni, “Na mwenu

muchidachi, nangu nnani?”
Petulo nkuyang'ula kuchidoni, “Wako njo

Kilisto™ uhaléke kwanga Nnungu.”

21 Yesu nkuvaduma vakuhundwa vake
vanannyaulile munu woheyo habali aneyo.

22 Nkuvahaulila kuchidoni, “Mwana wa Munu

ambebanika namene na kuhitwa na vasele va
Vayahudi na makuhani vakulu na vakuhunda

Sheliya. = Vambemmwalala, na liduva lya tatu
lya kuhwa kwake ambefufuka.” 23 Anepo
nkuvahaulila vanu vammalele kuchidoni,
“Munu woheyo akalembela kungupapata nangu,
lasima alishukulu mwene, koka alitike nsalaba
wake kila liduva, angupapate. 24 Kwa kuva,
munu alembéla kuupoha umi wake ambeuyaha,
henga munu ambeuydha umi wake ing'anya
yang'une, ambeupoha. 25 Dachi, munu ambepata
faida ntwani akapata kila chinu cha pachilambo
akuno auyahité au awondongenge mwalehu umi
ukee na ntululilo? 26 Kwa kuva, munu woheyo
angwonéla nangu dihoni na mahundo langu,

Mwana wa Munu ambemwonela dihoni munu
aneyo pambeida, akuno avelé na ukulu wake

na ukulu wa Atatake na ukulu wa malaika vake.

* 9:20 Mana la Kilisto lola Luka 2:11

27 Nangu ninnyaulilanga uhiu kuva, vanu vanji
vaimidile apano vakambekuhwa mpaka vawone
Ufalume wanga Nnungu.”

Kubadilika kwanga Yesu
(Matayo 17:1-8, Mako 9:2-8)

28 Bada ya maduva nane kutandikila liduva
lyanatangwele malove anelo, Yesu nkuntwala
Petulo na Yohana na Yakobo, nkuhwena navo
kulichinga unayuwa. 29 Yesu panavele nkuyuwa,
kumeho kwake nkubadilika, na inguwo yake
nkung'anyima namene muchi nng'anje wa
ing'uva. 30Upala, nkuhumila vanu vavili, Musa na
nabii Eliya. 31 Vanu anevo vdonekene muukulu wa
kulihunde uvalonjela na Yesu kuyamba kuhwa

kwake kwambekutimisa aneko ku Yelusalemu
mmaduva kadiki laida. 32 Muuhiku anewo Petulo
na vavake vdavele nnuwono, pavatakatwike,

nkuwona ukulu wanga Yesu, na vanu vavili
vaimidile nawe. 33 Anevo vanu pavachilekana
na Yesu, Petulo nkunnyaulila Yesu kuchidoni,
“Nang'olo, nni chinu chambone namene hwetu
tupwawe apano. Leka tudenge migongwe mitatu,
umo wako na umo wanga Musa na umo wanga
Eliya.” Henga Petulo akachimala chachitangola.

34 Petulo pdnavele nkutangola, nkuhaloka

lihunde  nkuvahinika. =~ Vakuhundwa
nkuyopa namene palichivahinika lihunde
anelyo. 35 Nkupilikanika lidi kuhaloka

kulihunde wulichidoni, “Ayuno njo Mwanangu
unintandwele.t Mpilikanile nang'e.”

T 9:35 Unintandwele ivele na mana kuva, vanu vannolela Kilisto,
na vino Nnungu avenkumaiha kuva, Yesu njo Kilisto atondwelejijwe
na Nnungu.

36 Palinyalalike anelyo lidi, Yesu nkwonekana

avele chihi weka. Vakuhundwa vake nkulavika
chihi munda anelo lavalawene na nanga pa-

vanannyaulidile munu woheyo mmaduva anelo.

Yesu annamya nnemba avéle na nanndenga

(Matayo 17:14-18, Mako 9:14-27)

37 Ulyamba wake, Yesu na avala vakuhundwa
vake vatatu pavasulupwike nnichinga, nkulikoja
likuwa likulungwa lya vanu. 38 Munu
yumo nnikuwa alila lya vanu nkunonoha
lidi wachidoni, “Nkuhunda, chonde ndolele
mwanangu, kwa kuva nang'e nni mwanangu wa
weka! 39 Myanda yohe nanndenga anam'bebelua.
Upala pam'bebelua, antenda akute ding'uto
na kukwijula na kuhuma chihulu nkanya.
Aneyo nanndenga anam'baniha namene na

anatima kunneka. 49 Nnivayuwa vakuhundwa
vako vammuse nanndenga, henga nanga
pavahulwile.”

41 Yesu nkuyang'ula kuchidoni, “Mwenu
mmanu mma chivelekwa chikakulupila na
chihochedile! Dachi, nimbeikala pamo na
mwenu ungumpililila mpaka chakani?” Anepo
nkunnyaulila ayula munu kuchidoni, “Idanawe
apano mwanalo.”

42 Ayula nnemba pachihwena pévele Yesu, nan-
ndenga nkummatoha nnemba na kuntenda ak-
wijule. Yesu nkunkalipila ayula nanndenga,
nkunnamya aneyo nnemba, nkummuyiha kwa
atatake. 43 Na vanu vammalele nkukangana
namene kwa kudyona dimongo dingulu dya
Nnungu.

Yesu alonjelela kavila kuyamba kuhwa kwake
(Matayo 17:22-23, Mako 9:30-32)

Vanu pavanavele nkukangana vitukutuku vy-
atendile Yesu, Yesu nkuvahaulila vakuhundwa
vake kuchidoni, 44 “Pilikanila sana alano mal-
ove lanimbennyaulila kuva, Mwana wa Munu
avele pepi uhwena unakamujwa mmakono la
vanu.” 45 Henga vakuhundwa vake nanga pa-
vanamayite chilachiyamba malove latangwele,
kwa kuva lanipihwa kwa vanang'o uchinga vanala-
male. Vanang'o nkuyopa kummuja Yesu mana
lake.

Alida nkulu?
(Matayo 18:1-5, Mako 9:33-37)

46 Bahi vakuhundwa nkutandilika kutahukana
vene kwa vene kuva, alida nkulu nnikuwa lyavo.
47 Yesu palamaite alald lavachiliuja mmitima
yavo, nkuntwala mwana n'joko nkummika pepi
nanang'e. 48 Anepo nkuvahaulila vakuhundwa
vake kuchidoni, “Munu woheyo ampwecheléla
mwana n'joko malinga ayuno ing'anya yang'une,
aneyo angupwechelela nangu, na munu woheyo
angupwecheléla nangu, aneyo ampwechelela ayula
angutumile. Kwa kuva, munu woheyo n'joko
kupunda vammalele, aneyo njo nkulu kupunda
vammalele.”

Munu akdtahukana na mwenu aneyo avele m'bali
wenu

(Mako 9:38-40)

49 Yohana nkunnyaulila Yesu kuchidoni,
“Nang'olo, tummwene munu yumo wavausa
anamindenga kwa lina lyako, hwetu

nkunnimbija, kwa kuva nang'e akavele wa
nnikuwa lyetu lya vakuhundwa.”

50 Yesu nkunnyaulila kuchidoni, “Munannim-
bije, kwa kuva, munu woheyo akatahukana na
mwenu, aneyo avele m'bali wenu.”

Vasamaliya vahita kumpwechelela Yesu

51 Maduva la kutwaliwa kwa Yesu kuhwena
kulihunde palanavele pepi kukamola, Yesu
nkukudungila namene kuhwena ku Yelusalemu.
52 Bahi nkuvatuma vajumbe vannongolelee.
Avala vajumbe nkuukananga, nkuhwena

kuchijiji chimo cha Vasamaliya uchinga

vamwandalile kila chinu nchijiji anecho.
53 Henga vanu va chijiji anecho nanga
pavanampwacheledile ing'anya vdanimala kuva
Yesu akudungidile kuhwena kuimanga ya ku
Yelusalemu. 54 Henga Yohana na Yakobo
vakuhundwa vanga Yesu, pavalawene anelo,
nkummuja Yesu kuchidoni, “Nang'olo, dachi
unalembela  tuuchemehije moto  kuhaloka
kulihunde uvapije vammalele?”

55 Yesu nkuvalaukila vakuhundwa vake, nku-

vakalipila.f 56 Bahi nkuukananga nkuhwena

Galama ya kunnondola Yesu
(Matayo 8:19-22)
57 Pavanavele mmwanda, munu yumo
nkunnyaulila Yesu kuchidoni, “Nimbekulondola
kwoheko kumbehwena.”

¥ 9:55 Malemba lanji la kala laniyenjeja kutangola kuva,
“Mukdmayite isungu imuvenayo, kwa kuva, Mwana wa Munu
akdidile unaondonganga umi wa vanu, henga unaupoha.”

58 Yesu nkunnyaulila kuchidoni, “Macheta
lavele na vivava, na vyuni vivele na vitehi,
henga Mwana wa Munu akavele na pachinu
pakuyewelela.”

59 Yesu nkunnyaulila munu yunji kuchidoni,
“Ngupapate.” Henga aneyo munu nkuhaula
kuchidoni, “Nang'olo, nguleke hoti nguhwene
kukaya nikansike atatangu.” 60 Henga Yesu nkun-
nyang'ula kuchidoni, “Valeke vanu vavéle muchi
vanihwa vavasike vahwile vao, henga wako hwena
ukauyanjaje Ufalume wanga Nnungu.”

61 Munu yunji nkunnyaulila Yesu kuchidoni,
“Nang'olo, nangu nguchinikupapate, henga
nguleke nahoti nikavalaile vanu va nng'ande
mwangu.” 62 Henga Yesu nkunnyaulila
kuchidoni, “Munu woheyo atandilika kulima
koka nkulola kunyuma, aneyo akdlembelewa mu
Ufalume wa Nnungu.”

10

Yesu avatuma vakuhundwa sabini na mbili
1 Bada ya anelo, Nang'olo Yesu nkuvatandola
vanu vanji sabini na mbili* nkuvatuma vavili-
vavili vannongolele kila imanga na kila pachinu
pachilambela ahwene. 2 Nkuvahaulila kuchidoni,
“Mafuno lavele lohe, henga vakufuna vavele
kadiki. Hambi, nnyuwange Nang'olo wa

mafuno avatume vakufuna mmwelu wake.
3 Bahi hweneng'ana! Lola, nangu nintumanga

mwenu muchi angandolo ching'ati vanu
vaybha muchi mahoha. 4 Munanyakule

* 10:1 Malemba lanji la kala valembile kuva, vakuhundwa vavele
sabini.

dihela wala mpatila wala vilatu. Na nndila
munalitinike umuvasalimila vanu. > Pamuinjila
muing'ande yoheyo ivambempwechelela,
tandilika kuvabaliki kwa kuhaula kuchidoni,
‘Mmanu mma ing'ande aino muuve na
amani!” 6 Akapwawa munu wa amani, bahi
amani yenu ichiive pamo nanang'e, henga
akanapwawe, amani yenu imbemmuilanga
mwenu Immene. 7 lkalanga muing'ande
aneyo, umulya na kukumbila chohecho
chivambemwing'a, kwa kuva, kila munu akdla
madengo alembelewa apwechele nshahala
wake. Ikalanga muing'ande imukamoledile, na
munahame-hame kuuka ing'ande imo kuhwena
ing'ande inji. & Imanga yoheyo imumbeinjila na
vanu nkumpwachelela, mwenu ilya chakulya
chohecho chivambemwing'a. 9 Valamye vagonjo
vavelénge muimanga aneyo na muvahaulile
kuchidoni, ‘Ufalume wa Nnungu uvele pepi na
mwenu.” 10 Na imanga yoheyo imumbeinjila
alafu vanu vake vanampwachelele, mwenu
hweneng'ana n'dindila dya imanga aneyo
mukahaule kuchidoni, 11 ‘Litutunga lya imanga
yenu livéle mmadodo letu tuvenkulipumunanga
uchinga liive chimaiho kuva, mukavele na chinu
mu Ufalume wa Nnungu. Henga mulembelewa
mumale kuva, Ufalume wa Nnungu uvele pepi
na mwenu!” 12 Nangu ninnyaulila kuchidoni,
liduva anelyo lya hukumu, vanu va imanga aneyo
vambepata asabu ing'ulungwa namene kupunda
vanu va imanga ya ku Sadoma.”

Dimanga dihitile Malove Lambone
(Matayo 11:20-24)

13Yesu nkuhweneha kutangola kuchidoni, “Ole
wenu mwenu mmanu mma imanga ya Kolasini!
Ole wenu mwenu mmanu mma imanga ya Beti-
saida! Kwa kuva, ikachiva masaibu latendéke
kwenu mwenu ulatendeka kuimanga ya Tilo na
ku Sidoni, vanu vake vakaniikala pahi na kuwala
magunila na kulipakalanga liu, kulanguja kuva
vanileka kutenda masambi. 14 Bahi nniduva lya
hukumu, mwenu mumbepata asabu ing'ulungwa
namene kupunda vanu va ku Tilo na ku Sidoni.
15 Na mwenu mmanu mma imanga ya Kapelin-
aumu, dachi mutenda kuva mumbekwejwa mpaka
muha kulihunde? Nanga! Mumbesulupuhwa
mpaka pachinu pavanu vahwile!”

16 Anepo Yesu nkuvahaulila vakuhundwa
vake kuchidoni, “Munu ampilikanila mwenu,
angupilikanila nangu, na munu annyita mwenu,
anguhita nangu. Na munu anguhita nangu, munu
aneyo annyita ayula angutumile nangu.”

Kuuya kwa vanu sabini na mbili

17Bahi avala vakuhundwa sabini na mbili nku-
uya akuno uvahangalala, uvahaula kuchidoni,
“Nang'olo, ata anamindenga vanatupilikana patu-
vaamulisa kwa lina lyako.”

18 Yesu nkuvahaulila kuchidoni, “Nimmwene
Nanchindenga wamatoka kuhaloka kulihunde
muchi nng'anje wa ing'uva. 19 Lola, nangu
nimpele mwenu mamulaka la kulivata mihongo
na vivalavala na kudilema dimongo dya mmongo
wenu Nanchindenga, na nanga chinu chohecho

chimbemmenga. 20 Bahi munahangalale ing'anya
anamindenga vanampilikana, henga hangalala
kwa kuva, malina lenu lanilembwa kulihunde.”

Kuhangalala kwa Yesu
(Matayo 11:25-27,13:16-17)

21 Upala, Yesu nkuumbajwa ihangaladi kwa
dimongo dya Umumu Wanaswe, nkuhaula
kuchidoni, “Atata, Nang'olo wa Kkulihunde
na pachilambo, nakulombolela kwa kuva
vitukutuku anevyo uvapihite vanu vavéle na lunda
navavéle na elimu, nkuvahunukulila vanu vavéle
na mitima ivéle muchi vana vajoko. Elo Atata,
kwa kuva, njo chiukatapaliwije wako.”

22 Yesu nkuhweneha kuvahaulila vanu kuchi-
doni, “Atatangu angupele nangu vitukutuku vyam-
malele. Nanga munu ammaite Mwana ikanave
chihi Atata, na wala nanga munu ammaite Atata
ikanave chihi Mwana chalumo na munu woheyo
wanatandwele Mwana kunnyunukulila.”

23 Anepo Yesu nkuvalaukila vakuhundwa
vake akuno vavelé chihi vanang'o weka
nkuvahaulila kuchidoni, “Wasa mwenu muvy0Ona
vitukutuku vimuvyona. 24 Kwa kuva, nangu
ninnyaulilanga kuva, manabii na vafalume vohe
vanilembela kulona lamulona mwenu, henga
nangapavanalawene, na vanilembela kulapilikana
alano lamupilikana mwenu, henga nanga
pavanalapilikene.”

Nfano wanga Nsamaliya wambone

25 Bahi nkuhunda yumo wa Sheliya nkuimila
nkummuja Yesu wachinga anninge, nkuchidoni,

“Nkuhunda, ngutende dachi uchinga ngupate umi
ukee na ntululilo?”

26 Yesu nkummuja kuchidoni, “Dachi, Sheliya
yanga Musa ichidachi? Dachi, wako uiyelewa
dachi?”

27 Ayula munu nkuyang'ula kuchidoni,
“Ntamwe Nang'olo Nnungu wako kwa ntima
wako wammalele, na kwa isungu yako
yammalele, na kwa dimongo dyako dyammalele,
na kwa ding'ano dyako dyammalele. Na ntamwe
nnyako malinga chulitamwa umwene.”

28 Yesu nkunyang'ula kuchidoni, “Uniyang'ula
saana, bahi ténda uchocho nawako uchiuve na
umi ukavele na ntululilo.”

29 Henga ayula nkuhunda Sheliya dlembela
aliyavile haki, bahi nkummuja Yesu kuchidoni,
“Dachi, nnyangu njo nnani?”

30 Yesu nkuyang'ula kuchidoni, “Pdvele na
munu yumo achihelela kuhaloka ku Yelusalemu
wahwena ku Yeliko. Panavéle nndila, vakupalaula
nkunkamula, nkummulanga dinguwo dyake
na kumpanya, nkunneka avélé pepi na kuhwa.
31Kwa bahati nkuhumila kuhani yumo achihelela
muindila uila, henga pammwene ayula
munu uvampanyile, nang'e nkupita kunyenje.
32 Uchocho nkuida na Mlawi yumo, pahwikile
apala nkumwona ayula munu, uchocho nanang'e
nkupita kunyenje. 33 Henga Nsamaliya yumo
dnavele mmwanda, nkuhwika pachinu anepo,
pammwene ayula munu nkummikila chididi.
34 Nkunnyengelekela, nkuhahulanga vilonda
kwa mahuta na divayi, nkuvihunga. Nkunkweja
munnyama wake, nkumpelekeja kuing'ande

ya kulala vayeni, nkummuuja. 35 Liduva lya
vili, ayula Nsamaliya nkutwala dihela malinga
dya nshahala wa maduva mavili nkumwing'a
nkwimilila ing'ande ya vayeni. Nkunnyaulila
kuchidoni, ‘Mmuuje ayuno munu, na chohecho
chumbeyenjeja muha, nakuuihija panimbeuya.’

36 Bahi Yesu nkummuja ayula nkuhunda Sheliya
kuchidoni, “Wako wona dachi, muanevo vanu
vatatu, alida dnavele nnyake ayula munu uvampa-
nyile vakupalaula?”

37 Ayula nkuhunda Sheliya nkuyang'ula kuchi-
doni, “Ayula ammikidile chididi na kunnyangata
njo nnyake.”

Yesu nkunnyaulila kuchidoni, “Na wako hwena
ukatende uchocho.”

Yesu avaongela Masa na Maliya
38 Yesu na vakuhundwa vake pavanavele

-----

chimo.  Nchijiji anecho nkupwechelewa na
mmahe yumo uvanchema Masa. 39 Masa avele
na nnung'une uvanchema Maliya, anaikele
pamadodo langa Nang'olo walapilikanila
mahundo lake. 40 Henga Masa davenkudumba-
dumba na madengo lohe. Bahi nkummwenele
Yesu nkummuja kuchidoni, “Nang'olo, wako
ukona kuva nnung'unwangu andekedile madengo
lohe ungutenda weka? Nnyaulile anguyangate.”
41 Nang'olo nkunnyang'ula kuchidoni, “Masa,
Masa, wako unadumba-dumba na kuva na lipamba
ing'anya ya vitukutuku vyohe. 42 Henga
chilembelewa chihi chitukutuku chimo bahi. Na



Luka 11:1 Ixvi Luka 11:7

Maliya atandwele chitukutuku chambone namene
chakambepakanyolwa.”

11

Yesu avahunda vakuhundwa vake kuyuwa
(Matayo 6:9-13, 7:7-11)

1 Liduva limo Yesu avele pachinu fulani
avenkuyuwa.  Pamalidile kuyuwa nkuhundwa
yumo nkunnyaulila Yesu kuchidoni, “Nang'olo,
tukuyuwa utuhunde kuyuwa muchi Yohana
Nkubatisa chavahundile vakuhundwa vake.”

2 Yesu nkuvahaulila kuchidoni, “Pamuyuwa
tangola uvila,

‘Atata wetu wa kulihunde,

lina lyako litumbyangwe,

Ufalume wako uide.

3Kila liduva utwing'e chakulya chimbetutoleja.

4Utusamehe masambi letu,

kwa kuva, ata na hwetu tunavasamehe vanu

vatukoséla,

na patulingwa, unatuleke ututenda masambi.
5> Anepo Yesu nkuvahaulila vakuhundwa vake

kuchidoni, “Tkava munu yumo nnikuwa lyenu

avele na nnyanjawake, nkummwenela kukaya

kwake ching'ati chilo nkunnyaulila kuchidoni,

‘Nnyanjawangu, chonde njadike mikate mitatu

nakuiihija, ¢ kwa kuva, nnyanjawangu danavele

mmwanda anikamola kukaya kwangu na nangu

nikdvele na chakulya cha kumwing'a’ 7 Bahi

ikava aneyo nnyanjawake ambeyang'ula chihi

3]

* 11:4 Pavele Malemba lanji lahaula kuva, “henga utupohe
mmakono mwanga ayula nkutenda lahakalenge.”

avelé chihi nng'ande kuchi, ‘Unangukambye-
kambye! Nnango unichimwa, nangu na vanavangu
tunilala, nikachinguhulule kutakatuka nikwing'e
chakulya’ 8 Nangu ninnyaulilanga uhiu kuva,
pamo na kuva akambetakatuka ing'anya ya
kuva nang'e nnyanjawake, henga ambetakatuka
na kumwing'a vyammalele vyasikikidile kwa
kuva, anitumbama kunnyuwa.

9 Bahi nangu ninnyaulilanga kuva, yuwanga
na Nnungu achiamwing'ange, tahanga na
mwenu muchimupate, hodikanga na mwenu
muchimuchimuliwe. 10 Kwa kuva, kila munu
aylwa anapewa, na atdha anapata, na ahodika
anachimuliwa. 11 Na mwenu anga atata, alida
mmwenu mwanawe akannyuwa ihomba
ambemwing'a nnyongo? 12 Au akannyuwa liye,
ambemwing'a chivalavala? 13 Tkava mwenu
mmakutenda masambi, munimala kuveng'a vana
venu vitukutuku vikatapele, dachi, Atata wenu
wa kulihunde akambepunda namene kuveng'a
Umumu Wanaswe vanu vannyiwa?”

Yesu na Nanchindenga

(Matayo 12:22-30, Mako 3:20-27)

14 Liduva limo Yesu &mmusa nanndenga
anantendile munu aave bubu. Nanndenga
pammukile ayula munu nkutandilika kutangola,
likuwa lya vanu nkukangana. 15 Henga vanu
vanji nkuchidoni, “Nanchindengaf, nkulu wa
anamindenga njo annyululiha nang'e kuvausa
anamindenga.” 16 Vanu vanji nkunninga

T 11:15 Luka alembile Belisabuli, lina litumike kumwamba
Nanchindenga.

Yesu kwa kunnyuwa alanguje chimaiho cha
lisaibu chilangtja kuva dimongo dyake dihaloka

muha kulihunde. 17 Akuno Yesu alamaite
lavachiliuja mmitima yavo, nkuvahaulila

kuchidoni, “Kila ufalume ulumbina wene kwa
wene umbematoka, na vanu va ing'ande imo
vakalumbana, ing'ande aneyo imbeondongeka.
18 Dachi, ikava Nanchindenga alilumbanya mwene,
ufalume wake umbekwimila dachi? Nangu
ngutangola uchocho ing'anya mwenu mubhaula
kuva nguusa anamindenga kwa dimongo dya
Nanchindengaf. 19 Mwenu muhaula kuva nangu
nguvausa anamindenga kwa kuhululihwa na
Nanchindenga, dachi, nnani avéng'a vanu venu
dimongo dya kuvausa anamindenga?  Bahi
vanu venu mmene njo vambennyukiimu mwenu
ing'anya ya malove lamutangwele. 20 Henga ikava
nangu nguvausa anamindenga kwa dimongo
dyanga Nnungu, bahi mumale kuva Ufalume
wanga Nnungu unimwidilanga.

21 Munu avéle na dimongo pailolihija ing'ande
yake kwa vikomanilo, vitukutuku vyake
vikatwaliwa. 22 Henga akaida munu avéle
na dimongo kumpunda nang'e nkupanyana
nawe ing'ondo na kunnema, ambempakanyola
vikomanilo vyake vyachilisingila na kutwala
litwala vitukutuku vyake.

23Munu woheyo akdvele pamo na nangu, aneyo
anangutahuka, na munuwoheyo akdkunganya pamo
na nangu, aneyo anamwadilihanya.”

i 11:18 Mana la Belisabuli lola Luka 11:15.

Kuuya kwa nanndenga kwa munu
(Matayo 12:43-45)

24 “Nanndenga pammuka munu, apita
wadinguka-dinguka pachinu pakavele medi
wataha pachinu pakuyewelela, henga nanga
papata. Anepo alihaulila mwene muntima kuva,
‘Nimbeuya kavila kuing'ande yangu inguilekile.
25 P4auya, aikoja aila ing'ande ipyailiwijé na
kila chinu chivikwijé saana. 26 Anepo anauka,
nkunavatwala anamindenga avake saba vabaya
kumpunda nang'e, na vammalele vanahwena
nkumwenda aneyo munu. Na hali ya kuntululilo
ya munu aneyo liva ibaya kupunda hali yake
inandi.”

Wasa uhiu

27 Yesu pachitangola uchocho, mmahe yumo
nnikuwa alila lya vanu, nkunonoha lidi wachi-
doni, “Wasa mmahe ayula akuvaléke na kukuy-
ong'eja!” 28 Henga Yesu nkuyang'ula kuchi-
doni, “Wasa vanu avala vapilikana lilove lyanga
Nnungu na kulikamuliha.”

Chimaiho cha Yona

(Matayo 12:38-42)
29 Likuwa lya vanu palichihalija kuyenjejeka,
Yesu nkuvahaulila  kuchidoni, “Mwenu

nni mmanu mma chivelekwa cha vanu
vakutenda masambi, njo mana mulembela

ninnangujange chimaiho cha lisaibu, henga
nanga pamumbelangujwa chimaiho chohecho
ikanave chihi achila cha nabii Yona. 30 Malinga

nabii Yona chanavele chimaiho kwa vanu va
ku Ninawi, njo uchocho Mwana wa Munu

chambekuva chimaiho kwa vanu va chivelékwa

achino. 31 Na liduva lya hukumu malukiya
wa Kkusini, wa chilambo cha Sheba ambeimila

na kuvasitaki vanu va chivelekwa achino kuva
vanikosela. Kwa kuva, nang'e aniida kuhaloka

chilambo cha kulehu kwida unapilikanila malove
la lunda la Nfalume Selemani, na apano pavele
munu yumo nkulungwa kumpunda Nfalume
Selemani. 32 Nniduva anelyo lya hukumu vanu
va ku Ninawi vambeimila na kuvasitaki vanu va
chivelekwa achino kuva vanikosela. Kwa kuva,
vanu va ku Ninawi vanilekanga kutenda masambi
ing'anya ya mahubili la nabii Yona, na apano
pavele munu yumo nkulungwa kumpunda nabii
Yona!”

Meho njo chibatali cha mmili
(Matayo 5:15, 6:22-23)

33 Yesu nkuhweneha kutangola wachidoni,
“Nanga munu achacha chibatali nkuchivika
pachinu palipihite, au nkuchihinikalidebe, henga
achivika muha chipanda wachinga vanu vainjila
nng'ande vawone nng'anje. 34 Meho lako njo
chibatali cha mmili. Meho lako lakava lumi, mmili
wako wammalele umbeumbala nng'anje. Henga
meho lako lakaondongeka, mmili wako wammalele
umbeumbala lupi. 35 Bahi lyongolele, uchinga
nng'anje uvéle nkati mwako unapindikuke kuva
lupi. 36 Ikava wako Uumbelwe na nng'anje nkati
mwako bila kupwawa pachinu pohepo pavéle
na lupi, anepo wako umbelola saana malinga
pachikulangajija chibatali.”

Yesu avasitaki Mafalisayo na Vaktihunda Sheliya
(Matayo 23, 1-36, Mako 12:38-40)

37 Yesu pamalidile kutangola, Nfalisayo yumo
nkunkumbula Yesu kukaya kwake akalye
chakulya.  Yesu nkuhwena, nkuikala kulya
chakulya. 38 Nfalisayo aneyo dnikangana namene
kumwona Yesu walya bila kukalava. 39 Bahi
Nang'olo nkunnyaulila kuchidoni, “Mwenu
Mafalisayo muhahula chihi mwawo na nkungu
pannima, henga nkati mwenu mwombele chihi
kupakanyola na kutenda lahakalenge. 49 Mavelu
mwenu! Dachi, Nnungu akatapajije pawelu akee
njo uyoyo akatapajije nkati? 4! Bahi hahulanga
nkati mwenu kwa kuvayangata amahuvani, na
mwenu muchimuhahuke mwalehu.

42 Ole wenu mwenu Mmafalisayo! Kwa kuva,
mwenu munajali namene kuhumya asilimiya
kumi ata kwa vitukutuku vijoko malinga vitakilo
vya kukoleja muimbowa, akuno umulekanga
vitukutuku vya muhimu vya Sheliya, yani
kuvatendela vanji haki na kuntamwa Nnungu.
Anelo njo lamulembelewa kulakamula bila
kuleka kulatenda na anelo lanji.

43 Ole wenu mwenu Mmafalisayo! Kwa
kuva, munatamwa namene kuikala nafasi dya
kweshimika n'ding'ande dya kunnyuwila
Nnungu na kusalimiwa kwa eshima kusakoni.
44 Ole wenu! Kwa kuva, mulandene na misati
ikavele na alama, iluvatwa na vanu bila kumala
kuva chinu chivéle nkati nni chibaya.”

45 Nkuhunda yumo wa Sheliya nkunnyaulila
Yesu kuchidoni, “Nkuhunda, pautangola
uchocho, ututangolela na hwetu lahakalenge.”
46 Yesu nkunnyang'ula kuchidoni, “Ole wenu
mwenu mmakuhunda Sheliya! Kwa kuva,

muvatika vanu misigo iidopa, akuno mmene
mukahulula kuinyakula. Mwenu mmene
mukanyoloja kananga chala kuvayangata.
47 Ole wenu! Kwa kuva, mwenu mudengela
misati ya manabii uvanavawalele anyakala

venu. _ 48 Mwenu mmene nni mmashahidi
mma alald lavanatendenge anyakala venu

na munakubaliana navo, kwa kuva vanang'o
vanivawalala manabii na mwenu muvadengela
misati yavo. 49 Bahi ing'anya ya anelyo,
Nnungu kwa lunda lwake atangwele kuchidoni,
‘Nimbevapelekeja manabii na mitume, henga
vanji vambevawalala na vanji vambevabaniha.’

50 Bahi vanu va chivelékwa achino valembelewa
vahukumiwe asabu ing'anya ya kuwalalwa kwa

manabii vammalele kutandikila pachiumbwije
chilambo, 51 kutandikila kuwalalwa kwa Habilu
mpaka kuwalalwa kwa Sakaliya anawalelwe
nnuwani lwa Ing'ande ya Nnungu, ching'ati
Ing'ande ya Nnungu na chitala cha kuhumija
sadaka. Nangu ninnyaulilanga uhiu kuva, vanu va
chivelekwa achino vambehukumiwa asabu ing'anya
ya kuwalalwa kwa vanu anevo vammalele.

52 Ole wenu mwenu Mmakuhunda Sheliya!
Kwa kuva, muvapakanywele vanu ntukulo wa
pachinu pakulihunda elimu. Na mwenu mmene
mukainjidile, na avala vachiinjila munivadivila
vanainjile.”

53 Yesu paukile apala, Mafalisayo na Vakuhunda
Sheliya nkulindamuka kunnyongahonga kwa ku-
muja vitukutuku vyohe, >4 uvachinga vapate
kunkamula kwa lilove lyohelyo libaya lyambetan-
gola.

12

Alembeléwa kuyopwa

(Matayo 10:26-33, 12:32, 10:19-20)

1 Muuhiku uwowo mmuluku wa maelufu
la vanu vakojene pamo mpaka Kkutandilika
kukadambana. Yesu nkutandilika kutangola
na vakuhundwa vake nahoti wachidoni,
“Lyongolelange na hamila ya Mafalisayo,
yani ulamba wavo. 2 Kila chinu chihinikwije
chimbehunukuliwa, na kila chinu chipihijwe
chimbepihuliwa. 3 Bahi malove lamutangwele
nnupi, vanu vambelapilikana chihi panng'anje, na
achila chimunyinyite nng'ande, chimbeyanjajwa
chihi palangele.

4Nangu ninnyaulilanga mwenu mmayanjavangu
kuva, munavayope avala vahulldla chihi ku-
uwalala mmili na lukoto nanga chinji chivahulula
kuchitenda. > Henga nguchininnanguje ayula
alembeléwa kuyopwa, nnyopange Nnungu avéle
na dimongo dya kummwalala munu, na akamalila
kummwalala anahulula kunnyaha munu mmoto
wa Jihannamu. Nangu ninnyaulilanga kuva,
nnyopange nang'e.

6 Dachi, vyuni vijoko nnyano vikdsumiswa chihi
kwa dihela kadiki? Henga wala nanga chuni
kananga chimo chilivaliwa na Nnungu. 7 Henga
mwenu ata isabu ya ulindo wa myuti yenu
Nnungu aniimala. Bahi munayope, kwa kuva,
mwenu nni mma maana namene kupunda vyuni
vyohe!

8 Nangu ninnyaulilanga mwenu kuva, munu
woheyo anguyambukila nangu muyo mwa vanu

kuvanang'e nni wang'une, Mwana wa Munu achi-
annyambukile munu aneyo muyo mwa malaika
vanga Nnungu. ° Henga munu angukana nangu
muyo mwa vanu, Mwana wa Munu achiankane
munu aneyo muyo mwa malaika vanga Nnungu.

10 Na munu woheyo antangoléla malove
lahakalenge Mwana wa Munu, aneyo
achiasamehewe. Henga munu ambenkufilu
Umumu Wanaswe, aneyo akambesamehewa.

11 pavambenkamulanga na kumpelekejanga
unansitaki n'ding'umbi dya ing'ande
ya kunnyuwila Nnungu na muyo mwa
vajumbe na akutawala, munave na lipamba
namuna chimumbehwena wunayang'ula au
chimumbetangola. 12 Kwa kuva, uhiku
uwowo Umumu Wanaswe achiannyunde
chimulembelewa kutangola.”

Nfano wa nkupata livelu

13 Munu yumo nnikuwa alila lya vanu, nkun-
nyaulila Yesu kuchidoni, “Nkuhunda, nnyaulile
nkulwangu tuyavane mapala latulekedile atata
wetu.”

14 Yesu nkunnyang'ula kuchidoni,
“Nnyanjawangu, nnani anguvikile nangu kuva
nkuhukumu au kuva munu wa kunnyavanyija
vitukutuku vyenu?” 15 Yesu nkuhweneha
kuvahaulila vanu vammalele kuchidoni,
“Lyongolelange na mulinyemye na tama ya
dimali, kwa kuva, umi wanga munu ukahalokana
na dimali dyohe dyavenadyo.”

16 Anepo Yesu nkuvahaulila nfano auno
wachidoni, “Pavele na munu yumo nkupata dnavele

na welu uvéle vilyo vyohe. 17 Aneyo nkupata
nkuva waliuja chimundamunda kuchidoni, ‘Vino
ngutende dachi na nangu nikavele na pachinu
pakuvika vilyo vyangu vyammalele?” 18 Anepo
aneyo munu nkulihaulila kuchidoni, ‘Nimbetenda
uvila, nimbehadulanga makangala langu, koka
ngudenge lanji makulungwa namene, koka
anemwo ngutaye vilyo vyangu na vitukutuku
vyangu vyammalele. 19 Koka anepo niuhaulile
ntima wangu kuva, hambi uvele na vitukutuku
vyohe vyulivikidile akiba kwa vyaka vyohe, vino
yewelela, ilya, kumbila na uhangalale.” 20 Henga
Nnungu nkuchidoni, ‘Livelu wako, chilo chanelo
umi wako umbetwaliwa. Dachi, vitukutuku anevyo
vyulivikidile akiba vimbekuva vyanga nnani?’ ”

21 Yesu nkumalilila kwa kutangola kuchidoni,
“Uvila njo chava munu alivikila akiba ya vi-
tukutuku vyohe, henga pameho panga Nnungu
akavalangiwa kuva nkupata.”

Tandilika kuukambi-kambila Ufalume wa
Nnungu nahoti

(Matayo 6:19-21,25-34)

22 Anepo Yesu nkuvahaulila vakuhundwa
vake kuchidoni, “Bahi ing'anya ya anelyo,
nangu ninnyaulilanga kuva, munaave na lipamba
ing'anya ya maisha lenu, kuva mumbekulya
chani au mumbewala chani. 23 Kwa kuva,
maisha lenu nni la mana namene, akee chihi
kwajili ya chakulya weka. Na miili yenu
nni ya mana namene akee chihi kwajili ya
dinguwo weka. 24 Valolange anamikonda,
nanga pavapanda wala nanga pavafuna na

wala nanga pavavele na lichehe wala likangala.
Henga Nnungu anavalisa. Mwenu ni mma mana
namene kupunda vyuni! 25 Alida mmwenu kwa
kulikambya-kambya namene anahulula kuyenjeja
kananga lisaa limo mmaisha lake? 26 Na ikava
mukahulula kutenda chinu chijoko malinga
anecho, mwadachi munalikambyakambya ing'anya
ya vitukutuku vinji? 27 Lalolange namuna mauwa
chilakulumuka. Wala nanga palakola madengo
na wala nanga palalitotela lene dinguwo. Henga
nangu ninnyaulilanga kuva, ata Nfalume Selemani
pamo na ukulu wake wanavele nawo, henga
nanga panawahite kuwajwa saana muchi liuwa

limo mmauwa anelo. 28 Mwenu mmanu muvéle
na ingulupa inyoko, ikava Nnungu alawaja

uchocho mauwa la kumawelu lapwawa chihi
nelo, nundu nkuyahwa mmoto, dachi, Nnungu
akambepunda kummwajanga mwenu saana?

29 Bahi munalikambyekambye namene kutaha
chakulya au chikumbilo. 30 Kwa kuva, anevyo
vyammalele njo vivataha namene vanu va pachil-
ambo. Henga Atata wenu Nnungu animala kuva
munisikikila anevyo. 31 Bahi tandilika kuukambi-
kambila Ufalume wa Nnungu nahoti, na anelo
lammalele Nnungu achiamwing'ange.

32 Mwenu likuwa lijoko, munayope! Kwa kuva,
Atata wenu anikatapaliwa kumwing'a mwenu
Ufalume wake. 33 Sumisanga vimuvenavyo
koka dihela muveng'e amahuvani. Likatapajije
mipatila ya dihela ikakandika, na kulikondidya
dimali kulihunde, kudikambemalilika. Aneko
nkwiva akaingila na wala nanga vakoko

vaondonganga. 34 Kwa kuva, apala padivele
dimali dyako njo padimbeloleha ding'ano dyako.”

Vatumishi vannoléla nang'olo wavo

35 “Lihungange nkanda mmikundu vyenu
uchinga muuve tayali kutumika, na vibatali
vyenu viive uviyaka. 36 Muluve muchi vanu
vannoléla nang'olo wavo auye kuhaloka
kuing'ole ya ulombi koka palambehodika, upopo
vanchimulile. 37 Wasa vatumishi avala Nang'olo
wavo pambekamola nkuvakoja vavele meho!
Nangu ninnyaulilanga uhiu kuva, nang'olo aneyo
ambelihunga nkanda nchikundu na kuvahaulila
vaikalange uchinga valye, koka aide avatumikile.
38Wasa vatumishi anevo, nang'olo wavo akavakoja
vapanganike ata kwauya ching'ati chilo au
kulyamba! 3% Henga mwenu munimala kuva,
kuikave mwene ing'ande waumala uhiku
wambekwida nkwiva unaiva, akdnanneke nkwiva
watutumula ing'ande yake. 40 Na mwenu
uchocho, lipanganihange kwa kuva, Mwana
wanga Munu ambekwida uhiku umukalolela
mwenu.”

Ntumishi akulupika na akdkulupika
(Matayo 24:45-51)
41 Petulo nkummuja Yesu kuchidoni, “Nang'olo,

nfano anewo Utwamba chihi hwetu au uvamba na
vanu vanji vammalele?”

42 Yesu nkuyang'ula kuchidoni, “Dachi, ntu-
mishi alida akulupika na avéle na ding'ano? Nni
ayula wammikile nang'olo wake kuvaimilila va-
tumishi vanji na kunnaija aveng'e chakulya kwa
uhiku ulembeléwa. 43 Wasa ntumishi aneyo

ikava pambeida nang'olo wake ambenkoja watenda
chalaijijwe. 44 Nangu ninnyaulilanga uhiu kuva,
nang'olo aneyo ambemmika ntumishi aneyo kuva
nkwimilila wa dimali dyake dyammalele. 45 Dachi,
imbekuva dachi kwa ntumishi aneyo akalihaulila
kuva, ‘Nang'olo wangu anatima kuuya,” nkutandi-
lika kuvapanya vatumishi avake akuno walya na
kukumbila na kukalewa? 46 Nang'olo wa aneyo
ntumishi ambeuya nniduva lyakalolela na uhiku

wakaumaite. Ambencheketanya vibeduli vivili ntu-
mishi aneyo na kummika pachinu pavikwije kwa-
jili ya vanu vakakulupila.

47 Bahi ntumishi amaite chalembela nang'olo
wake, henga analipanganihe, na anatende
chalembela nang'olo wake, aneyo ntumishi
ambeasibiwa namene. 4% Henga ntumishi ayula
akamaite saana chalembela nang'olo wake, henga
nkutenda mambo lalembeléwa kuasibiwa, aneyo
ntumishi ambeasibiwa chihi kadiki. Kwa kuva,
munu apewije vitukutuku vyohe ambelongwa
vyohe, na munu akamujijwe vitukutuku vyohe,
ambelongwa vyohe.”

Yesu avatenda vanu vahapukane

(Matayo 10:34-36)

499 “Nangu nguidile unakumbanya moto
pachilambo, na nangu nikanitamwa namene
niwone uyakile tayali! 50 Henga nguvele na
ubatiso waibanihwiungulembelewa ngubatiswe,
na nangu nauhimukila namene mpaka
panimbeutimisa. 51 Dachi, mwenu mutenda
kuva nangu nniida uchinga nguide na amani
pachilambo? Nangu ninnyaulilanga mwenu kuva,

akee amani, henga nniida uchinga nivatende vanu
vayavanyike. 52 Kwa kuva, kutandikila vino, vanu
nnyano va ing'ande imo vambehapukana, vatatu
vambehapukana na vavili na vavili vambehapukana
na vatatu. 53 Atata ambehapukana na mwanawe wa
chilume, na mwana wa chilume ambehapukana na
atatake na mama ambehapukana na mwanawe wa
chimahe na mwana wa chimahe ambehapukana na
anyokwe, na mukwe ambehapukana na nkawake
na mmahe ambehapukana na mukwe.”

Kulamala mahiku

(Matayo 16:2-3)

54 Yesu nkuvahaulila vanu kuchidoni,
“Pamulona mahunde wulahaloka m'bali wa
kundonde, muhaula kuva, ‘TImbula imbetonya,’

na inatonya. 55 Na pamulyona lipungo lya
kusini ulipunga, muhaula kuva, ‘Kumbekuva
na chitukuta, na njo chiiva. 56 Mwenu
mmakulilambilila! Mwenu munahulula kulauja
hali ya hewa kwa kuchiloleha chilambo na
kumahunde, vino mwadachi mukahulula
kulamala mahiku alano la vino?”

Patana na mmongo mwalo
(Matayo 5:25-26)
57 “Mwadachi mwenu munalemwa kuchimala

chitukutuku chambone cha _kuchitenda?
58 Kwa kuva, ikava mmongo mwalo akupelekeja

kulukumbi unakusitaki, tumbama kupatana
nawe kabla mukanambihwika, ukanatende
uchocho nkuhukumu ambekupelekeja kwa litiyala,
na litiyala nkunakuchimila nnilungu. 5% Nangu
nikuhaulila kuva, anemwo ukambehuma mpaka
paumbemalilila ulipa senti ya ntululilo.”

13

Lekanga kutenda masambi munahwa

1Mahiku anelo pdvele na vanu vanannyaulidile
Yesu habali dya vanu va Galilaya vanavawalele
Pilato pavachinnyumija Nnungu sadaka. 2 Yesu
nkuvahaulila kuchidoni, “Dachi, mwenu mutenda
anevo Vagalilaya vdawalelwe namuna aneyo
ing'anya vatenda lahakalenge namene kupunda
Vagalilaya vanji vammalele? 3 Nanga, akee
uchocho! Henga nangu ninnyaulilanga mwenu
kuva, mukanaleke masambi, uchocho na mwenu
muchimwondongwe. 4 Dachi, vanu kumi na
nane vanamatokewije na nnala wa vakulolihija
aneko ku Siloamu, nkuhwanga, mutenda kuva
vanang'o vatenda lahakalenge kupunda vanu
vanji vachiikala ku Yelusalemu? > Nanga, akee
uchocho! Henga nangu ninnyaulilanga mwenu
kuva, mukanaleke masambi, uchocho na mwenu
muchimwondongwe.”

Nfano wa nnandi wa ntini ukdpa vihepo
6 Anepo Yesu nkuvahaulila auno nfano
wachidoni, “Pavele na munu yumo danavele na

nnandi wa ntini mmwelu wake wa misabibu.
Munu aneyo nkuhwena unahepa vihepo

munnandi anewo, henga nanga panachikojije
chihepo kananga chimo. 7 Bahi aneyo munu
nkunnyaulila nkulolihija welu kuchidoni, ‘Lola,
achino chaka cha tatu unguida ungulembela
nguhepe vihepo munnandi auno, henga nikapata
chihepo. Vino uchekete! Mwadachi uhwenehe
chihi kuutumila ulongo bule?’ 8 Henga nkulolihija
welu nkunnyang'ula kuchidoni, ‘Nang'olo,

namwaka uleke nahoti, niulimile na kuutaila
mbolea. 9 Na ukapa vihepo mwaka uida,
ichiikatapale, na ukanape unaucheketa.” ”

Yesu annamya mmahe Liduva lya Kuyewelela

10 Liduva limo lya Kuyewelela, Yesu
advenkuhunda muing'ande ya  kunnyuwila
Nnungu. 11 Upala, nkuhaloka mmahe
anavele na nanndenga anantendile ahuvange
kwa vyaka kumi na nane.  Mmahe aneyo
alamele mongo na ikachihululika kuudula wala
kadiki. 12 Yesu pammwene aneyo mmahe,
nkunchema, nkunnyaulila wuvila, “Mama,
unihunguliwa kuhaloka muihuvangi yako!” 13 Yesu
nkummikila makono aneyo mmahe, wupala
mmili wake nkuudukanga kavila, nkutandilika
kunnombolela Nnungu.

14 Nkulungwa wa ing'ande ya kunnyuwila
Nnungu nkutunduwila ing'anya Yesu annamije
aneyo mmahe Nniduva lya Kuyewelela. Bahi
nkuvahaulila vanu kuchidoni, “Mwenu muvele na
maduva sita la kukola madengo. Bahi kamolanga
mmaduva anelo mukalamywe, henga munaide
unalamywa Nniduva lya Kuyewelela.”

15 Anepo Nang'olo nkunnyang'ula aneyo nkulu
kuchidoni, “Mwenu mmakulilambilila! Dachi,
alida mmwenu akanchimulila ung'ombe wake au
punda wake nchitundu Nniduva lya Kuyewelela
nkumpelekeja unankumbija medi? 16 Ayuno
mmahe achibanihwa na nanndenga kwa myaka
kumina nane nni munu wa nnitawa lya Iblahimu,
dachi ikachilembelewa alamywe ikanava Liduva
lya Kuyewelela?” 17 Yesu patangwele anelo,

vanu vammalele vachintahuka nkwonanga di-
honi, henga vanu vanji nkuhangalala ing'anya
ya vitukutuku vyambone vya kukanganya vya-
tendile Yesu.

Nfano wa imbeyu inyoko ya haladali

(Matayo 13:31, Mako 4:30-32)

18 Anepo Yesu nkuvauja kuchidoni, “Dachi,
Ufalume wanga Nnungu ulandana na chani?
Dachi, niulandanye na chamani? 19 Uvele
muchi imbeyu ya haladali yanatwete munu
yumo nkuipanda mmwelu wake, nkumela na
kukulumuka nkuva nnandi nkulungwa. Vyuni
nkudenganga vitehi vyavo n'dinavi dyake.”

Nfano wa hamila

(Matayo 13:33)

20 Yesu nkuuja kavila kuchidoni, “Dachi,
Ufalume wanga Nnungu niulandanye na
chamani? 2! Ulandana na hamila yanatwete
mmahe yumo, nkuikundanya na uhu wohe wa
ngano, na lidonji lyammalele nkuumuka.”

Nnango uhonene
(Matayo 7:13-14, 21-23)
22 Yesu nkuhweneha mwanda wake kuhwena

wavahunda vanu. 23 Munu yumo nkummuja Yesu
kuchidoni, “Nang'olo, dachi vanu vambepohwa
vambekuva chihi kadiki?”

Yesu nkuyang'ula kuchidoni, 24 “Tumbama
namene, muinjilile kwa kupitila nnango
uhonéne, ing'anya vanu vohe vambelembela
kwinjila, henga nanga pavambehulula.

25 Mwene ing'ande palembeimila nkunachima
nnango, mwenu mumbeimila chihi pawelu
na kutandilika kuhodikanga, umuchidoni,
‘Nang'olo, tuchimulile nnango.” Henga nang'e
ambennyang'ula  kuchidoni, ‘Nikdnkamekenge
mwenu wala kumuhalokanga!” 26 Anepo njo
pamumbennyaulila kuchidoni, ‘Hwetu njo
tuvanu tuchilya na kukumbila chalumo na wako,
27 Henga nang'e ambekuchidoni, ‘Nikdnkamekenge
mwenu wala kumuhalokanga! Ukananga apano
pangune, mwenu mmammalele mmakutenda
lahakalenge!” 28 Mwenu mumbekuta na kuhaya
meno, kwa kuva, mumbemwona Iblahimu na Isaka

na Yakobo na manabii vammalele vavelé mu
Ufalume wa Nnungu, akuno mwenu muyahijwe

pawelu! 29 Vanu vambeida kuhaloka mmipata
yammalele ya chilambo, nkuikala na kulya
paing'ole mu Ufalume wanga Nnungu. 30 Anepo
vanu vaonekina hambi kuva vakulu, vambekuva
va pahi, na vanu vohe vaonekana hambi kuva va
pahi, vambekuva vakulu.”

Yesu chavatamwa vanu va imanga ya
Yelusalemu
(Matayo 23:37-39)
31 Upala, Mafalisayo vanji nkummwenela Yesu
nkunnyaulila kuchidoni, “Apano uka uhwene
pachinu panji, kwa kuva Nfalume Helode alembela

akuwalale.”
32 Yesu nkuvayang'ula kuchidoni, “Hwena

mukannyaulile Helode, akalamwike muchi
nancheta kuva, ‘Nelo na nundu nivausa
anamindenga na kuvalamya vagonjo, na

palyamba nimbemalila madengo langu.” 33 Nelo
na nundu na palyamba, nangu ngulembelewa
nguhwenehe na mwanda wangu wa Kku
Yelusalemmu, kwa kuva, ikahululika nabii
vammwalalile pachinu panji ikanave chihi ku
Yelusalemu.

34 Mwenu mmanu mma ku Yelusalemu, mmanu

mma ku Yelusalemu! Mwenu muvawalala manabii
na kuvapanya mayanga avala vatumwije kwenu

mwenu. Myanda yohe nnilinga kuvalopolela
pamo vana venu muchi ung'uku chavautamila
vana vake paliungu dimapa dyake, henga
mwenu nanga pamutamwije. 35 Lola, Ing'ande

yenu ya Nnungu imbekuva lihame.* Na nangu
ninnyaulilanga kuva, mukambengwona kavila
mpaka pamumbehaula kuva, ‘Ubalikiwe wako
uida kwa lina lya Nang'olo.” ”

14

Yesu annamya munu dchiuula ugonjo wa kuvim-
banga
1 Liduva limo lya Kuyewelela, Yesu &pite un-
alya chakulya kukaya kwanga nkulungwa yumo
wa Mafalisayo, vanu nkuva uvannoleha namene
Yesu. 2 Muyo mwanga Yesu, muvele na munu
dnavele na ugonjo wa kuvimbanga mmili. 3 Yesu
nkuvauja vakuhunda Sheliya ya Musa na Mafal-
isayo kuchidoni, “Dachi, inaluhusiwa au ikaluhusiwa
kunnamya munu Nniduva lya Kuyewelela?”

* 13:35 Munsitali auno Luka alembile “ing'ande yenu,” inahululika
ayamba Ing'ande ya Nnungu au imanga ya Yelusalemu.

4 Henga vanang'o nkunyalala chihi. Yesu
nkunkamula ayula n'gonjo, nkunnamya,
nkunnuhusu ahwene. 35 Anepo nkuvauja avala
vanu kuchidoni, “Ikava munu yumo mmwenu,
mwanawe au ung'ombe wake amatokedile
nchihima Nniduva lya Kuyewelela, dachi
akambemmusa nniduva anelyo?” 6 Henga
vanang'o nanga pavanahulwile kunnyang'ula.

Yesu avahunda vanu kuyamba kulisulupuha

7 Yesu pavawene vayeni vakumbuliwije
uvalitandolela viteng'u vya muyo, nkuvahaulila
kuchidoni, 8 “Munu akakukumbula kuing'ole
ya ulombi, wunaikale chiteng'u cha muyo,
uyopa anahaloka munu wa kwesimika namene
kukupunda wako. 9 Mukanatende uchocho,
ambeida ayula ankumbwile mmammalele
mmavili nkukuhaulila kuchidoni, ‘Mpishe
ayu aikale’ Anepo ulembekwona dihoni
paumbekuva uhwena unaikala chiteng'u cha
nnyuma. 10 Wako ukakukumbulwa kuing'ole,
ikala chiteng'u cha nnyuma, uchinga ayula
ankumbwile pambehaloka akuhaulile kuchidoni,
‘Nnyanjawangu, ida uikale mmiteng'u vya muyo.’
Anepo njo paumbetumbyangika pameho pavanu
vammalele vavéle anepo. 11 Kwa kuva, kila munu
alitumbyanga mwene ambesulupuswa, na munu
alisuluptiha, ambetumbyangwa.”

12 Anepo Yesu nkunnyaulila ayula munu
ankumbwile kuchidoni, “Pauteleka chakulya
cha muhi au nalyulo, unavakumbule
ayanjavako  wala  anung'unuvako  wala
alangavako wala avandikani mwalo vakupata,

kwa Kkuva, ukatenda uchocho navanang'o

vambekukumbula wako kumakande lavo na
kukulipa malinga chunavatendedile vanang'o.

13 Henga wako pauteleka chakulya cha ing'ole,

vakumbule amahuvani na vanu valamele
na vikwava na vaputéle meho. 14 Ukatenda

uchocho, uchiubalikiwe, ing'anya vanang'o
vakambehulula kukuuihija. Kwa kuva, Nnungu
achiakuuihije nniduva alila livambefufuliwa
vanu vambone pameho panga Nnungu.”

Nfano waing'ole ing'ulungwa
(Matayo 22:1-10)

15 Munu yumo anaikele pachakulya pamo na
Yesu papilikene malove anelo nkuhaula kuchi-
doni, “Wasa munu ayula ambekilya chakulya cha
ing'ole mu Ufalume wa Nnungu.”

16 Yesu nkunnyang'ula kuchidoni, “Munu
yumo ateleke chakulya cha ing'ole ing'ulungwa

nkuvakumbula vanu vohe. 17 Pauhwikile
uhiku  wa kulya chakulya cha ing'ole,

ayula munu nkuntuma ntumishi wake
akavahaulile vakumbuliwije kuva, ‘Idang'ana,
kila chinu chivele tayali” 18 Henga vammalele
nkuhitang'ana ing'anya kila munu avele na
madengo lake.  Munu ntandi nkunnyaulila
ayula ntumishi kuchidoni, ‘Nangu nikambeida,
ing'anya ngusumile welu, na ngulembelewa
nguhwene  nikaulole, chonde  nguyuwa
ungusamehe.’ 19 Munu wavili nkuchidoni,
‘Nangu nikambeida ing'anya nivasumile ang'ombe
kumi va kulimila, vino nguvele nndila nguhwena
unavalinga, chonde ngliyuwa ungusamehe.” 20 Na

munu yunji watatu nang'e nkuhaula kuchidoni,
‘Nangu nikambeida, ing'anya ngulombile uvino.’

21 Ayula ntumishi nkuuya nkunannyaulila
nang'olo wake alala malove. Ayula nang'olo
papilikene uchocho nkuvisa, nkunnyaulila
ntumishi wake kuchidoni, ‘Piyanya kuhwena
n'dibalabala na n'dindila dya imanga ukaide
na amahuvani na vanu valamele na vaputéle
meho na vikwava’ 22 Ayula ntumishi
nkuchidoni, ‘Nang'olo, lammalele lungulaijije
nnilatenda, henga mpaka vino nafasi ya
kuikala ivechinkupwawa.’ 23 Ayula nang'olo
nkunnyaulila ntumishi wake kuchidoni, ‘Hwena
n'dibalabala na n'dindila divéle pawelu imanga
ukavakolokohe vanu vaide vainjile, uchinga
ing'ande yangu iumbale. 24 Nangu ninnyaulilanga
kuva, muvanu avala vanakumbuliwije patandi,
wala nanga munu kananga yumo ambeyéja
chakulya cha ing'ole yangu.’ ”

Galama ya kumpapata Yesu
(Matayo 10:37-38)

25 Anepo makuwa makulungwa la vanu nkuva
uvalondojana na Yesu. Yesu nkupindikuka, nku-
vahaulila kuchidoni, 26 “Munu woheyo alembéla
kuva nkuhundwa wangu, henga akavele tayali
kuhapukana na atatake na anyokwe na mmahe
wake na anavake na anung'unuvake na alum-
buvake na ata maisha lake, aneyo akahulula
kuva nkuhundwa wangu. 27 Yani munu woheyo
akanatamwe kuunyakula nsalaba wake na kungu-
papata, aneyo akdhulula kuva nkuhundwa wangu.

28 Dachi, munu ntwani mmwenu alembéla
kudenga nnala wa vakulolihija, akambeikala
pahi nahoti nkutenda isabu ya galama ya
nnala wammalele, uchinga amale ikava
achiave na dihela dya kumalilila? 29 Kwa
kuva, akatandilika chihi kuudenga nsingi koka
anahulule kuumalilila nnala anewo, vanu
vammalele val6la vambennyeka, 30 uvachidoni,
‘Munu ayu atandilike kuudenga nnala, henga
nanga pahulwile kuumalilila.’

31 Dachi, nfalume alida ahwéna unapanyana
ing'ondo na nfalume yunji, akaikala pahi hoti
nkukumbukilanya, ikava matiyala lake alufu
kumi lanahulula kupanyana na ayula nfalume
annyidila avelé na matiyala alufu ishilini? 32 Bahi
akaona kuva akambehulula, ambevatuma vajumbe
vake vahwene kwanga ayula nfalume yunji
avele chihi kulehu, vakannyuwe paave na amani.
33 Uchocho, nanga munu mmwenu ambehulila
kuva nkuhundwa wangu, akanaleke kila chinu
chavenacho.”

Munyu wondongéke
(Matayo 5:13, Mako 9:50)

34 “Munyu nni chinu chambone. Henga in-
owi yake ikahang'uka, dachi, umbetaywa chamani
uchinga inowi yake iuyile kavila? 35 Ukdfala kavila
kananga kuutaya muulongo wala kuukundanya
na mbolea. Henga uyahwa chihi kulehu.

Avéle na makutu la kupilikana, apilikane!”

15

Nfano wa ungandolo ayahike

(Matayo 18:12-14)

1 Liduva limo akutwala kodi vohe na vanu
vohe vahaulika kuva nni vakutenda masambi,
vammwenedile Yesu uchinga vampilikanile.
2 Henga Mafalisayo na vakuhunda Sheliya yanga
Musa nkulindamuka kuhinginika uvachidoni,
“Nnolange munu ayu avapwechelela vakutenda
masambi na kulya navo!” 3 Yesu nkuvahaulila
auno nfano wachidoni,

4 “Dachi, alida mmwenu akava na angandolo
myamoja, nkumala kuva ungandolo yumo
aniyahika, akambevaleka avala tisini na tisa
kulilanga uvalya, nkuhwena unantaha ayula
ayahike mpaka amwone? 5 Na akamwona
ambennyakula mmavala, akuno wahangalala.
6 Akahwika kukaya, ambevachema ayanjavake
pamo na avandikani mwave, avahaulile
kuchidoni, ‘Hangalala pamo na nangu, ing'anya
nnimwona ungandolo wangu anayahike’
7 Uchocho, na mwenu ninnyaulilanga kuva,
uvila njo chivambehangalala aneko kulihunde
ing'anya ya nkutenda masambi yumo alekile
kutenda masambi. Vambennyangalalila namene
aneyo munu kupunda vanu tisini na tisa
valybna kuva vambone, na vakalembelewa kuleka
masambi.”

Hela ya nnyoyo iyahike

8 “Dachi, ikava mmahe yumo avele na dihela
kumi dya nnyoyo, nkunnyahika imo, ambetenda
dachi? Ambechacha chibatali, apyaile ing'ande

yammalele waitaha mpaka ayone. 9 Akayona
aneyo hela, ambevachema ayanjavake na
avandikani mwave na kuvahaulila kuchidoni,
‘Hangalala pamo na nangu ing'anya hela yangu
inayahike nniyona!’ 10 Uchocho na mwenu
ninnyaulilanga kuva, uvila njo chivahangalala
malaika va Nnungu ing'anya ya munu yumo
alekile masambi.”

Nfano wa mwana ayahike

11 Yesu nkuhweneha kuvahaulila kuchidoni,
“Pavele na munu yumo danavele na vana vavili
vachilume. 12 Ayula mwana n'joko nkunnyaulila
atatake kuchidoni, ‘Atata, ning'e mapala langu.’
Bahi atata wavo nkuvayavanyija. 13 Palapite
maduva kadiki, ayula n'joko nkusumisanga ma-
pala lake lammalele nkuuka kuhwena chilambo
cha kulehu, aneko nkudyondonga dihela dyake

kwa maisha la uwaamba. 14 Pamalidile kila chinu
chanavenacho, nkuhaloka indala ingulungwa

nchilambo achila chammalele, nanang'e nkulin-
damuka kubanika.
15 Bahi nkuhwena kwanga mwenedi yumo

wa aneko wunayuwa chibaluwa, nanang'e
nkumpelekeja kumawelu kwake unavachunga
anguluve. 16 Aneyo mwana anitamwa namene
kulya makahi lavachilya anguluve, henga nanga
munu anamwing'ile. 17 Bahi nkutandilika
kulihimukila mwene, nkulihaulila kuchidoni,
‘Amadengo vangapi va atatangu valya,
nkutolejwa na kulekelela, na nangu apano
unguhwa na indala? 18 Nimbeuka, nguhwene
kwa atatangu nikannyaulile kuva, atata, nangu
ninkosedile Nnungu na wako mwalehu. 19 Nangu

nikalembelewa kavila kuchemwa nimwanalo,
Ngutende muchi yumo wa vatumishi vako.” 20 Bahi

nkutakatuka, nkuhwena kwa atatake.

Panavele kulehu, atatake nkumwona, nkum-
mikila chididi, nkuntukutila nkunkumbatila na
kum'busu. 21 Ayula mwana nkunnyaulila atatake
kuchidoni, ‘Atata, nangu ninkosedile Nnungu na
wako mwalehu. Nangu nikalembelewa kavila
kuchemwa nimwanalo.” 22 Henga atatake nkuva-
haulila vatumishi vake kuchidoni, ‘Piyanya kwida
na inguwo ikatapéle na pete na vilatu mummwa-
jange! 23 Koka muntwale ung'ombe anunile mun-
sinje, uchinga tulye na kuhangalala! 24 Kwa kuva,
kwang'une mwanangu avele muchi anihila, henga
vino mumi, na avele muchi aniyahika, henga vino
anioneka.” Bahi nkutandilika kuhangalalila.

25 Palachitendeka anelo, mwanawe nkulungwa
avele kumawelu. Pahwikile pepi na ing'ande,
nkupilikana dihimu na vanu uvavina. 26 Nang'e
nkunchema ntumishi yumo nkummuja
kuchidoni, ‘Pavele chinu chihumidile?” 27 Ayula
ntumishi nkunnyang'ula kuchidoni, ‘Nnung'uno
aniuya, na atatako ansinjidile ung'ombe anunile
kwa kuva, mwanawe animmuila akuno avele
mumi.’

28 Ayula mwana nkulungwa nkuvisa, nkuhita
kwingila nng'ande. = Bahi atatake nkuhuma
pawelu nkunnyuwa aingile nng'ande. 29 Nang'e
nkunnyang'ula atatake kuchidoni, ‘Lola,
nangu hnikutumikila muchi ntumwa kwa vyaka
vyammalele, na nnidikamula amuli dyako
dyammalele. Henga ukdananing'a kananga
imbudi yamwana nguhangalale chalumo na

ayanjavangu! 30 Henga paidile ayu mwanalo
aondongénge dihela dyako kwa makahaba,
unsinjidile ung'ombe anunile’ 31 Atatake
nkunnyang'ula kuchidoni, ‘Mwanangu, wako
uvele pamo na nangu maduva lammalele, na kila
chinu chinguvele nacho, nni chako. 32 Hwetu
tulembelewa tuhangalale na kushangilila kwa
kuva, nnung'uno davele muchi anihwa, henga
vino mumi na avele muchi aniyahika, henga vino
anioneka.” ”
16

Nfano wa nkwimilila akalamwike

1 Yesu nkuvahaulila vakuhundwa vake
kuchidoni, “Pavele na nkupata yumo anavele na

nkwimilila wake. Aneyo nkupata vannyaulidile
kuva nkwimilila wake dondonganga dimali dyake.
2 Aneyo nkupata nkunchema nkwimilila wake
nng'ande, nkummuja kuchidoni, ‘Malove ntwani
ala langupilikana kukwamba wako? Humya
isabu ya dimali dyangu dyammalele, kwa
kuva, wako ukambekuva nkwimilila wangu
kavila.’ 3 Ayula nkwimilila nkuliuja kuva, ‘Vino
ngutende dachi? Kwa kuva, nang'olo wangu
ambenguvinganga madengo, na dimongo dya
kulima nikdavenajo, na kuyuwa-yuwa nangu
ngwona dihoni. 4 Vino nnimala chakutenda
uchinga panimbevingangwa madengo vanu
vangupwechelele mmakande lavo.’

5> Anepo nkuvachema yumo-yumo vanu vam-
malele vachivalonga nang'olo wake. Nkutandi-
lika kummuja ntandi kuchidoni, ‘Nguhaulile,
nang'olo wangu akulonga chinu ntwani?’ 6 Nang'e

nkuyang'ula kuchidoni, ‘Milengelo myamoja ya
mahutala seituni.” Ayula nkwimililankunnyaulila
kuchidoni, ‘Ikala pahi utwale baluwa yako ya ma-
patano la lideni, uleembe kuva ulongwa milengelo
amsini” 7 Nkummuja wavili kuchidoni, ‘Wako
ulongwa chinu ntwani?”  Nang'e nkuyang'ula
kuchidoni, ‘Magunila myamoja la ngano.” Ayula
nkwimilila nkunnyaulila kuchidoni, ‘Tkala pahi ut-
wale baluwa yako ya mapatano la lideni, uleembe
kuva ulongwa magunila samanini.’

8 Bahi ayula nang'olo nkunnombolela namene
ayula nkwimilila akdkulupika, ing'anya ya linda
lwake. Kwa kuva, vanu va chilambo achino
vatumila namene lunda pavakola madengo na
avao, kupunda vanu va Ufalume wa Nnungu™.”

9 Bahi Yesu nkuhweneha kutangola kuchidoni,
“Nangu ninnyaulilanga kuva, tumilanga dimali
dya pachilambo kwa kuvatenda vanu Kkuva
ayanjavenu, uchinga padimbehila, vanang'o
vampwechelange mmakao lakavele na ntululilo.
10 Munu woheyo akulupika kwa lijoko namene,
anahulula kukulupika na kwa likulungwa
mwalehu. Na munu woheyo akdkulupika kwa
lijoko namene, akahulula kukulupika na kwa
likulungwa. 11 Mukanakulupike kwa dimali
dya pachilambo, dachi, nnani ambehulila
kunkulupilanga mwenu, nkumwing'anga mali
ya uhiu ya kulihunde? 12 Na ikava mukdhulula
kukulupika n'dimali dya munu yunji, dachi,

*

16:8 Munsitali auno kwa Chigiliki Luka alembile, vana va uhiku
auno, na vana vanng'anje. Anepo Luka dvayamba vanu vakévele va
Nnungu, na vanu va Ufalume wa Nnungu.

nnani ambemwing'dnga mali yenu mmene?

13 Nanga ntumishi ahuldla kuvatumikila
anang'olo vavili. Kwa kuva, akatenda uchocho,
ambemmenga yumo na kuntamwa yunji au
ambekamulana na yumo na kunhebula yunji.
Mwenu mukambehulula kuntumikila Nnungu
akuno umuditumikila na dimali.”

14 Bahi Mafalisayo pavapilikene malove
anelo nkuntendela Yesu mang'wanyu kwa
kuva, vanang'o nni vanu vaditimwa namene
dimali. 15 Yesu nkuvahaulila kuchidoni, “Mwenu
mulilanguja kwa vanu kuva mmambone pameho
pa Nnungu, henga Nnungu aniimala mitima yenu,
kwa kuva, chinu chionekana kuva chambone
pameho pavanu, pameho panga Nnungu nni
chinu chichimwa namene.”

Sheliya na Ufalume wa Nnungu
(Matayo 11:12-13, 5:31-32, Mako 10:11-12)

16 “Sheliya yanga Musa na malemba la man-
abii lanihubiliwa mpaka mmahiku langa Yohana
Nkubatisa. Bahi kutandikila mahiku anelo langa
Yohana, Malove Lambone la Ufalume wanga
Nnungu lanahubiliwa, na kila munu anatumbama
kuinjila muufalume anewo. 17 Henga inipeyapeya
namene chilambo nalihunde kupita kuliko kuuka
sehemu inyoko ya lilove mu Sheliya ya Musa.

18 Nnume woheyo annéka n'jawe, nkunan-
nomba mmahe yunji, aneyo alala ugoni, na kila
nnume anndmba mmahe alekwije, nanang'e alala
ugoni.”

Nfano nktipata na Lasalo

19 “Pavele na munu yumo nkupata, achiwala din-
guwo digalika namene na kupoka maduva lam-
malele. 20 Na pdvele na munu yunji mmahuvani
lina lyake Lasalo. Munu aneyo avele na vilonda
mmili wammalele, na alala chihi pannango wanga
ayula nkupata. 21 Aneyo munu dnatamwa namene
kulya makombo lamatwéke pamesa yanga ayula
nkupata. Ata ang'avanga vanaida uvannamba
vilonda vyake.

22 Bahi ayula mmahuvani nkuhila, malaika
nkuntwala nkunammika pachinu pavéle
Iblahimu. Na ayula nkupata nanang'e nkuhila,
nkunsika. 23 Ayula nkupata panavele nkubanihwa
namene pachinu pavanu vahwile, nkukusumbula
meho, nkumwona Iblahimu kwa kulehu, akuno
Lasalo avelée pamo na Iblahimu. 24 Bahi ayula
nkupata nkunonoha lidi wachidoni, ‘Atata
Iblahimu, nguvikile chididi, ntume Lasalo achuvike
chala chake mmedi, alupoje lulimi lwangu, kwa
kuva, mbénkubanihwa namene mmoto auno.’

25 Henga Iblahimu nkunnyang'ula kuchidoni,
‘Mwanangu, kumbukila kuva, wako punavele
mumi pachilambo Uupete mambo lambone, henga
Lasalo apete mambo lakdavele lambone, henga
vino avenkutujwa ntima wake apano na wako
Uvenkubanihwa namene. 26 Pamo na anelo,
aneko kumuvele mwenu na akuno kutuvele
hwetu paching'ati pavikwije lipondo likulungwa
namene, uchinga vanu valembéla kuuka
akuno kwida aneko vanahulule, na valembéla

kwida akuno kuhaloka aneko vanahulule’
27 Ayula nkupata nkuchidoni, ‘Hambi Iblahimu

atatangu, nakuyuwa namene untume Lasalo

ahwene kukaya kwa atatangu, 28 aneko kuvele
anung'unuvangu nnyano, nnuhusu ahwene
akavadume wuyopa vanaida pachinu apano
pakubanihwa!” 29 Henga Iblahimu nkuchidoni,
‘Anung'unuvako vavele na malemba langa Musa
na manabii la kuvaduma, valeke valapilikanile
anelo.” 30 Ayula nkupata nkuchidoni, ‘Iblahimu
atatangu, anelo weka lakatosa. Henga akahwena

munu kuhaloka akuno kukuhwa vachivaleke
masambi lavo.’ 31 Iblahimu nkunnyaulila

kuchidoni, ‘Vakanalapilikane malemba langa
Musa na manabii, ata kwahwena munu kuhaloka
kwa vanu vahwile, vakambempilikana.” ”

17

Yesu avahunda vanu kusamehe masambi
(Matayo 18:6-7, 21-22, Mako 9:42)

1 Yesu nkuvahaulila vakuhundwa vake
kuchidoni, “Mambo lavakuvdja vanu kutenda
masambi lasima laide, henga ole wake munu
ambetendiha laide. 2 Ikavele wasa munu aneyo
ahungwe liyanga likulungwa lya kuhayila
muukoti na kuyahwa m'bahali, kuliko kuntenda
yumo wa avano vajoko alikuvale kwa kutenda
masambi. 3Bahi ing'anya ya anelyo, lichungange!

Ikava nnunguno anikukosela, n'dume, na
akaleka kutenda makosa lake, nsamehe. 4 Ata
kuiva akukosedile myanda saba nniduva limo,
nkukuidila kwa myanda saba wakuhaulila kuva,
‘Ngusamehe,” wako nsamehe.”

Mahundo layamba ing'ulupa
5 Mitume nkunnyaulila Nang'olo Yesu
kuchidoni, “Tuyenjeje ing'ulupa.” 6 Nang'olo

nkuvayang'ula kuchidoni, “Kuikavele umuva
na ing'ulupa inyoko malinga imbeyu ya
haladali, mukaniuhaulila nsulufaji auno kuva,
‘Daboka ukalipandikije m'bahali, na unang'o
ukanimpilikana.”

Madengo la ntumwa

7“Tkava munu yumo mmwenu avele na ntumwa
wake alima mmwelu au achiinga dingandolo,
dachi, pauya kuhaloka kumawelu annyaulila kuva,
‘Ida chihi uikale ulye chakulya?’ 8 Nanga! Henga
ambennyaulila kuva, ‘Tandilika kungutalakela
chakulya nahoti, koka ulipanganihe uchinga
ungutumikile  panimbekuva ungulya na
kukumbila, nikamalila kulya koka ulye
wako.” 9 Dachi, wako utenda aneyo nang'olo
achianshukulu ntumwa aneyo ing'anya ya kuva
anilatenda alald lannyaulidile alatende? 10 Bahi
namwenu uchocho, mukamalila kukola madengo
lamutumwije kulatenda kachidoni, ‘Hwetu nni
tuvatumishi chihi tukalembelewa kutumbyangwa,
tutendile chihi madengo latulembelewa kulatenda
bahi.’ ”

Yesu avalamya amangundula kumi

11Yesu pdnavele nndila kuhwena ku Yelusalemu
nkupita ching'ati chilambo cha ku Samaliya na
chilambo cha Galilaya. 12 Pénavele nkuinjila
na mangundula, nkuimilanga kulehu kadiki na
paveélé nang'e, 13 nkunonohanga lidi uvachidoni,
“Yesu, Nang'olo, tuvikile chididi!”

14 Yesu pavawene nkuvahaulila kuchidoni,
“Hweneng'ana mukalilanguje kwa makuhani.”

Pavanavele nkuhwena, nkulamyangwa.
15 Munu yumo muavala kumi pawene kuva
anilama, nkuuya kwanga Yesu wanonoha lidi
wannombolela Nnungu. 16 Nkuhunama muyo
pamadodo langa Yesu akuno wanshukulu. Na
munu aneyo dvele Nsamaliya. 17 Yesu nkuuja
kuchidoni, “Dachi, vakanalamijwe vammalele
kumi? Hambi vanji tisa vavele kwachi? 18 Dachi,
nanga vanu vanji vauyite unanshukulu Nnungu
ila uyoyu mmidi bahi?” 19 Yesu nkunnyaulila
ayula munu kuchidoni, “Imila uhwene, ing'ulupa
yako inikulamya.”

Kuida kwa Ufalume wa Nnungu
(Matayo 24:23-28,37-41)

20 Mafalisayo fulani nkummuja Yesu kuchidoni,
“Ufalume wa Nnungu umbeida chakani?” Yesu
nkuvayang'ula kuchidoni, “Ufalume wa Nnungu
ukdida kwa namuna yonekana kwa meho.

21 Nanga munu ambehatla kuva, ‘Uvele apano!’
au, ‘Uvele apala!” Kwa kuva, Ufalume wa Nnungu

uvele nkati mwenu™.”

22 Bahi Yesu nkuvahaulila vakuhundwa vake
kuchidoni, “Mahiku lavenkwida lamumbelambela
namene mumwone kavila Mwana wa Munu,
henga mukambemwona mmahiku anelo. 23 Vanu
vanji vambennyaulilanga kuva, ‘Avele apalal’ au,
‘Avele apano!”” Henga mwenu munauke na wala
munavapapate. 24 Kwa kuva, kwida kwanga
Mwana wa Munu kumbekuva muchi nng'anje wa

*
17:21 Kwa Chigiliki, “Ufalume wa Nnungu Uvele nkati mwenu,”
inahululika kuva na mana kuva, tayali ivele mmwenu.

ing'uva chuhumila gafula kumahunde na kulan-
gaja kuhaloka m'bali umo mpaka unji. 25 Henga
alembelewa atandilike kubanika namene hoti, na
kuhitwa na vanu va chivelékwa achino. 26 Malinga
chiinavele mmahiku langa Nuhu, njo chiim-
bekuva mmahiku la kwida kwanga Mwana wa
Munu. 27 Mahiku anelo vanu vénalya na kukum-
bila, vanalomba na kulombwa mpaka uhiku aula
wanaingidile Nuhu musafinaT, livambwe nkuida
nkuvaondonganga mwalehu vanu vammalele.

28 Mahiku anelo lambekuva muchi chilanavele
mahiku langa Lutu. Vanu vanalya na kukumbila,

vanasuma na kusumisa, vdnapanda dimbeyu na ku-
denga. 29 Henga liduva alila lyanaukile Lutu ku
Sadoma, moto na baluti iyaka vinisulupuka muchi
imbula kuhaloka kulihunde nkuvaondonganga
mwalehu vanu vammalele. 30 Bahi uvila njo
chiimbekuva nniduva anelyolyambehunukuliwa

Mwana wa Munu. . _
31 Liduva anelyo munu avéle muha ing'ande

analitinike kwa kutukutila nng'ande unatwala
vitukutuku vyake. Na avéle kumawelu nanang'e
uchocho, anauye kukaya. 32 Kumbukilanga
alala lanankojije n'jawe Lutu! 33 Munu woheyo
alembéla kuupoha umi wake, aneyo achiauyahe,
na munu woheyo ambeuyaha umi wake, aneyo
achiaupohe. 34 Nangu ninnyaulilanga kuva, chilo

anecho vanu vavili vambekuva valéle chinanda
chimo, yumo ambetwaliwa na yunji ambelekwa.

35 Vamahe vavili vambekuva pamo uvahaya
ntama nniyanga, yumo ambetwaliwa na yunji

T 17:27 Kumala lohe namene kuyamba safina ya Nuhu, soma
Ntandiliko 6:7

ambelekwa. [ 36 Vanu vavili vambekuva mmwelu,
yumo ambetwaliwa na yunji ambelekwa.]”

37 Vakuhundwa nkummuja Yesu kuchidoni,
“Kwachi Nang'olo?” Nanang'e nkuvayang'ula
kuchidoni, “Pauvele ntuhi, njo pavambekojana
vipungo.”

18

Nfano wa nktihukumu na nannidi

1 Anepo Yesu nkutumila nfano kuvahunda
vakuhundwa vake kuvalanguja kuva valembelewa
vannyuwe Nnungu uhiku wammalele bila kukata
tama. 2 Nkuvahaulila kuchidoni, “Muimanga
fulani muvele na nkdhukumu yumo akachinnyopa
Nnungu wala kuvatamwa vanu. 3 Na muimanga
uyoyo muvele na mmahe nannidi. Mmahe aneyo
dhwena-hwena kwanga ayula nkuhukumu bila
kukata tama wannyuwa Kkuchidoni, ‘Chonde
nangu nikuyuwa utende haki kati yangu na
mmongo mwangu.” 4 Kwa maduva lohe ayula
nkuhukumu nkuva wahita kunnyangata ayula
mmahe, henga kuntululilo nkulitangolela mwene
chimunda-munda wachidoni, ‘Pamo na kuva
nangu nikannyopa Nnungu na wala kuntamwa
munu woheyo, 5> henga kwa kuva ayu mmahe
ananguhopeja, nguchinimwing'e chivéle chake,
uchinga anaide apano wanguhopejal’ ”

6 Nang'olo Yesu nkuhweneha kutangola
kuchidoni, “Lola namuna chanahawile
ayula nkuhukumu akatenda haki. 7 Dachi,
Nnungu akambeveng'a haki yavo vanu vake

f 17:36 Malemba lanjila kala lakavele nsitali wa 36.

vavatandweéle, vankutila chilo na muhi? Dachi,
achiatime kuvayangata? & Nangu ninnyaulilanga
kuva, achiapiyanye kuveng'a haki yavo. Henga
dachi, Mwana wa Munu pambeida achiaikoje
ing'ulupa pachilambo?”

Nfano wa Nfalisayo na nkutwala kodi

9 Yesu nkuvahaulila auno nfano vanu valydna
kuva vambone na kuvahebula vanu vanji,
10 wachidoni, “Vanu vavili vaniyomboka kuhwena
ku Ing'ande ya Nnungu unayuwa, yumo davele
Nfalisayo na yunji avele nkatwala kodi. 11 Ayula
Nfalisayo nkuimila, nkuyuwa chimundamunda
wachidoni, ‘Wako Nnungu, nakushukulu kwa
kuva nangu nikdvele muchi vanu vanji, malinga
vakwiva, vaténda lahakalenge na valala ugoni,
na wala nikdvele muchi ayu nkutwala kodi.
12 Nangu ngufunga maduva mavili kwa lijuma, na
nahumya asilimiya kumi ya vitukutuku vyangu
vyammalele vingupata.’

13 Henga ayula nkutwala kodi nkuimila kulehu,
na wala nanga panalingile kananga kulola
meho lake kulihunde, henga alipanyile-panyile
chihi pachihuva kwa kulihinginikila wachidoni,
‘Nnungu, nguvikile chididi nangu nguvéle na
masambi” 7 14 Yesu nkuchidoni, “Nangu
ninnyaulilanga kuva, ayula nkutwala kodi apite
kukaya kwake akuno Nnungu wamwona kuva
wambone, henga akee ayula Nfalisayo. Kwa kuva,
kila munu alitumbyanga mwene, ambesulupuswa,
na munu alisuluptiha, ambetumbyangwa.”

Yesu avabaliki vana vajoko
(Matayo 19:13-15, Mako 10:13-16)

15 Vanu vanji nkuvapelekeja vana vajoko
kwanga Yesu uchinga avabaliki kwa kuvavikila
makono. Vakuhundwa vake pavalawene
anelo nkuvakalipila avala vanu. 16 Henga
Yesu nkuvachema vana vajoko vammwenele,
nkuhaula kuchidoni, “Valekange anevo vana
vajoko vaide kwang'une, wala munavadivile,
kwa kuva, Ufalume wanga Nnungu nni wa vanu
vavéle muchi vavana ava. 17 Nangu ninnyaulilanga
uhiu kuva, munu woheyo akaupwechela Ufalume
wanga Nnungu muchi mwana n'joko, nanga
pambeinjila mu Ufalume anewo.”

Kijana nktipata
(Matayo 19:16-30, Mako 10:17-31)

18 Nkulu yumo wa Chiyahudi nkummuja
Yesu kuchidoni, “Nkuhunda wambone, ngutende
chamani uchinga niupate umi ukee na ntululilo?”

19 Yesu nkunnyaulila kuchidoni, “Ing'anya
ntwani unguchema wambone? Nanga munu
wambone ila Nnungu weka. 20 Wako Unidimala
amuli dya Nnungu dihatla kuva, ‘Unalale ugoni,
unawalale, unaive, unahumye ushahidi wa
kulambila na mweshimu atatako na anyoko.’

»

21 Nang'e nkuyang'ula kuchidoni, “Amuli
anedyo dyammalele nnidikamula kutandikila
ujoko wangu.” 22 Yesu papilikene anelo
nkunnyaulila kuchidoni, @ “Wako uisaliwije

na chinu chimo chukanambitenda. Hwena
ukasumise kila chinu chuvenacho, koka dihela
uvayavile amahuvani, anepo unava na dimali

kulihunde, koka uide ungupapate.” 23 Henga

ayula munu papilikene anelo, nkupoyoka
namene ing'anya avele na dimali dyohe.
24 Yesu pammwene ayula munu apoyweke

nkuchidoni, “Inikamajanga namene vakupata
kuinjila mu Ufalume wanga Nnungu! 25 Kwa
kuva, Inipeyepeya namene Kkwa nnyama
uvanchema ungamila kupita nchitonono cha
chitotelo kuliko nkupata kuinjila mu Ufalume wa
Nnungu.”

26 Vanu vammalele pavapilikene anelo nkuuja
kuchidoni, “Ikava uchocho, nnani bahi ambe-
huldla kupohwa?”

27Yesu nkuvayang'ula kuchidoni, “Lakahululika
kutendeka kwa dimongo dya chimunu, Nnungu

anahulula kulatenda lammalele.” o
28 Anepo Petulo nkunnyaulila Yesu kuchidoni,

“Lola, hwetu tulekile vitukutuku vyetu vyam-
malele nkukupapata!”

29 Yesu nkuvahaulila kuchidoni, “Nangu
ninnyaulilanga uhiu kuva, munu woheyo ailekile
ing'ande yake au mmahe wake au anung'unuvake
auvammaléke au vavana ing'anya ya Ufalume wa
Nnungu, 30 ambepata vyohe namene mmaisha
alano la vino, na mahiku laida ambepata umi ukee
na ntululilo.”

Yesu atangola mwanda watatu kuyamba kuhwa
na kufufuka kwake
(Matayo 19:17-20, Mako 10:32-34)

31 Yesu nkuvatwala vakuhundwa vake kumi na
mbili nkuhwena navo pannyenje, nkuvahaulila

kuchidoni, “Pilikananga! Tuvenkuyomboka
kuhwena ku Yelusalemu, aneko kila chinu
chilembwije na manabii kumwamba Mwana

wa Munu chimbenatimiswa. 32 Ambekamujwa
kwa vanu vakavele Vayahudi koka vantendele
mang'wanyu na kuntangolela lahakalenge
na kunsunila mata, 33 na kunsulubula koka
vammwalale, henga liduva lya tatu lya kuhwa
kwake ambefufuka.”

34 Henga vakuhundwa vake nanga pavana-
maite chinu chohecho, kwa kuva, vanipihwa mana
lake na nanga pavanamayite Yesu amba chamani.

Yesu annamya munu aputéle meho
(Matayo 20:29-34, Mako 10:46-52)

35 Yesu pdanavele pepi na imanga ya ku Yeliko,
munu yumo anaputéle meho aikele nnyenje indila
wayuwa nsada. 36 Papilikene likuwa lya vanu
ulipita nkuuja kuchidoni, “Kuvele chamani?”
37 Nkunnyang'ula, kuchidoni, “Yesu wa ku
Nasaleti avenkupita.”

38 Nang'e nkunonoha lidi wachidoni, “Yesu,
n'dukuluwe Nfalume Daudi, nguvikile chididi!”

39 Vanu vannongoledile Yesu nkunkalipila
uvannyaulila anyalale, henga nang'e nkunanoha
namene lidi wachidoni, “N'dukuluwe Nfalume
Daudi, nguvikile chididi!”

40 Yesu nkuimila, nkuvalaija vanu vaidenawe.
Ayula munu pahwikile pepi, Yesu nkummuja
kuchidoni, 41 “Ulembela nikutendele chamani?”

Nang'e nkuyang'ula kuchidoni, “Nang'olo,
ngulembela ngupate kulola.”

42 Yesu nkunnyaulila kuchidoni, “Bahi uloole!
Ing'ulupa yako inikulamya.” 43 Upala ayula munu
anaputele meho nkupata kulola, nkuva wannon-
dola Yesu akuno wantumbyanga Nnungu. Na

vanu vammalele pavalawene anelo, navanang'o
nkunnombolela Nnungu.

19
Yesu na Sakayo
1 Yesu painjidile muimanga ya Yeliko, nkuva
walumulanya imanga aneyo. 2 Muimanga

aneyo muvele na munu yumo lina lyake Sakayo,
nkulungwa wa vakutwala kodi, na avele nkupata.
3 Munu aneyo danitumbama namene uchinga

amwone Yesu kuva nni munu wa namuna
ntwani, henga nanga panahulwile kumwona

ing'anya ya likuwa likulungwa lya vanu na
dniinjipala namene. 4 Sakayo nkutukutila muyo,
nkunakwela munnandi nkulungwa uchinga
amwone Yesu, kwa kuva, njo indila yambepita
Yesu. 35 Yesu pahwikile apala nkulola mubha,
nkunnyaulila kuchidoni, “Sakayo, sulupuka
upehi, kwa kuva, nelo ngulembelewa nguyewelele
nng'ande mwako.” 6 Sakayo nkupiyanya
kusulupuka, nkunkalibisa Yesu kukaya kwake
kwa kuhangalala.

7 Vanu pavalawene anelo, nkutandilika
kutangodikanga uvachidoni, “Apite unakamolela
kwa nkutenda masambi.” 8 Henga Sakayo
nkwimila nkunnyaulila Yesu kuchidoni,
“Nang'olo, pilikanila! Nusu ya dimali dyangu
nimbeveng'a amahuvani, na ikava ngutwete
chinu changa munu kwa ulamba, nimbemmuihija
myanda ncheche.”

9 Yesu nkunnyaulila kuchidoni, “Nelo upohi
univakamolela vanu va ing'ande aino, kwa kuva,

ayuno nanang'e nni n'dukuluwe Iblahimu. 10 Kwa
kuva, Mwana wa Munu aidile unavataha na ku-
vapoha vanu vayahike.”

Nfano wa dihela kumi

(Matayo 25:14-30)

11 Vanu pavachipilikanila malove anelo,
Yesu nkuvahaulila nfano unji kwa kuva avele
pepi na imanga ya ku Yelusalemu, na anevo
vanu vatenda kuva Ufalume wa Nnungu uvele
pepi na kukamola. 12 Yesu nkuvahaulila
kuchidoni, “Pavele na munu yumo wa nnitawa
lya chifalume d&napite chilambo cha kulehu
uchinga akatandolwe na nfalume nkulu kuva
nfalume wa chilambo chake, koka auye. 13 Bahi
kabla akanambiuka, nkuvachema vatumishi
vake kumi, nkuvayavanyija dihela kumi dya
samani ing'ulungwa namene, nkuvahaulila
kuchidoni, ‘Dihela adino tendelanga uchuusi
mpaka panimbeuya.” 14 Henga laiya avake
vanammenga. Bahi anevo vanu nkuvatuma vanu
vakahaule kuchidoni, ‘Ayu munu tukdntamwa
aave nfalume wetu.’

15 Pamo na anelo, ayula munu aniuya akuno
atandolwejije kuva nfalume. Pakamwele kukaya,

nkuvatuma vanu vakavacheme avala vatumishi
vake vanavayavidile dihela uchinga amale kila

munu apete faida ntwani.

16 Nkuhaloka ntumishi ntandi nkuchidoni,
‘Nang'olo, hela imo yunaning'ile diyenjejeke dihela
dinji mpaka kuhwikila dihela kumi.’

17 Nang'olo nkunnyaulila kuchidoni, ‘Utendile
sana, wako nni ntumishi wambone. Bahi

kwa kuva unikulupika kwa vitukutuku vijoko,
nimbekuvika kuva nkutawala wa dimanga kumi!’

18 Nkuhaloka ntumishi wavili nkuchidoni,
‘Nang'olo, hela imo yunaning'ile diyenjejeke dihela
dinji mpaka kuhwikila dihela nnyano.’

19 Nang'olo nkunnyaulila kuchidoni, ‘Na wako
nimbekuvika kuva nkutawala wa dimanga nnyano.’

20 Nkuhaloka ntumishi yunji nkuchidoni,
‘Nang'olo, hela yako yunaning'ile aino. Nangu
Nnithutika saana nchitambala na kuikondya,
21 kwa kuva, nnikuyopa ing'anya wako nni
umunu ukalipa, utwala lakavele lako na uflina
chukapandile.’ 22 Nang'olo wake nkunnyaulila
kuchidoni, ‘Wako ntumishi nkutenda lahakalenge,
nimbekuhukumu ing'anya ya malove lako umwene!
Kumbe wanimala kuva nangu nni munu
ngukalipa, ngutwala vikavele vyangu na kufuna
vinikapandile. 23 Ing'anya ntwani ukanaivikile
hela yangu benki uchinga panimbeuya nguipate
hela yangu na inji iyenjejéke?’

24 Anepo ayula nang'olo nkuvahaulila vanu
vanaimilenge apala kuchidoni, ‘Mpakanyolange
aneyo hela, mukamwing'e ayula avéle na dihela
kumi.” 25 Vanang'o nkuchidoni, ‘Nang'olo, aneyo
tayali avele na dihela kumi!” 26 Aneyo nang'olo
nkuvayang'ula kuchidoni, ‘Nangu ninnyaulilanga
kuva, kila munu avéle na chinu ambeyenjejwa.
Henga munu akdvele na chinu ata achila kadiki
chavenacho ambepokonyolwa. 27 Na vino avala
amongo vangu vakachitamwa nangu nguuve
nfalume wavo, idanavo apano, muvawalale
pameho pangu.’ ”

Yesu ainjila pa Yelusalemu kwa kuhangalala

(Matayo 21:1-11, Mako 11:1-11, Yohana 12:12-
19)

28 Yesu pamalidile kutangola anelo,
nkutandilika  kuyomboka  kuhwena  ku
cha ku Betifage na ku Besaniya, palichinga
lichémwa Lichinga lya Miseituni, nkuvatuma
vakuhundwa vake vavili, 30 nkuvahaulila

mwenu. Pamumbekamola, muchimumwone
mwana wa punda akdnambiikalwa na munu
woheyo vampambilidile. Nnyungulange muide
nawe apano. 31 Munu woheyo ambemm{ja kuva
ing'anya ntwani munannyungula, nnyaulile kuva,
‘Nang'olo anannembela.” ”

32 Avala vakuhundwa vatumwije nkuhwe-
neng'ana, nkunakoja muchi chavahaulidile
Yesu. 33 Pavanavele nkunnyungula ayula punda,
vene nkuvauja nkuchidoni, “Ing'anya ntwani
munannyungula?”

34 Vanang'o nkuyang'ula kuchidoni, “Nang'olo

anannembela.”
35 Vakuhundwa nkuntwala, nkumpelekeja

kwanga Yesu, nkulaja dinguwo dyavo muha
mwa aneyo punda nkunnyikaja Yesu. 36 Yesu
panavele nkuhwena mwanda, vanu nkulaja
dinguwo dyavo nndila.

37 Yesu panavele pepi na ku Yelusalemu,
pantelemuko wa Lichinga lya Miseituni, likuwa
lyammalele lya vakuhundwa vake nkutandilika
kuhangalalila na kunnombolela Nnungu kwa
kunonoha lidi, ing'anya ya masaibu lavalawene,

38 uvachidoni, “Ubalikiwe wako Nfalume, uida
kwa lina lya Nang'olo. Amani live kulihunde na
atumbyangwe Nnungu avéle muha kulihunde!”

39 Mafalisayo vanji vanavele nnikuwa
alila lya vanu nkunnyaulila Yesu kuchidoni,
“Nkuhunda, vadume vakuhundwa vako!” 40 Yesu
nkuvayang'ula kuchidoni, “Nangu ninnyaulilanga
mwenu kuva, ‘Ava vanu vakanyalala, mayanga
alano lachilanonohe malidi.’ ”

Yesu avahinginikila vanu va imanga ya
Yelusalemu

41 Yesu panavele pepi namene na ku
Yelusalemu, na kuyona imanga muyo aneyo
mwake nkutandilika kuvahinginikila vanu va pa
Yelusalemu akuno wakuta, 42 wachidoni, “Nangu

nikanitamwa namene mwenu mmammalele
liduva lya nelo mulamale mambo lambeida

na amani! Henga mambo anelo lanipihwa
pameho penu. 43 Kwa kuva, maduva lavenkwida
amongo mwenu pavamben'dinguhija lingongo,
na kun'dingukanga na kum'bananga Kkila
m'bali. 44 Vambenkadambanga mwenu chalumo
na vana venu nningongo lyenu, na wala
nanga pavambeisalija kananga ing'ande imo
ikambebamolwa, ing'anya nanga pamunamaite
uhiku wanaidile Nnungu unampohanga.”

Yesu avavinganga vakusumisa, nnuwani lwa
Ing'ande yanga Nnungu
(Matayo 21:12-17, Mako 11:15-19, Yohana 2:13-
22)
45 Yesu nkuhwena ku Ing'ande yanga Nnungu,
nkutandilika kuvavinganga vanu vachisumisa

vitukutuku, 46 wavahaulila kuchidoni, “Inilembwa
Mmalemba Lanaswe kuva, ‘Ing'ande yangu
imbekuva ing'ande ya kunnyuwila Nnungu’
Henga mwenu muniipindikulanya nkuijuha kuva
muchi lipanga lya kulipiha vakupalaula.”

47Kilaliduva Yesu nkuva wahunda mu Ing'ande
yanga Nnungu. Henga makuhani vakulu na
vakuhunda Sheliya yanga Musa pamo na vakulu
va vanu nkuva uvataha indila ya kummwalala
Yesu, 4 henga nanga pavanapete wasa wa
kutenda uchocho, ing'anya vanu vammalele
vavenkumpilikaniha.

20

Mamulaka langa Yesu lahaloka kwachi?
(Matayo 21:23-27, Mako 11:27-33)
1Liduvalimo Yesu panavele nkuvahunda vanu
ku Ing'ande yanga Nnungu na kuvahubilila
Malove Lambone, makuhani vakulu na
vakuhunda Sheliya ya Musa pamo na vasele va
Vayahudi vanimmwenela, 2 nkummuja kuchidoni,

“Tuhaulile! Wako ulatenda alano kwa mamulaka
ntwani? Na nnani akupéle mamulaka la

kulatenda?”

3 Nang'e nkuvayang'ula kuchidoni, “Nanani
nimbemmujanga mwenu chinu chimo. Nguhaulile,
4 dachi, mamulaka langa Yohana Nkubatisa la ku-

batisa lahaleke kulihunde au kwa vanu?”
> Vanang'o nkutandilika kuujana vene kwa

vene uvachidoni, “Tukayang'ula kuva lahaleke
kulihunde, nang'e ambetuuja kuva, ‘Hambi
mwadachi mukdnankulupidile?” 6 Na tukayang'ula
kuva ldhaleke kwa vanu, vanu vammalele

vambetuwalala kwa mayanga, ing'anya vanu
vammalele vanakulupila kuva Yohana Nkubatisa
avele nabii wa Nnungu.”

7 Bahi nkunnyang'ula kuchidoni, “Tukdmaite
kulahaleke.”

8Yesu nkuvahaulila kuchidoni, “Nanani nikam-
bennyaulila kuva ngulatenda alano kwa mamu-
laka ntwani.”

Nfano wa vakulima vabaya
(Matayo 21:33-46, Mako 12:1-12)

9 Yesu nkuhweneha kuvahaulila vanu nfano
unji wachidoni, “Munu yumo alimite welu wake
wa misabibu, nkuuyadikisa kwa vakulima,
mwene nkuhwena mwanda wa kulehu, aneko
nkuikala vyaka vyohe. 10 Paukamwele nchela

wa sabibu nkuntuma ntumishi wake ahwene
kwa avala vakulima uchinga akatwale sehemu ya

vihepo vya mmwelu wake. Henga avala vakulima
nkumpanya ayula ntumishi, nkumminganga

chihi makono weka. 11 Mwene welu nkuntuma
ntumishi yunji wavili, aneyo nanang'e

nkumpanya na kuntendela lahakalenge na
kumminganga chihi makono weka. 12 Nkuntuma
kavila ntumishi yunji watatu, aneyo nanang'e,
nkummika vilonda na kumminganga.

13 Bahi ayula mwene welu nkuchidoni, ‘Hambi
ngutende dachi? Nimbentuma mwanangu unin-
tamwa namene, panjika vachivamweshimu.’

14 Avala vakulima pavammwene ayula mwana,
nkuhaulanila kuchidoni, ‘Ayu njo mwene ma-
pala la auno welu. Bahi leka tummwalale koka
welu auno uuve mapala letu.” 15 Bahi avala

vakulima nkunnyahila kunyenje welu wa mis-
abibu, nkummwalala.”

Anepo Yesu nkuvauja kuchidoni, “Dachi, ayula
mwene welu pambeida ambevatenda dachi avala
vakulima? 16 Ambeida koka avawalale anevo
vakulima, na anewo welu avayadikise vanu vanji.”
Bahi vanu pavapilikene anelo malove nkuchi-
doni, “Chonde inaave uchocho!”

17 Henga Yesu nkuvapalambahija meho,
nkuchidoni, “Dachi, Malemba alano Lanaswe
lavele na mana ntwani?

‘Liyanga lihitwije na vakudenga,

hambi ljjukile kuva liyanga likulu lya paindumba,
lya muhimu kupunda lammalele!

18 Kila munu ambeyangukila nniyanga anelyo

ambelumukana, na munu woheyo ulimbemma-

tokela, ambetingindika mwalehu.”

Yesu aujwa kuyamba kulipa kodi
(Matayo 22:15-22, Mako 12:13-17)

19 Vakuhunda Sheliya yanga Musa na makuhani
vakulu nkuva uvataha namuna ya kunkamula
Yesu upala, kwa kuva, vanimala kuva aula nfano
uvamba vanang'o, henga nkuva uvavayopa vanu.
20 Bahi vanang'o nkuva uvannoleha saana na

kuvatuma vanu vanalitendile kuva vambone
uchinga vankamule Yesu kwa malove lake

koka vankamuje muutawala na mamulaka la
nkulu wa Chiloma. 21 Avala vanu nkunnyaulila
Yesu kuchidoni, “Nkudhunda, tunimala kuva wako
uUnatangola na kuhunda vitukutuku vya uhiu,
na wala nanga paulola kumeho kwanga munu,
henga wako uhunda chihi kwa uhiu kuyamba
indila yanga Nnungu. 22 Hambi tuhaulile, dachi

Sheliya ya Musa inatuluhusu au ikatuluhusu hwetu
kulipa kodi kwa Nfalume wa Loma?”*

23 Henga Yesu danilamala lavachikudungila,
nkuvahaulila kuchidoni, 24 “Ngulangujange
hela.” Anepo Yesu nkuvauja kuchidoni, “Dachi,
ing'ope aino nalina alino lilembwije apano lyanga
nnani?”

Vanang'o nkunnyang'ula kuchidoni, “Vyanga

Nfalume wa Loma.” o i
25 Yesu nkuvahaulila kuchidoni, “Bahi la

Nfalume wa Loma mwing'e Nfalume wa Loma
na la Nnungu mwing'e Nnungu.” 26 Bahi
anevo vanu nanga pavanahulwile kunkamula
kananga kwa lilove lyake limo pameho pavanu,
henga nkukangana chihi chavayang'wile,
nkunyalalanga.

Yesu aujwa kuyamba kufufuka
(Matayo 22:23-33, Mako 12:18-27)

27 Masadukayo vanji vahatla kuva vahwile
vakafufuka, nkummwenela Yesu nkummuja
kuchidoni, 28 “Nkuhunda, Musa atulembidile hwetu
uvila, ‘Nnume akahila nkunneka mmahe wake
bila kummelekela vana, nnung'une alembelewa
annombe aneyo mmahe, uchinga ammelekele
nkuluwe vana.” 29 Bahi pdvele na vana saba

va chilume va litumbo limo. Mwana ntandi
annombile mmahe, henga nkuhila chihi bila

kummelekela mwana. 30 Na mwana wavili
nkwenda makande, nanang'e nkuhila bila

kummelekela mwana, 31 na watatu nanang'e
nkwenda makande nanang'e nkuhila, vammmalele

* 20:22 Nsitali auno ulembwije Kaisali, kuyamba lina lya cheo cha
Nfalume nkulu wa Loma.

saba nkuhilanga bila kummelekela ayula mmahe
mwana. 32 Kuntululilo ayula mmahe nanang'e
nkuhila. 33 Dachi, liduva livambefufuliwa vanu
vahwile ayula nkongwe ambekuva wanga nnani?

Kwa kuva, valume vammalele saba vaniikalana
nawe.”
34 Yesu nkuvahaulila kuchidoni, “Vanu va

mahiku alano vanalomba na kulombwa, 35 henga
vanu avala vambevalangiwa kuva vanafala
kufufulwa na kuva na umi mmahiku laida, anevo
vakambelomba wala kulombwa. 36 Kwa kuva,
vanu anevo vakambekuhwa Kkavila, ing'anya

vambekuva muchi malaika. Vanu anevo vambekuva
vana vanga Nnungu, ing'anya vanifufulwa

kuhaloka kwa vanu vahwile. 37 Ata Musa dnimaiha
kuva vanu vahwile vambefufuka. Na mmalemba
lake latdnga kuyamba chihole chichiyaka moto,

Musa antambulanga Nang'olo kuva nni, ‘Nnungu
wa Iblahimu, Nnungu wa Isaka, na Nnungu wa

Yakobo.T 38 Nang'e akdvele Nnungu wa vanu
vahwile, henga nang'e ni Nnungu wa vanu vumi,
kwa kuva, kwanga nang'e vanu vammalele vaava

vumi.” . _
39 Vakuhunda fulani va Sheliya yanga Musa

nkuchidoni, “Anepo nkdhunda uniyang'ula sana.”
40 Anepo nkuva nanga munu analingile kummuja
kavila.
Kilisto ni nnani?
(Matayo 22:41-46, Mako 12:35-37)
41Yesu nkuvauja vakuhundwa vake kuchidoni,
“Ing'anya ntwani vanu vahaula kuva Kilisto nni

n'dukuluwe Nfalume Daudi? 42 Nfalume Daudi
mwene anitangola nchitabu cha Sabuli kuva,

T 20:37 Kuuka 3:6

‘Nang'olo Nnungu daninnyaulila Nang'olo wangu
kuva,

“Tkala mumamulaka langu, m'bali wangu wa
kunkono,

43 mpaka panimbevatenda amongo vako kuva
muchi viteng'u vya kuvika makumbatu

44 Hambi ikava Nfalume Daudi anchema Kilisto
‘Nang'olo,”  imbehululika dachi Kilisto aave
n'dukuluwe?”

Yesu avaduma vanu kuyamba vaktihunda Sheliya
yanga Musa
(Matayo 23:1-36, Mako 12:38-40)

45 Vanu vammalele pavachimpilikanila Yesu,
Yesu nkuvahaulila vakuhundwa vake kuchidoni,
46 “Lyongolelange na vakuhunda Sheliya yanga
Musa, vanang'o vanatamwa namene kwonga
akuno vawete dinguwo dindehu na kusalimiwa
kwa eshima kusakoni na kuikalanga nafasi
dya kwesimika n'ding'ande dya kunnyuwila
Nnungu na mmiteng'u vya muyo n'ding'ole.
47 Vavapakanyola dimali dyavo anannidi na
kulitenda kuva vambone kwa kuyuwa namene!
Bahi ing'anya ya anelyo, liduva lya hukumu
vambepata asabu ing'ulu namene kupunda vanu
vanji!”

21

Sadaka yanga mmahe nannidi
(Mako 12:41-44)
1Yesu panavele mu Ing'ande ya Nnungu nku-
vona vakupata uvataya sadaka dyavo nnisanduku
lya sadaka. 2Uchocho nkumwona nannidi yumo

mmahuvani wataya disendi dimbili. 3 Yesu nku-
tangola kuchidoni, “Nangu ninnyaulilanga uhiu
kuva, ayuno nannidi mmahuvani ahumije sadaka
ing'ulu namene kupunda vanu vammalele. 4 Kwa
kuva, vanu vanji vammalele vahumije chihi avila
viyenjejéke n'dimali dyavo, henga ayu mmahe
pamo na umahuvani wake, ahumije vyammalele
vyavenavyo.”

Yesu dahaula namuna chiimbekwondongwa
Ing'ande yanga Nnungu
(Matayo 24:1-21,29-35, Mako 13:1-19,24-31)

> Vakuhundwa vanji nkuva uvalonjelela ha-
bali dya Ing'ande yanga Nnungu, namuna chi-
idengwije kwa mayanga lakatapéle na kuipamba
kwa dinujo dihumijwe kwa Nnungu. Henga
Yesu nkuvahaulila kuchidoni, 6 “Maduva lachi-
lahwike, palambematohijwa pahi mayanga anelo
lammalele lamulona, kwa kuva nanga liyanga
limbeisalila muha liyanga linji.”

7 Anepo vakuhundwa nkummuja Yesu kuchi-
doni, “Nkuhunda, vitukutuku anevyo vimbehumila
chakani? Na chimaiho ntwani chimbelangija
kuva vitukutuku anevyo vivele pepi kuhumila?”

8 Yesu nkuvayang'ula kuchidoni, “Lyongole-
lange uchinga munahochejwe. Kwa kuva,
vanu vohe vambeida uvalitenda kuva vanang'o
njo nangu, uvachidoni, ‘Nangu njo Kilisto,” na
kuhaula kuva, ‘Mahiku lavele pepi” Mwenu wala
munavapapate vanu anevo. ? Pamumbepilikana
habali dya ing'ondo na kulumbana, munayope,
kwa kuva, anelo lasima laide hoti, henga ntululilo
ukambepiyanya kwida.”

10 Yesu nkuhweneha kutangola wachidoni,
“Chilambo chimo chimbepanyana na chilambo
chinji, na ufalume umo Umbepanyana na ufalume
unji. 11 Sehemu dyohe dya chilambo dimbekuva
na nndengendo nkulu, na indala ing'ulu na
magonjo la kuwalala vanu vohe, na aneko
kumahunde kumbekwonekana vitukutuku vya
kuyoha na vimaiho vikulu. 12 Henga anelo
lammalele kabla lakanambihumila, mumbekamulwa
na kubanihwa. Mumbekamujwa mmakono
mwa vakulu va ding'ande dya kunnyuwila
Nnungu na kuntayanga mmalungu. Uchocho,
mumbepelekejwa unasitakiwa kwa vafalume
na kwa vakulu ing'anya yangune, 13 na

uhiku anewo umbekuva wasa kwenu mwenu
kuva mmashahidi vangu muyo mwavo.

14 Henga mwenu kudungilanga mmitima
yenu kuva, mukambekambikambila namuna
chimumbehwena unavayang'ula, 15 kwa
kuva, nangu nguchinimwing'ange malove la
kutangola na lunda luvakambehulula amongo

venu kutahukana nalwo wala Kkuluhita.
16 Mumbetengelekwa na atata venu na ayuvenu

na akuluvenu na alangavenu na ayanjavenu,
na vanu vanji mmwenu vambewalalwa. 17 Vanu
vammalele vambemmenganga ing'anya yang'une.
18 Henga nanga ulindo kananga umo wa myuti
yenu umbeyahika. 19 Kwa kuva, kwa kupililila
kwenu muchimuupohe umi wenu.

20 Henga pamumbeyona imanga ya Yelusalemu
uidingukwa na makuwa la matiyala, bahi
mumale kuva kwondongeka kwake kuvele
pepi. 21 Anepo vavéle nchilambo cha ku Yudeya

vatukutile kumachinga na avala vambekiva
muimanga ya Yelusalemu vauke, na avala
vambekiva kumawelu vanauye muimanga
aneyo. 22 Kwa kuva, mahiku anelo nni mahiku la
Nnungu kuvahukumu asabu vanu vake Isilaeli
uchinga vitukutuku vyammalele vilembwije

Mmalemba Lanaswe vitimiswe. 23 Ole wavo
amahe vavéle na vitumbo na vayong'éja mmahiku

anelo! Kwa kuva, kumbekuva na ibaniki ing'ulu
pachilambo na asabu ing'ulu kwa vanu va
chilambo achino cha Vayahudi. 24 Vanu anevo
vambewalalwa kwa upanga, na vanji vambetwaliwa
litwala na kumwadilihanywa mmilambo
vyammalele, na imanga vya Yelusalemu
imbetawaliwa kwa dimongo na vanu vakavele
Vayahudi, mpaka palambemalilika mahiku
lavapelé Nnungu kuitawala imanga aneyo.

25 Kumbekuva na vimaiho nniduva na
mmwedi na n'dinondwa. | Na vanu va
pachilambo vambekuva na lipamba ing'anya

ya iungulumi na nkuchukuchu wa m'bahali.
26 Vanu vambedilikanga ing'anya ya kuyopa
namene, pavambekuva uvalolela kulona alala
lambehumdila pachilambo, kwa kuva, vitukutuku
vyammalele vya kumahunde vivéle na dimongo,
vimbetikinyika. 27 Anepo njo pavambemwona
Mwana wa Munu avele mmahunde waida,
akuno avelé na dimongo na ukulu nkulu.

28 Pavimbetandilika kutendeka vitukutuku
anevyo, changamukanga na munyanyulange

myuti yenu, kwa kuva, upohi wenu uvele pepi.”

29 Anepo Yesu nkuvahaulila nfano auno wachi-
doni, “Lola nnandi wa ntini na milandi inji yam-

malele. 30 Pamulona mahamba lake ulahipuka,
munamala kuva chihuku chivele pepi. 31 Na mwenu
uchocho, pamumbelona ulahumila anelo lanin-
nyaulidile, bahi mumale kuva Ufalume wanga
Nnungu uvele pepi.

32 Nangu ninnyaulilanga uhiu kuva, vanu va
chivelekwa achino vakambepita mpaka palambe-

timila anelo lammalele. 33 Kumahunde na chil-
ambo vimbepita, henga malove langu lakambepita

mwiko.”

34 “Bahi lyongolelange uyopa mitima yenu
inatemwa na maisha la uwamba na kukalewa na
kukambikambila maisha la apano pachilambo,
na anelyo liduva nkunnyidilanga kwa gafula
muchi lutambo chiluhatuka. 35 Kwa kuva, liduva
anelyo limbevaidila kwa gafula vanu vammalele
vaikala pachilambo. 36 Bahi muuve meho
maduva lammalele akuno umuyuwa, uchinga
mupate dimongo dya kulinyemya na vitukutuku
vyammalele vimbehumila, na kuimila muyo
mwanga Mwana wa Munu.”

37 Kila liduva Yesu avahunda vanu ku Ing'ande
yanga Nnungu, henga chilo &hwena kulichinga lya
Miseituni unalala. 38 Vanu vammalele vadyumuka
ulyamba na mambumbu uhwena ku Ing'ande ya
Nnungu unampilikanila Yesu.

22

Ntemelo wa kummwalala Yesu
(Matayo 26:1-5, 14-16, Mako 14:1-2, 10-11,
Yohana 11:45-53)
1 Sikukuu ya Mikate Ikataijwe Hamila, ichémwa
Pasaka yavele pepi. 2 Bahi makuhani vakulu na

vakuhunda Sheliya yanga Musa nkuva uvataha

indila yakummwalala Yesu, henga nkuva uvavay-
opa vanu.

3 Nanchindenga nkumwingila Yuda
uvanchema Isikaliote, yumo wa vakuhundwa
vake kumi na mbili. 4 Anepo Yuda nkuuka,
nkuhwena unatangola na makuhani vakulu
na vakulu va vakulolihija Ing'ande ya Nnungu,
namuna chambentengeleka Yesu. 3 Vanang'o
nkuhangalala namene, nkuyambukilana
kuva vambemwing'a dihela. 6 Yuda nkukubali,
nkutandilika kutaha wasa wa kuntengeleka Yesu
pachinu pakavele vanu.

Yesu na vakuhundwa vake vatayalisha chakulya

cha Pasaka
(Matayo 26:17-25, Mako 14:12-21, Yohana

13:21-30)
7 Bahi liduva lya Sikukuu ya Mikate Ikataijwe
Hamila nkukamola, liduva lyasinjwa ungandolo

wamwana wa Pasaka. 8 Yesu nkuntuma Petulo na
Yohana, nkuvahaulila kuchidoni, “Hweneng'ana

mukatwandalile chakulya cha Sikukuu ya Pasaka
tupate kulya.”

9 Vanang'o nkummuja kuchidoni, “Dachi,
ulembela tukakwandalile kwachi?”

10 Yesu nkuvahaulila kuchidoni, “Pilikanila!
Pamumbekuva umuinjila muimanga,
muchimukojane na munu yumo anyakwile
chilongo cha medi. Mpapatange munu aneyo
mpaka paing'ande yambeinjila. 11 Nnyaulile
mwene ing'ande kuva, ‘Nkuhunda anauja kuva,
chivele kwachi chumba chinimbelila chakulya
cha Sikukuu ya Pasaka chalumo na vakuhundwa

vangu?’ 12 Nanang'e achiannangujange chumba
chikulu cha muha na anecho chivele na kila chinu,
na mwenu andalila anemwo chakulya.”

13 Bahi avala vakuhundwa nkuhwena,
nkunakoja  kila  chinu chivele  muchi
chavahaulidile Yesu, na vanang'o nkwandaa
chakulya cha Sikukuu ya Pasaka anemwo.

Chakulya cha Nang'olo
(Matayo 26:26-30, Mako 14:22-26, 1 Vakolinso
11:23-25)
14 Uhiku pauhwikile, Yesu nkuikala pachakulya

chalumo na avala mitume vake. 15 Yesu nku-
vahaulila kuchidoni, “Kutandikila tangu nangu

nnalembela namene kulya chakulya cha Pasaka
aino pamo na mwenu kabla nikanambibanihwa.
16 Nangu ninnyaulilanga kuva, nikambekulya kav-
ila chakulya cha Pasaka mpaka mana ya Pasaka
paimbetimiswa mu Ufalume wa Nnungu.”

17 Yesu nkutwala chikombe, nkunshukulu
Nnungu, nkuchidoni, “Twalanga chikombe
achino mulemejane mmammalele. 18 Nangu
ninnyaulilanga  Kkuva, kutandikila  hambi,
nikambekumbila kavila divayi mpaka Ufalume
wanga Nnungu paumbeida.”

19 Uchocho, nkutwala nkate, nkunshukulu
Nnungu, nkuumeya nkuveng'a wachidoni,
“Auno njo mmili wangu uhliimywa kuva sadaka
kwajili yenu mwenu. Bahi tendanga uvila
kwa kunguhimukila nangu.” 20 Pavamalidile
kulya, Yesu nkutwala chikombe chivéle divayi
nkuhaula kuchidoni, “Chikombe achino nni
lilailano lyahambi lya Nnungu, limaithwa kwa
myadi yangu imwadilika kwajili yenu.

21 Henga nkono wa ayula ambengutengeléka
uvele upano pamesa pamo wangu. 22 Kwa kuva,
Mwana wa Munu ahwena unahwa malinga cha-
pangile mwene Nnungu, henga ole wake munu
ayula antengeléka!”

23 Vakuhundwa vake nkutandilika kuujana
vene kwa vene kuva alida nnikuwa lyavo
ambentengeléka.

Vakuhundwa vanatahukana kuva alida nkulu

24 Uchocho vakuhundwa  nkutandilika
kutahukana vene kwa vene kuva alida nkulu
nnikuwa lyavo. 25 Yesu nkuvahaulila kuchidoni,

“Vafalume va vanu vakavele Vayahudi vavatawala
vanu kwa dimongo, na vanu vavéle na mamulaka
navanang'o valichema kuva, ‘Vanu vavayangata
vanu vao.” 26 Henga kwenu mwenu inave
uchocho. Ila nkulungwa mmwenu alembelewa
aave muchi n'joko kupunda mmammalele,

na nkutawala alembelewa aave muchi ntumishi.
27Dachi, alida nkulu? Ayula aikéle pamesa walya

chakulya au ayula annyudumila ayula alya? Nkulu
nni ayula aikéle pamesa. Henga nangu nguvele
nnikuwa lyenu malinga ntumishi.

28 Na mwenu njo muhwenehije kuva chalumo
na nangu muuhiku ungulingwa. 29 Bahi malinga
Atata chaning'ile nangu mamulaka la kutawala,
nanani uchocho nimwing'anga mwenu, 30 uchinga
mupate kulya na kukimbila chalumo na nangu
mu Ufalume wangu. Uchocho, mumbeikala
mmiteng'u vya chifalume umuvahukumu vanu
va matawa kumi na mbili la Isilaeli.”

Yesu alauja namuna chambekanwa na Petulo
(Matayo 26:31-35, Mako 14:27-31, Yohana
13:36-38)

31 Yesu nkuchidoni, “Simoni, Simoni,
ngupilikanile! Nanchindenga ayuwite wasa wa
kunninganga mwenu uchinga annyapulanyange
mwenu na Nnungu malinga munu chapepeta
ngano na mahahi. 32 Henga nangu hnikuyuwila
wako Simoni uchinga wunaleke kunkulupila
Nnungu. Nawako paumbenguuyila kavila nangu,
uvahwingihe anung'unuvako.”

33 Petulo nkuchidoni, “Nang'olo, nangu nguvele
chihi tayali kuhwena na wako kulilungu au ata
kuhwa pamo na wako.”

34 Yesu nkuyang'ula kuchidoni, “Petulo nangu
nikuhaulila kuva, chilo uchino cha nelo,* kabla
ung'uku akanambikongovela, wako umbekuva un-
gukanilé myanda mitatu kuva ukang'ameka.”

Mpatila wa dihela
35 Yesu nkuvauja kuchidoni, “Pangunantu-
menge bila kunyakula dihela wala mpatila wala
Vanang'o nkuyang'ula kuchidoni,

“Tukanasikikidile chinu chohecho.” 36 Yesu
nkuvahaulila kuchidoni, “Henga hambi, munu

avéle na dihela aditwale na munu avéle na
mpatila nanang'e aunyakule, na munu akavele

na upanga asumise lijoho lyake akasume. 37 Kwa
kuva, nangu ninnyaulilanga kuva, Malemba
Lanaswe lalembwije kungwamba nangu lasima
latimiswe, na lavele pepi kutimiswa. Malemba

* 22:34 Kwa Vayahudi, liduva lyahambi litandilika paliswa liduva.

anelo lahaula kuva, ‘Avalangiwije kuva nnitunji
limo chalumo na vakutenda lahakalenge.” ”

38 Vakuhundwa nkuchidoni, “Nang'olo, lola
apano tuvele na mapanga mavili.”

Nang'e nkuchidoni, “Bahi!”

Yesu anayuwa aneko ku Lichinga lya Miseituni
(Matayo 26:36-46, Mako 14:32-42)

39 Anepo Yesu nkuuka, nkuhwena ku Lichinga
lya Miseituni muchi chiunavele nnyambo
wake, na vakuhundwa vake nkupapatana

nawe. 40 Pahwikile aneko nkuvahaulila
vakuhundwa vake kuchidoni, “Yuwanga, uchinga

pamumbelingwa munatende masambi.”

41 Anepo Yesu nkuvaleka, nkuhwena ulehu
wa Kkuyela liyanga, nkutindivala malundi,
nkuyuwa wachidoni, 42 “Atata, ukalambela
ngunyemye na ibaniki iida! Henga unatende
muchi chingulembela nangu, ila ténda muchi

chulembela wako umwene.” 43 Bahi nkuhaloka
malaika wa kulihunde, nkuntaya dimongo.

44 Panavele muuchungu, nkutumbama namene
kuyuwa, nkuwiduka namene na mandondo la
medi lanavele muchi myadi nkuva ulasululila
pahi.t 45 Ppamalidile kuyuwa, nkuimila,
nkuhwena pavavele vakuhundwa vake,
nkuvakoja valeléngé luwono kwa kuva, vavele na
nnihindambi likulu. 46 Yesu nkuvauja kuchidoni,
“Mbona mulalenge luwono? Imukanga muyuwe,
uchinga pamumbelingwa munatende masambi.”

T 22:44 Malemba lanjila kala lakdvele na nsitali wa 43 na 44.

Kukamulwa kwanga Yesu
(Matayo 26:47-56, Mako 14:43-50, Yohana 18:3-
11)
47Yesu panavele nkutangola, nkuida likuwa lya
vanu ulilojwa na Yuda, yumo wa vakuhundwa
vake kumina mbili. Yuda nkunnyengelekela Yesu
uchinga am'busu. 48 Henga Yesu nkummuja kuchi-
doni, “Yuda, dachi, wako untengeleka Mwana wa

Munu kwa kum'busu?”
49 Vakuhundwa vake pavalawene anelo

nkuchidoni, “Nang'olo, dachi tuvachekete
mapanga?” 50 Yumo wa vakuhundwa, nkutwala
upanga nkuncheketa likutu lya kunkono ntumwa
wanga Kuhani Nkulu.

51 Henga Yesu nkuchidoni, “Bahi leka.” Nkuli-
gusa likutu lyanga ayula ntumishi, nkunnamya.

52 Anepo Yesu nkuvauja makuhani vakulu
na vakulu va valinsi va Ing'ande ya Nnungu
na vasele va Vayahudi vanaidile unankamula
kuchidoni, “Mwadachi muidile unangukamula
akuno munyakulenge mapanga na dindonga
muchi nangu nkupalaula? 353 Maduva lammalele
nangu nguvele pamo na mwenu nnuwani lwa
Ing'ande ya Nnungu unguhunda, henga nanga
pamunangukamwile. Henga auno nni uhiku
wenu, uhiku wa nkutawala wa lupi.”

Petulo ankana Yesu
(Matayo 26:57-58, Mako 14:53-54,66-72,
Yohana 18:12-18,25-27)

>4 Bahi anevo vanu nkunkamula Yesu
nkumpelekeja kuing'ande yanga Kuhani Nkulu.

Henga Petulo nkuva wannondola Yesu kwa
kulehu. 55 Valinsi nkukumbanya moto ching'ati

luwani lwa lukumbi lwa kuhani nkulu, nkuva
uvayota moto, Petulo nanang'e nkuhwena
unaikala upala. 56 Bahi ntumishi yumo mmahe
nkumwona Petulo aikélée pepi na aula moto,
nkumpalambahija meho, nkuhaula kuchidoni,
“Ayu munu nanang'e avele pamo na Yesu.”

57 Henga Petulo nkukana wachidoni, “Wako
mmahe, nangu nikdmmaite munu aneyo!”

58 Lukoto kadiki, munu yunji nkumwona
Petulo, nanang'e nkuchidoni, “Na wako uchocho
uvele nkumbo umo na Yesu.”

Petulo nkuyang'ula kuchidoni, “Wako munu,
nangu nikee nkumbo umo nanang'e!”

59 Palipitile lisaa limo, munu yunji nkuhimya
wachidoni, “Muhiu ayu munu avele nkumbo umo
na Yesu, kwa kuva, nanang'e N'galilaya.”

60 Henga Petulo nkuchidoni, “Wako munu,
nangu nikalamaite anelo lutangola!”

Upopo panavele nkutangola, ung'uku nkukon-
govela.

61 Nang'olo nkulauka, nkunnola Petulo.
Anepo Petulo nkulahimukila malove lanahawile
Nang'olo kuva, “Chilo uchino cha nelo, kabla
ung'uku akanambikongovela, wako umbekuva
ungukanile myanda mitatu.” 62 Bahi Petulo
nkuhuma  nnuwani, nkuhwena  pawelu
unatumbula chitangelo kwa uchungu.

Yesu atendewa mang'wanyu na kupanywa

(Matayo 26:67-68, Mako 14:65)

63 Vanu vachinchlinga Yesu nkutandilika
kumpanya na kuntendela mang'wanyu Yesu.
64 Nkun'diva chitambala kumeho, nkummuja

kuchidoni, “Lauja, nnani akupanyile!” 65 Vanu
anevo nkuntongolela Yesu malove lanji lohe
lahakalenge.

Yesu muyo Lukumbi Lukulu lwa Chiyahudi
(Matayo 26:59-66, Mako 14:55-64, Yohana
18:19-24)

66 Uhiku pauchele, vasele va Vayahudi pamo
na makuhani vakulu na vakuhunda Sheliya yanga
Musa nkukojana pamo. Nkumpelekeja Yesu ku
Lukumbi Iwao Lukulu. 67 Nkummuja kuchidoni,
“Tuhaulile, dachi, wako njo Kilisto?”

Yesu nkuvayangula  kuchidoni, “Ata
kuninnyaulilanga, mukambengukulupila, 68 na
nikammujanga mukambenguyang'ula. 69 Henga
kutandikila hambi, Mwana wa Munu ambekuva
aikelé m'bali wa kunkono wanga Nnungu Avéle
na Dimongo.”

70 Vanu vammalele nkummuja kuchidoni,
“Vino wako wamba dachi, wako njo Mwana
wa Nnungu?”

Nang'e nkuvayang'ula kuchidoni, “Mwenu
munihaula kuva nangu njo nang'e.” 7! Vanang'o
nkuchidoni, “Mpaka anepo hwetu tuvene
tunimpilikana watangola kwa kanya yake. Dachi,
tuvele na ing'anya ntwani ya kutaha ushahidi
unji?”

23

Yesu dapelekejwa kwanga Pilato, nkulu wa

Chiloma
(Matayo 27:1-2, 11-14, Mako 15:1-5, Yohana
18:28-38)

1 Bahi vanu vammalele va Lukumbi Lukulu
vanakojene apala, nkuimila, nkumpelekeja Yesu

kwanga Pilato. 2 Nkutandilika kunsitaki uvachi-
doni, “Ayuno munu tuninkojija wavahocheja vanu
vetu, wavahaulila vanu vanahumye kodi kwanga
Nfalume nkulu wa Loma, na kulichema kuva
Kilisto, Nfalume.” 3 Pilato nkummuja Yesu kuchi-
doni, “Dachi, wako nni Nfalume wa Vayahudi?”
Yesu nkuyang'ula kuchidoni, “Wako unihaula.”
4 Anepo Pilato nkuvahaulila makuhani vakulu
pamo na likuwa lya vanu kuchidoni, “Nangu
nikachona chinu chakosedile ayu munu.” 5> Henga
vanang'o nkuhalija kuhimya uvachidoni, “Nang'e
avachonjela vanu vammalele va nchilambo cha
Yudeya kwa mahundo lake uchinga vautahuke

utawala wa Chiloma. Atandikidile chilambo cha ku
Galilaya na hambi avele apano pa Yelusalemu.”

Yesu apelekejwa kwanga Helode

6 Pilato papilikene anelo, nkuuja kuchidoni,
“Dachi, kwani ayuno munu N'galilaya?” 7 Pilato
pakameke kuva Yesu nni munu wa chilambo
chatawala Helode, bahi nkumpelekeja kwanga
Helode, kwa kuva, maduva anelo Helode avele
upopo pa Yelusalemu.

8 Helode pammwene Yesu nkuhangalala
namene, kwa kuva, kwa maduva lohe Helode
alembela amwone Yesu ing'anya anipilikana habali
dyake, na dlembela amwone Yesu watenda
lisaibu. 9 Helode nkummuja Yesu malove
lohe, henga Yesu nanga panayangw'ile lilove
lyohelyo. 10Makuhani vakulu pamo na vakihunda
Sheliya yanga Musa nkuimila, nkunsitaki Yesu

kwa dimongo. 11 Anepo Helode pamo na
matiyala lake nkunhebula Yesu na kuntendela
mang'wanyu. Nkummwaja inguwo ya chifalume,
nkumpelekeja kavila kwanga Pilato. 12 Liduva
ulyolyo, Helode na Pilato nkupatana kuva munu

na nnyanjawake, kwa kuva, anepo patandi vavele
amongo.

Yesu ahukumiwa kuhwa
(Matayo 27:15-26, Mako 15:6-15, Yohana 18:39-

19:16)

13 Bahi Pilato nkuvachema pamo makuhani
vakulu na vakulu vanji na vanu, 14 nkuvahaulila
kuchidoni, “Mwenu muidile na munu ayuno
kwang'une umuhaula kuva avachonjela vanu
uchinga vantahuke ufalume wa Loma. Nangu
nnimmujiha muyo mwenu kwamba mambo
anelo, henga nikdmmwene kuva avele na likosa
lya kusitakiwa, 15 na ata Helode nanang'e
nanga paliwene likosa lyohelyo lyakosedile, njo
mana ammuyihe kwetuhwe. Lola, ayu munu
nanga patendile likosa lyohelyo lyalembelewa
kuhukumiwa kuhwa. 16 Bahi nangu nimbeamulisa
chihi asulubulwe mijeledi, koka ninneke
ahwene.” 17 Pilato &vele na nnyambo wa
kuvahungulilila vanu nfungwa yumo Kkila
sikukuu ya Pasaka.*

18 Anepo vanu vammalele nkutaya lwasu
uvachidoni, “Mmwalale aneyo munu,
utuhungulile Balaba!” 19 Balaba &hungwije
nnilungu ing'anya ya kuvachonjela vanu

* 23:17 Malemba lanjila kala lakdvele na nsitali wa 17.

kuutahuka utawala wa Chiloma na ing'anya
ya kuwalala.

20 Kwa _kuva Pilato &lembela anneke Yesu ah-
wene, bahi nkutangola na vanu kavila, 21 henga

vanang'o nkutaya lwasu uvachidoni, “Mmambe
munsalaba, mmambe munsalaba!”

22 Pilato nkuvauja mwanda watatu kuchidoni,
“Kwani ayu munu atendile lilida lihakalenge?
Nangu nikalyona likosa lyohelyo lyatendile
lyalembelewa ahukumiwe kuhwa. Nimbeamulisa
chihi asulubulwe mijeledi, koka ninneke
ahwene.”

23 Henga vanang'o nkuhalija kutaya lwasu

uvalembela Yesu avambwe munsalaba. Bahi
anelwo lwasu nkuntenda Pilato avayambulkilile.

24 Anepo Pilato nkwamula atende muchi
chivachilonga vanang'o. 25 Bahi nkunnyungulila
ayula wuvachinnembela, munu anahungwije
nnilungu ing'anya ya Kkuvachonjela vanu
vautahuke utawala wa Chiloma na ing'anya ya
kuwalala. Henga nkunkamuja Yesu kwa matiyala
uchinga atendewe muchi chivalembela Vayahudi.

Yesu avambwa munsalaba
(Matayo 27:31-44, Mako 15:21-32, Yohana

19:17-27)

26 Bahi pavachimpelekeja Yesu unavambwa,
nndila nkukojana na munu yumo achihaloka
kumawelu, lina lyake Simoni, mwenedi wa
imanga ya ku Kilene. Nkunkamula, nkunnyakuja
nsalaba na Kkunnamatija annondole Yesu
pachikundu. 27 Likuwa likulungwa lya vanu
nkuva ulinnondola Yesu. Nnikuwa anelyo
muvele na vamahe vachinhinginikila Yesu na

kunkutangila. 28 Yesu nkulauka nkuvalola,
nkuchidoni, “Mwenu mmamahe mma pa
Yelusalemu, munangukutile nangu, henga

likutile mwenu mmene na vavana venu. 29 Kwa
kuva, mahiku lavenkwida lavambetangola vanu

kuchidoni, “‘Wasa amahe mitonga, vakavaleke na
kuyong'ejal” 30 Mahiku anelo vanu vambelahaulila
machinga kuchidoni, ‘Tuyangukilange na
kutubulikija!” 31 Kwa kuva, ikava vanu vautendela
uvila nnandi mmihi, imbekuva dachi kwa nnandi
uyumile?”

32 Uchocho, pdvele na vanu vanji
vavili, vakutenda lahakalenge, navanang'o
nkupelekejwa chalumo na Yesu wuchinga
vakavambwe. 33 Pavahwikile pachinu
pavachema, “Libadang'a,” anepo nkummamba
Yesu chalumo na avala vanu vanji vavili, yumo
m'bali wa kunkono na yunji m'bali wa kunchinda.
34 Anepo Yesu nkuchidoni, “Atata, vasamehe kwa
kuva, vakdlimaite livalitenda.”f Vanu nkuyavana
dinguwo dyake kwa kuyela indingi. 35 Bahi
vanu nkuva vaimiléngé uvalola. Vakulu va
Vayahudi nkuva uvantendela Yesu mang'wanyu
uvachidoni, “Avapohije vanu vanji, hambi alipohe
mwene ikava nang'e njo Kilisto, atandolwejije
na Nnungu!” 36 Na matiyala navanang'o
nkuntendela Yesu mang'wanyu, vanimmwenela
nkumwing'a divayi dihah&ma, 37 uvachidoni,
“Tkava wako njo Nfalume wa Vayahudi, lipohe
umwene.”

Jr 23:34 Mmalemba lanji la kala, malove anelo latangwele Yesu
munsitali auno lakapali.

38 Na pachanya muti wake vdkomedile chibao
chinalembwije kuva, “AYUNO NJO NFALUME WA
VAYAHUDI.”

39 Yumo wa avala vakutenda lahakalenge
vanavambwije mmisalaba nkuntongolela Yesu
malove lahakalenge wachidoni, “Dachi, kwani
wako tenda Kilisto? Bahi lipohe umwene na
utupohe na hwetu!”

40 Henga ayula wavili nkunkalipila nnyake
wachidoni, “Kwani wako ukannyopa Nnungu
kananga kadiki ikanava na wako uvenkupata
asabu malinga yanga nang'e? 41 Nangu na
wako tuhukumiwa chihi kwa haki, kwa kuva,
kupapatana na matendo letu lahakalenge, hwetu
Inituvaikila kuhwa. Henga ayu munu nanga likosa
lyohelyo lyatendile.” 42 Ayula munu nkuhweneha
kutangola wachidoni, “Chonde Yesu, nguyuwa
ungukumbukile paumbeinjila mu Ufalume
wako.” 43 Yesu nkunnyang'ula kuchidoni, “Nangu
nikuhaulila uhiu kuva, unelo wako umbekuva pamo
na nangu ku Paladiso.”

Kuhila kwanga Yesu
(Matayo 27:45-56, Mako 15:33-41, Yohana
19:28-30)

44 Yavele malinga sasita ya muhi, chilambo
chammalele nkuva na lupi mpaka satisa,
45 ing'anya liduva linileka kuvala.  Lipasiya
linahungwije paching'ati mu Ing'ande ya Nnungu
nkudaluka vipande vivili. 46 Yesu nkunonoha lidi
wachidoni, “Atata, nangu nguivika isungu yangu
mmakono lako,” Pamalidile kutangola anelo,
nkuhila.

47 Nkulu yumo wa matiyala la Chiloma
palawene anelo lahumidile, nkunnombolela
Nnungu wachidoni, “Muhiu ayu munu akanavele
na likosa.”

48 Vanu vammalele vanapwawije apala uvalola
mambo anelo, pavalawene anelo lahumidile,
nkuhweneng'ana kukaya kwavo uvahinginika.
49 Ayanjavake vammalele chalumo na avala
amahe vanapapatene nawe kuhaloka ku Galilaya,
nkuva vaimilenge kulehu uvalola mambo anelo.

Kusikwa kwanga Yesu
(Matayo 27:57-61, Mako 15:42-47, Yohana
19:38-42)

50-51 Pgvele na munu yumo uvanchema Yusufu,
mwenedi wa ku Alimataya, chilambo cha ku
Yudeya. Munu aneyo avele wambone na atenda
alald lalalembela Nnungu, na alolela kwida kwa
Ufalume wa Nnungu. Nang'e avele n'jumbe wa
Lukumbi Lukulu lwa Vayahudi, henga nanga
panakubaliene na alald lanakudungiwije na
avake palukumbi. 52 Bahi Yusufu nkuhwena
kwanga Pilato, nkunnyuwa autwale mmili
wanga Yesu. 33 Na pausulupusije mmili wa Yesu
munsalaba, nkuudingilija sanda, nkunausika
munsati unavedwije nniyanga likulungwa
namene, uvakanambikunsika munu. 54 Na liduva
anelyo livele liduva lya kulipanganiha kwajili ya
Liduva lya Kuyewelela, na uhiku wa kutandilika
kwa Liduva lya Kuyewelela wavele pepi.

55 Avala amahe vanalongene na Yesu kuhaloka
ku Galilaya nkuva uvannondola Yusufu, nku-
wona anewo nsati na namuna mmili wanga Yesu

chiusikwije. 56 Bahi nkuuyang'ana kukaya, nku-
naandaa manukato na malashi la kuupaka mmili
wanga Yesu.

Henga Liduva lya Kuyewelela navanang'o
nkuyewelela malinga chiilaijije Sheliya yanga
Musa.

24

Kufufuka kwa Yesu

(Matayo 28:1-10, Mako 16:1-8, Yohana 20:1-10)

1 Liduva lya Jumapili, ulyamba na
mambumbu, avala amahe nkuhwena kunsati
akuno vanyakwile manukato lavanaandee.
2 Pavahwikile pansati, nkukoja liyanga
livanavikile pannango wa nsati lihingiliwijijwe
kunyenje nnango. 3 Pavainjidile nkati nanga
pavanaukojije mmili wa Nang'olo Yesu. 4 Na
pavanavele nkukangana chinu anecho, upala
nkuhumila vanu vavili vawéte dinguwo dya
kung'anyima namene nkuimilanga pepi na
vanang'o. 5 Bahi ing'anya ya kuyopa, avala
amahe nkuhunama mpaka pahi. Henga avala
vanu nkuchidoni, “Ing'anya ntwani muntaha
munu mumi pachinu pavanu vahwile? 6 Yesu
akapali apano, anifufuliwa. Himukilanga malove
lanannyaulidile panavele ku Galilaya kuva,
7 ‘Mwana wa Munu alembelewa akamujwe
mmakono la vanu vavéle na masambi uchinga
avambwe munsalaba, henga liduva lya tatu lya
kuhwa kwake ambefufuliwa.” ”

8 Anepo avala amahe nkulahimukila alald

malove lanatangwele Yesu. 9 Nkuukananga
pansati, nkuhwena kukaya, nkunavahaulila

mambo anelo avala mitume kumi na moja pamo
na vakuhundwa vanji vammalele. 10 Amahe
vanahawile habali anedyo kwa mitume nni,
Maliya wa imanga ya ku Magidala na Yoana na
Maliya anyokwe Yakobo pamo na vakongwe vanji
uvanapapatene navo. 11 Henga avala mitume
nanga pavanalakulupidile malove la amahe
anevo, kwa kuva, valawene chihi kuva lakee mana.
12 Henga Petulo nkuuka watukuta kuhwena ya
kunsati. Pakamwele nkutepa uchinga alole nkati,
palolite nkuyona chihi sanda. Anepo Petulo
nkuuka akuno wakangana na kuliuja muntima
mwake ing'anya ya mambo lahumidile.

Yesu avahumila vakuhundwa vavili
(Mako 16:12-13)

13 Liduva ulyolyo, vakuhundwa vavili va
chivachema Emau, chinavele malinga ulehu
wa kilomita kumi na moja kuuka pa Yelusalemu.
14vVakuhundwa anevo vavele nkulonjela kuyamba
mambo lammalele lahumidile pa Yelusalemu.
15 Bahi pavanavele nkulonjela na kuujana, Yesu
mwene nkuvaidila, nkulondojana navo. 16 Henga
Nnungu d&nivapumbaja uchinga vanammale.
17 Yesu nkuvauja kuchidoni, “Mulonjelela chani
amuno nndila akuno mmenkuhwéna?”

Vanang'o nkuimilanga, akuno vayundeéle.
18 Bahi nkuhundwa yumo, uvanchema Kileopa
nkuyang'ula kuchidoni, “Kwani wako unnyeni pa
Yelusalemu mpaka unalamale mambo lahumidile

mmaduva alano matatu?”
19 Nang'e nkuvauja kuchidoni, “Mambo nt-

wani?”

Vanang'o nkunnyaulila kuchidoni, “Mambo
lankojije Yesu wa ku Nasaleti. Nang'e dnimaihwa
na Nnungu na vanu vammalele kuva avele nabii
avéle na dimongo kwa mambo lachilatenda
na kulatangola. 20 Makuhani vakulu na
vakulu vetu vaninnyumya uchinga ahukumiwe
kuhwa, na vanang'o nkummamba munsalaba.
21 Hwetu tuvele na lilolelo kuva nang'e njo
ambevakombdla Vaisilaeli. Henga nelo nniliduva
lya tatu kutandikila mambo anelo palatendeke.
22 Pamo na anelo, amahe fulani va nnikuwa
lyetu nelo vanitusususa. ~ Amahe anevo nelo
vapite kunsati wake ulyamba na mambumbu,
23 henga nanga pavanaukojije mmili wake.
Bahi nkuuyang'ana nkunatuhaulila hwetu
kuva, malaika vanivahumila nkuvahaulila kuva,
Yesu mumi. 24 Anepo vanu vanji va nnikuwa
lyetu nkuhwena kunsati. Na vanang'o uchocho
nanga pavanauwene mmili wanga Yesu, malinga
chivanahawile avala amahe.”

25 Bahi Yesu nkuvahaulila avala vakuhundwa
vavili kuchidoni, “Mwenu ni mmanu mukavele
na liunda na mitima yenu ininonopa kulakulupila
mambo lammalele lavanatangwele manabii!
26 Dachi, ikachilembelewa Kilisto abanihwe
namuna aneyo na Kkuinjila muukulu wake?”

27 Bahi Yesu nkuvafafanulila saana_ mambo
lammalele lamwamba mwene, lalembwije

Mmalemba Lanaswe, kutandikila vitabu vya
Musa mpaka vitabu vya manabii vammalele.

Yesu nkulitenda kuva muchi ambehweneha
na mwanda. 29 Henga vanang'o nkunnyuwa

namene uvachidoni, “Ikala chalumo na hwetu
apano kwa kuva, vino nni chinalyulo na liduva
liniswa.” Bahi Yesu nkuinjila nng'ande, nkuikala
navo. 30 Yesu panaikele kulya chakulya pamo
na anevo vakuhundwa, nkuutwala nkate,
nkunshukulu Nnungu, nkuumeya, nkuvayavila.
31 Upala, ding'ano dyavo nkuvauila, nkupata
kummala Yesu, henga Yesu nkuwalawala
pameho pavo. 32 Bahi anevo vakuhundwa
nkuva uvahaulanila kuva, “Dachi, tenda mitima
yetu Inahangalala apala pachitangola na hwetu

nndila na kutufafanulila Malemba Lanaswe?”
33 Uhiku uula anevo vakuhundwa nkuukananga,

nkuhwena ku Yelusalemu. Aneko nkuvakoja
avala vakuhundwa kumi na moja vanga Yesu
chalumo na vanu vanji vanavelenge pamo na
vanang'o. 34 Anevo vanu nkuvahaulila avala
vakuhundwa vavili kuchidoni, “Muhiu Nang'olo
anifufuka, na annyumidile Simoni.”

35 Na avala vakuhundwa vavili navanang'o

nkuvahaulila anevo vanu mambo lammalele
lanahumidile nndila na namuna chivanapete

kummala Yesu panaumeite nkate.

Yesu avahumila vakuhundwa vake
(Matayo 28:16-20, Mako 16:14-18, Yohana

20:19-23, Matendo 1:6-8)

36 Bahi pavachilonjelela mambo anelo, upala
Yesu mwene nkuimila paching'ati pavo, nkuva-
haulila kuchidoni, “Amani live pamo na mwenu.”
37Vammalele nkususuka na kuyopa namene kwa
kuva, vatenda kuva valiwene lihoka lyake. 33 Henga
Yesu nkuvahaulila kuchidoni, “Ing'anya ntwani
munayopa na kuva na lipamba mmitima yenu?

39 Lolanga makono na madodo langu, mumale
kuva nangu njo nimwene. Ngupamepame mu-
lole, kwa kuva, lihoka nanga paliva na mmili wala
mawangwa muchi chimungwona nangu.”

40 Patangwele malove anelo, nkuvalanguja
makono na madodo lake. 4! Pavanavele bado
vakanambikukulupila ing'anya ya ihangaladi
na ikangani ivanavenayo, Yesu nkuvauja
kuchidoni, “Muniva na chakulya chohecho
apano?” 42 Vanang'o nkumwing'a chipande
cha uhomba anayanikwije pamoto. 43 Yesu
nkuchitwala, nkuchilya, akuno vammalele
vavenkunnola. 4% Anepo Yesu nkuvahaulila
kuchidoni, “Pannavele pamo na mwenu
naninnyaulilanga kuva, mambo lammalele
langwamba nangu lalembwije mmitabu vya
Sheliya yanga Musa na mmitabu vya manabii
na mu Sabuli, lasima latimiswe.”

45 Bahi Yesu nkudilangajija ding'ano dyavo
uchinga vapate kulamala Malemba Lanaswe.
46 Nkuvahaulila kuchidoni, “Inilembwa Mmalemba
Lanaswe kuva, Kilisto ambebanihwa mpaka
kuhwa, na liduva lya tatu lya kuhwa kwake
ambefufuliwa. 47 Uchocho, Inilembwa kuva,
kutandikila pa Yelusalemu, vanu va vilambo
vyammalele vambehubiliwa kuyamba kuleka
masambi na kusamehewa masambi kwa

mamulaka la lina lyake. 4 Na mwenu
njo mumbehGmya wushahidi wa mambo
anelo lammalele. 49 Na nangu nimwene

nguchinimpelekejije mwenu ahadi aila yaahidite
Atatangu kwenu mwenu. Henga ikalanga upano
pa Yelusalemu mpaka pamumbepwechelela

dimongo dihaldoka muha kulihunde.”

Kutwaliwa kwanga Yesu kuhwena muha kuli-
hunde

(Mako 16:19-20, Matendo 1:9-11)

50 Bahi Yesu nkuvalodya vakuhundwa vake
nkunyoloja makono lake muha, nkuvabaliki.
51 Panavele nkuvabaliki nkuhapukana navo,
Nnungu nkuntwala Yesu kuhwena muha

kulihunde. 52 Vanang'o nkumwabudu,
anepo nkuuyang'ana ku Yelusalemu akuno
uvahangalala namene. 53 Bahi anevo

vakuhundwa maduva lammalele nkuva
uvatimba pa Ing'ande ya Nnungu uvannombolela

Nnungu.

